
  Takk fyrir að sækja þessa ókeypis bók. Bókin er bundin höfundarétt þrátt fyrir að hún sé ókeypis og því má ekki afrita hana með neinum hætti svo sem ljósmyndun, prentun, hljóðritun, eða á annan sambærilegan hátt, að hluta eða í heild, án skriflegs leyfis höfundar og útgefenda. Ef þú ert ánægð/ánægður með bókina hvet ég þig til að bjóða öðrum að sækja sitt eigið eintak á Emma.is. Þar geta þeir einnig fundið fleiri bækur við sitt hæfi. Takk fyrir áhugann.


  - Þorgrímur Þráinsson


  



  


  


  Þessi rafbók er gjöf til grunnskólanema frá

  Emma.is og Þorgrími Þráinssyni


  


  Það að lesa, það að skilja, það að læra opnar allar dyr fyrir okkur. Lestur er lykillinn að því að vera upplýstur einstaklingur sem allir vegir standa færir. Nýlegar kannanir sýna krakkar og ungt fólk les sjaldnar en áður. Margt annað en að taka sér bók í hönd er freistandi og sú staðreynd var upphaf þessa samstarfs; Þorgríms Þráinssonar og aðstandenda Emmu. Lestur á rafrænu formi er góður og gildur og opnar jafnmargar dyr og lestur með hefðbundinnar bókar. Tölvan er freisting enda gluggi út í hinn stóra heim þekkingar og spennandi upplýsinga.


    Átta bækur á rafrænu formi eftir Þorgrím verða í boði á emma.is, öllum án endurgjalds í takmarkaðan tíma.


  


  1. kafli


  Kamilla hallaði sér fram á borðið og studdi báðum höndum undir kinn líkt og hún ætti í erfiðleikum með að halda höfði. Hún átti það til að detta inn í draumheima án nokkurs fyrirvara og svífa á fögrum vængjum framtíðarinnar eins langt og ímyndunarafl hennar leyfði. En samt var hún vantrúuð á að hún fengi að eiga draumana út af fyrir sig. Hún var þess fullviss að aðrir myndu hrifsa þá frá henni við fyrsta tækifæri og skilja hana eftir með hinn ískalda veruleika sem minnti hana stöðugt á það hver hún væri. Þegar vonleysið náði tökum á henni fannst henni lífið tilgangslaust og kalt en samt lifði hún í voninni um að draumar hennar yrðu einhvern tímann að veruleika.


  Sögubókin lá opin á borðinu undir olnbogunum og hún gætti þess að kennarinn sæi ekki andlit hennar. Hún lygndi aftur augunum og gældi við augabrúnirnar með báðum litlufingrum. Henni fannst það sefjandi og hún átti auðveldara með að einbeita sér og hlusta þegar hún strauk augabrúnirnar. Hún áttaði sig ekki á því sjálf að hún hreyfði fingurna iðulega í takt við það hversu hratt kennararnir töluðu. Það kom fyrir að hún skildi þær eftir í mestu óreiðu og það kallaði fram bros þegar hún leit næst í spegil eða þegar henni var bent á það að hún hefði gleymt að greiða sér fyrir ofan augun! Það var engin tilviljun að Kamilla sat við eitt af fremstu borðunum í kennslustofunni. Henni fannst það trufla sig við lærdóminn að horfa á iðandi nemendur fyrir framan sig eins og þeir væru með njálg og þess vegna gætti efnið heldur vegna þess hversu hratt var farið yfir sögu. Það átti betur við hana að dunda sér við hvert fag fyrir sig en núna gilti það að leggja vel við hlustir í tímum og stunda heimalærdóminn eins og hverja aðra vinnu. Hún hafði tamið sér það í æsku að loka augunum þegar hún þurfti að leggja vel á minnið það sem sagt var við hana. Þá var eins og orðin festust í kollinum á henni og ættu sér enga undankomuleið. Þegar hún hafði þennan háttinn á í skólanum studdi hún báðum höndum undir kinn svo að kennararnir héldu ekki að hún væri sofandi þegar hún einbeitti sér hvað mest. Þeir áttu það reyndar til að spyrja hana fyrirvaralaust um hvað þeir hefðu verið að tala en hún var ávallt með rétt svör á reiðum höndum. Sessunautur Kamillu, hún Andrea, stjakaði oft við henni og sagði að hún hefði betur fæðst með hendurnar samvaxnar við andlitið og eyrun. ,Þú verður orðin eitt fingrafar í framan áður en veturinn er liðinn," sagði hún og ýtti hressilega við Kamillu. ,Ég skil ekki af hverju þú hylur andlitið öllum stundum. Þú sem ert lang sætust í bekknum."


  Kamilla kunni ágætlega við Andreu þótt hún yrti sjaldan á hana að fyrra bragði. Andrea var með hvað mestan njálginn í rassinum af bekkjarfélögunum og stundum hvarflaði það að Kamillu að hún fengi ekki útrás fyrir orkuna nema með notkun málbeinsins og með fyrirferðarmiklu handapati. Hún var haldin mikilli athyglisþrá og þurfti helst alltaf að vera miðpunkturinn í öllum samræðum. Hún var þeim eiginleikum gædd að vera næstum því liðamótalaus og þótt hún sæti með báðar rasskinnar límdar við stólinn gat hún snúið sér við án minnstu fyrirhafnar og talað við þá sem sátu fyrir aftan hana. Helst þurfti hún að tala við nokkra samtímis og þegar hún var í essinu sínu komst enginn annar að. Flestir kennararnir höfðu lúmskt gaman af Andreu og tóku hana eins og hún var. Kamilla gerði stundum í því að mæna á hana án þess að hún tæki eftir því og reyndi að ímynda sér hvernig það væri að vera hún. Hún var þess fullviss að Andrea ætti efnaða foreldra því það kom varla fyrir að hún mætti í sömu fötunum í skólann tvo daga í röð. Fötin voru ólík þeim fötum sem jafnöldrur hennar klæddust og þótt Andrea væri greinilega dekurbarn var hún blátt áfram og hreinskilin og yfirleitt einlæg. Það kunni Kamilla vel að meta. Oft öfundaði hún hana af framhleypni hennar og ákveðni þótt henni fyndist stundum nóg um. Flestir voru löngu búnir að gleyma hver upprunalegur háralitur Andreu var því þegar mánuður var liðinn af önninni var hún búin að vera rauðhærð, dökkhærð, ljóshærð og skolhærð. Það fór þó ekki á milli mála að upprunalegur háralitur Andreu var rauður því hún var mjallahvít á skrokkinn. Henni fannst andlitsfarði jafn nauðsynlegur og klæðnaður og ef hún náði ekki að setja á sig andlitsfarða fyrir fyrsta tímann með tilheyrandi strikum í öllum regnbogans litum skrópaði hún einfaldlega og mætti í þann næsta eins og gangandi og símalandi málverk. Andrea var ein af þeim sem voru með vottorð í leikfimi og spókaði sig því í skólanum eða í miðbænum þegar bekkjarsystur hennar svitnuðu og púluðu. Hún bar fyrir sig sjaldgæfum ættarsjúkdómi sem blossaði upp ef hún svitnaði.


  Kamilla átti það til að gleyma sér við það að fylgjast með Andreu án þess að nokkur tæki eftir því og það kom fyrir að hana sveið í augun þegar hún var búin að líta til hliðar í langan tíma. Andrea kunni sömuleiðis þá list að horfa næstum því út um gagnaugað, sérstaklega þegar kennararnir dreifðu verkefnum sem átti að skila í lok tímans. Þá kom það sér vel fyrir hana að Kamilla var vel lesin og hún skrifaði útkomuna skilmerkilega á blaðið sitt. Kamilla þóttist aldrei taka eftir því þegar Andrea gjóaði augunum til hennar og oft þóttist hún snúa þeim óafvitandi þannig að Andrea ætti auðveldara með að sjá úrlausnirnar.


  Kamillu leiddist í sögutímanum og einhverra hluta vegna náði kennarinn ekki að vekja áhuga hennar á námsefninu að þessu sinni. Kannski var það vegna þess að hún var vel lesin og fannst kennarinn endurtaka flest það sem hún hafði lesið heima kvöldið áður. Hún kunni þó vel við þennan gamla söguskarf sem var jafnan líkt við síðasta geirfuglinn. Hann var svo vanafastur að það hefði mátt strika með krít í kringum fótspor hans í kennslustofunni því hann steig ávallt niður fæti á sama stað dag eftir dag og ár eftir ár. Í upphafi sögutímanna var eins og spólu væri stungið upp í hann því hann talaði sleitulaust með sinni rispuðu rödd og virtist ekki draga andann á meðan. Að rétt tæplega fjörutíu mínútum liðnum hætti hann snögglega að tala. Það var eins og skólabjallan væri tengd hreyfingum hans því það brást ekki að þegar hann lokaði slitnu töskunni sinni var hringt út í frímínútur. Samt var hann ekki með klukku og spurði aldrei hvað tímanum liði. Í fyrstu gerðu nemendurnir í því að reyna að trufla áratuga gamlar hreyfingar hans og venjur með því að grípa fram í fyrir honum rétt áður en tíminn var úti til þess að sjá hvort hann gleymdi sér ekki og bjallan hringdi áður en hann lokaði töskunni. En allt kom fyrir ekki. Nemendur göntuðust með það að hann væri svo gamall að enginn annar hefði komið til greina sem sögukennari í skólanum því hann hefði sjálfur upplifað mannkynssöguna frá ómunatíð.


  Kamilla kunni vel við þennan mjóslegna og fínlega karl. Hann var ávallt í sömu jakkafötunum í tímum, með köflóttu slaufuna og í svörtu leðurskónum. Fötin virtust vera aldargömul en samt voru þau ávallt eins og ný. Brotin í buxunum létu ekki á sjá og skórnir voru svo hreinir að það var engu líkara en þeir væru í ósýnilegum hulstrum. Hún starði stundum á þennan líflitla og sviplausa viskubrunn ausa fróðleik til nemendanna og hugsaði til þess hvernig mannvera, sem hefði lært næstum allt sem hægt er að læra í mannkynssögu, gæti hreinlega hrokkið upp af einn daginn og verið grafin niður í jörðina með allan þennan fróðleik. Henni fannst það sorglegt að enginn skyldi geta klætt sig í teinóttu jakkafötin hans og þulið upp allt sem hann hafði sankað að sér í gegnum tíðina. Hreint ótrúlega hryggilegt.


  Þegar Kamilla var vel að sér í námsefninu átti hún það til að gleyma sér í hugrenningum sínum um lífið og tilveruna. Stundum hrökk hún upp með andfælum og oftast var það Andrea sem tróð sér inn í hugarheim hennar með skerandi píkuskrækjum.


  


  ---


  


  „Hefur þú verið á túr?" Þessi spurning hristi ekki bara upp í Kamillu heldur var eins og hún hefði löðrungað alla í bekknum. Andrea var óvenju illa upplögð þennan dag og lét nýútskrifaðan stærðfræðikennara koma sér í uppnám. Hann blóðroðnaði og nemendurnir biðu spenntir eftir viðbrögðum hans við þessari óvæntu og hreint út sagt nærgöngulu spurningu. Andrea sat með fæturna uppi á borðinu, hallaði sér aftur í stólnum og lét allt fara í skapið á sér. Henni hafði farist það illa að setja upp andlitið þennan morgun og hárið á henni var hálf tætingslegt. Aumingja kennarinn hafði misst það út úr sér á mjög varfærnislegan hátt að Andrea væri ekki eins og hún ætti að sér og fékk þá þessa illkvittnislegu spurningu eins og kalda vatnsgusu upp í opið geðið á sér. Ekki það að hann væri í vafa um hverju hann ætti að svara heldur kom spurningin honum gjörsamlega í opna skjöldu.


  ,,Ja, nei ekki beint en..." Hann tuldraði þetta um leið og hann fann sér ástæðu til þess að þurrka af töflunni svo að nemendurnir sæju ekki eplarautt andlit hans. Hann skammaðist sín fyrir það að láta sextán ára stelpu setja sig út af laginu og reyndi að láta á sem minnstu bera með því að þurrka af töflunni.


  „Þú ert að furða þig á því af hverju ég sé fúlu skapi og hefur ekki hugmynd um að ég er á bullandi túr. Gjörsamlega á floti. Maður neyðist til þess að mæta í skólann með tvöfaldan Dettifoss í klofinu og þú skilur ekkert í því af hverju ég brosi ekki og segi brandara." Andrea lét dæluna ganga svo um munaði og aldrei þessu vant snéri Kamilla sér að henni og glápti á hana án þess að fara í felur með það. Hún var ekki ein um að vera með störu á þessari stundu því þótt nemendurnir væru búnir að kynnast Andreu ansi vel á stuttum tíma var hún enn að koma þeim á óvart. ,Ég sit hérna með krosslagðar fætur, þín vegna, svo þú fljótir ekki út um gluggann í rauðum ólgusjó á þessum ljótu munkatréklossum þínum og ælir af viðbjóði. Satt best að segja er ég bara að bíða eftir frímínútunum svo ég geti málað klósettið. Annars bendir allt til þess að ég máli gólfið hérna í staðinn."


  „Þú mátt fara núna. . . ef þú vilt," sagði kennarinn og leit vorkunnsamur á Andreu eftir að hafa tvístigið vandræðalega við töfluna. Hann náði þó að jafna sig á meðan hún fékk útrás og reyndi að gera gott úr þessu upphlaupi hennar. ,Mundu bara að setja lítið skilti á borðið þitt næst þegar þú mætir í tíma hjá mér og vertu búin að skrifa á það í hvernig ástandi þú ert þá. Þið hin mættuð gera það líka," sagði hann með meiri raddstyrk en áður og færðist allur í aukana. Það var eins og hann hefði villt á sér heimildir með því að roðna örlítið áður. „Það væri ákaflega gott að vita það í upphafi hvers tíma hverjir eru á túr, hverjir í ástarsorg, hverjir dauðþreyttir eftir fyllirí kvöldið áður, hverjir hafa fengið fullnægingu og hverjir ekki!" Þessi orðaflaumur hans vakti ekki síður athygli en athugasemdir Andreu þannig að nemendurnir vissu ekki hvernig þeir áttu að bregðast við. Sumir flissuðu, aðrir göptu en flestir sátu sem steinrunnir.


  „Það er ágætt að fá útrás annað slagið," sagði kennarinn svo blíðlega eins og ekkert hefði ískorist og hélt áfram að kenna. ,Þú mátt fara ef þú vilt, Andrea," bætti hann svo við og leit á hana.


  Andrea lét ekki sjá sig í skólanum næstu tvo daga og tilkynnti veikindi. Ekkert bekkjarsystkina hennar dró í efa að það væri satt. Það virtist ekki koma stærðfræðikennaranum verulega á óvart þegar Andrea gekk til hans nokkrum dögum eftir orðaskipti þeirra og bað hann afsökunar á framkomu sinni. ,Láttu mig þekkja þetta," sagði hann eins og ekkert hefði komið upp á og blikkaði hana brosandi.


  Það verður að segjast eins og er að nokkrir nemendur bekkjarins skáru sig töluvert úr annars venjulegum bekk nýnema í menntaskóla. Sveinn Sveinsson, sem var síðhærður, luralegur strákur úr sveit, fékk strax viðurnefnið sveitó og virtist alls ekki kunna því illa. Í það minnsta tók hann það alltaf til sín þegar hann var kallaður Svenni sveitó eða bara ,Sveitó". Hann var ekkert ólíkur Andreu hvað varðaði einlægni og hreinskiptni og var sannfærður um að hann fengi svarta bletti á tunguna ef það svo mikið sem hvarflaði að honum að ljúga. Svenni heilsaði öllum með handabandi fyrstu dagana í skólanum en þegar hann áttaði sig á því að hann einn hafði verið alinn upp við þá mannasiði hætti hann því snögglega. Hann reyndi eftir bestu getu að líkja eftir herrum höfuðborgarinnar og tileinkaði sér fjölbreytta stæla sem voru svo ýktir að þeir urðu hreint og beint hlægilegir. Rúmri viku eftir að skólinn byrjaði setti hann hárið í tagl því hann hafði séð nokkra stráka með tagl og skömmu síðar byrjaði hann að reykja á einstaklega tilgerðarlegan hátt. Einhverju sinni mætti stærðfræðikennarinn með tannstöngul í munninum í tíma og lék sér fimlega með hann á milli varanna án þess að það truflaði hann við kennsluna. Svenni sveitó lét ekki deigan síga og vafði tungunni um tannstöngul í næsta stærðfræðitíma og reyndi að láta bera sem mest á munnfimleikum sínum. Hann fékk að skreppa fram í miðjum tíma þegar tannstöngullinn stóð fastur í efri vörinni og blóðið lak niður hökuna.


  Annar eftirtektarverður einstaklingur í bekknum var Elli trimmgormur. Hann hafði uppgötvað fyrir rúmu ári að það væru vöðvar líkamans sem héldu honum lóðréttum en ekki bara skinnið og beinin. Í kjölfar þeirrar uppgötvunar varð það hans æðsta takmark að verða heimsmeistari í vaxtarrækt. Skólataskan hans, sem var reyndar bakpoki, var þyngri en annarra nemenda því hún var stútfull af ávöxtum, vítamínum, prótíndrykkjum og tímaritum sem höfðu að geyma myndir og greinar um átrúnaðargoð hans. Auk venjulegrar stundatöflu var hann með aðra tvöfalda töflu í töskunni. Í hana skráði hann nákvæmlega klukkan hvað hann ætlaði að borða eplið sitt og bananann, hvenær hann ætlaði að gleypa vítamínpillurnar og hvenær hann ætlaði að blanda sér prótíndrykki. Ef einhver spurði hann í frímínútunum hvaða námsefni væri í næsta tíma mundi hann það eingöngu út frá því á hverju hann ætlaði að næra sig. „Bíddu við," átti hann til að segja, ,ég á að borða rúsínur klukkan ellefu þá hlýtur að vera þýska í næsta tíma." Bekkjarfélagar hans voru löngu hættir að kippa sér upp við það þótt hann lægi löðursveittur á gólfinu í kennslustofunni þegar þeir komu inn eftir frímínútur en þá var hann nýbúinn að gera magaæfingar, armbeygjur og armréttur eða einhverjar styrktaræfingar. Það þarf vitanlega ekki að taka það fram að hann ýmist hjólaði eða skokkaði í skólann og líkamslykt hans var í samræmi við það.


  Í lok síðustu kennslustundar, þegar Kamilla var að setja bækurnar ofan í skólatöskuna sína, tók hún eftir löngu blýantsstriki á borðplötunni sem var frá miðju borðinu og að þeirri brún sem snéri að henni. Hún gat ekki betur séð en að þetta væri löng ör sem vísaði undir borðplötuna. Þar sem bækurnar höfðu nuddast við borðið átti hún erfitt með að lesa það sem var skrifað við örina. Hún minntist þess ekki að hafa séð þetta þegar hún mætti í skólann um morguninn þannig að hún gat sér til um að einhver hefði krotað á borðið í frímínútunum. Það kom örlítið hik á Kamillu þegar hún rak augun í strikið og ósjálfrátt leit hún á Andreu eins og hún hefði eitthvað að fela. Hún setti pennaveskið varfærnislega ofan í töskuna og eitt stundarkorn ímyndaði hún sér að einhver hefði sett miða undir borðplötuna. Það var það fyrsta sem henni datt í hug því sjálf hafði hún skrifast á við vinkonu sína með þessum hætti þegar hún var yngri. Kamilla réð ekki við þann spenning sem náði tökum á henni þegar hún lokaði töskunni en áður en hún þreifaði með annarri hendinni undir borðplötunni leit hún lymskulega í kringum sig. Hún beið eftir að Andrea stæði upp frá borðinu og þreifaði þá enn betur en varð einskis vísari.


  Hún gat ekki annað en brosað að því hvernig ímyndunaraflið hafði náð tökum á henni og hristi höfuðið yfir því að sér skyldi detta í hug að einhver væri að reyna að komast í samband við hana með þessum hætti. Þegar hún ýtti stólnum undir borðið sá hún hvítan bréfsnepil liggja á gólfinu og aftur losnaði um ímyndunarafl hennar. Snögg í hreyfingum beygði hún sig niður, tók snepilinn upp og stakk honum í buxnavasann.


  Kamilla hafði ekki orðið þess vör að einn bekkjarbróðir hennar, kallaður Nikki, veitti henni stöðugt meiri athygli. Reyndar var háttalag og útlit Kamillu með þeim hætti að það var tekið eftir henni. Þótt henni gengi vel í skólanum fengu sumir bekkjarfélaga hennar það á tilfinninguna að hún kysi fremur að dvelja annars staðar á daginn en meðal þeirra. Iðulega þurfti að draga orðin upp úr henni ef hún átti engra annarra kosta völ en að blanda geði við bekkjarfélaga sína og það hátterni ásamt glæsilegu útliti hennar vakti áhuga Nikka á þessari dularfullu stúlku sem hefði helst viljað vera ósýnileg í skólanum. Hún var með dökkt, hrokkið hár, sem var einstaklega áberandi, og átti hún oft í erfiðleikum með að hemja það. Nefið var mjótt og eftirtektarvert eins og reyndar allt sem viðkom Kamillu. Hún var dökk yfirlitum og fallega vaxin þótt hún væri ekki mikið gefin fyrir það að flagga fegurð sinni. Augu hennar voru fagurblá og seiðandi og það var eins og þau hefðu verið máluð í fallegasta bláa lit sem til er. Þau tindruðu eins og skær ljós á dökkri ásjónu hennar. Það var engu líkara en að skaparinn hefði verið að vandræðast með það í hvaða lit þau ættu að vera eftir að hafa ákveðið útlit hennar að öðru leyti og að bláu augun hefðu bara lent hjá henni fyrir tilviljun. Skaparinn hefur varla séð eftir gjörðum sínum því augun voru eins og skærar stjörnur á dökkum himni. Þau virtust vera full af einhverju sem enginn komst til botns í. Full af leyndardómum sem aðeins hún vissi hverjir voru - þó bara að litlu leyti. Ef einhverjum tókst að horfast í augu við hana skamma stund, en það heyrði til tíðinda, var eins og hún dáleiddi viðkomandi og skildi hann eftir í hljóðri spurn. Sjálf gerði hún sér grein fyrir þessu dularfulla aðdráttarafli augnaráðsins og forðaðist þess vegna að horfast í augu við fólk. Ef hún var hins vegar sérstaklega létt í skapi, sem hún var að upplagi, átti hún það til að leika sér með augnaráð sitt, horfa í augu bláókunnugrar manneskju úti á götu og líta við skömmu síðar og fylgjast með viðkomandi standa hissa í sömu sporum eða hrista höfuðið af undrun. Kamilla varð sjálf ákaflega undrandi þegar hún uppgötvaði hvers konar áhrif hún gat haft á fólk. En hún hleypti samt engum nálægt sér. Samt fann hún hvernig það kitlaði einhverjar duldar tilfinningar í henni að fá sendibréf frá strák sem hún hafði ekki hugmynd um hver var. Þótt hún blandaði litlu sem engu geði við strákana í bekknum og þekkti þá þar af leiðandi næstum ekkert gat hún ekki ímyndað sér að einhver þeirra hefði skrifað henni. Nema sá hinn sami hefði háðung í huga.


  Nikki var ekki einn um það að líta hýru auga til Kamillu því hún vakti athygli flestra sem urðu á vegi hennar. Kamilla dvaldi reyndar aldrei lengur í skólanum en hún þurfti því hún hafði öðrum hnöppum að hneppa. Þrátt fyrir hlédrægni hennar og dulúð missti hún aldrei úr tíma því hún hafði einsett sér að ná stúdentsprófi á réttum tíma. Hún taldi að allur sá fróðleikur, sem hún gat aflað sér á sem flestum sviðum, myndi koma sér vel fyrir hana í framtíðinni.


  Nikka var ekki umhyggja og kærleikur efst í huga þegar hann lék sér að líkama Kamillu með augunum næstum því á hverjum degi. Honum fannst hún alvarlega falleg. Hann ímyndaði sér að hann sæti fyrir aftan hana í stólnum og renndi ástleitnum höndunum undir peysuna hennar. Maginn var harður en þægilegur viðkomu og þegar hann fikraði sig upp að brjóstum hennar og strauk stinnar geirvörturnar fór um þau sælustraumur og vellíðan. Þau voru tvö ein í myrkvaðri stofunni og hann hélt áfram að leika sér að fögrum líkama hennar. Fingraði sig áfram og naut hverrar sekúndu. Nikki lék sér stundum með hugsanir sínar um Kamillu þótt hann væri á föstu og reyndi að ímynda sér hvaða leyndardómur væri á bak við stúlkuna með bláu augun.


  Nikki var glæsilegur strákur, framagjarn fram í fingurgóma og gat vart beðið eftir því að verða einu ári eldri til þess að eiga möguleika á því að vera kjörinn í eftirsóknarverð embætti í skólanum fyrir hönd nemenda. Hann ætlaði sér að verða bissnessmaður eins og pabbi hans, búa í einbýlishúsi umluktu stórum garði og slá verulega um sig. Klæðaburður hans var í samræmi við drauma hans því það skipti hann meira máli að fötin væru með réttum merkjum en hvernig þau litu nákvæmlega út. Nikka fannst áríðandi að vera talinn mikilvæg persóna í augum annarra nemenda og hann sló oft um sig með margvíslegum hætti. Mörgum fannst hann vera merkikerti, sérstaklega þegar hann var umkringdur vinum sínum, en hann vissi það best sjálfur að hann var ekki allur þar sem hann var séður. Nikki var hávaxinn og með stutt, brúnleitt hár. Hann átti það til að vera undirförull og fara sínar eigin leiðir en engum duldist að hann var forystusauður sem vildi haga flestum málum að eigin hentugleika. Áhugi hans á sólgleraugum var töluverður og hann átti mikið úrval margvíslegra gleraugna.


  


  2. kafli


  Kamilla gekk þungt hugsi en samt full eftirvæntingar frá skólanum og reyndi að geta sér til um það hver hefði laumað bréfinu undir borðið hennar. Henni hafði ekki enn gefist tækifæri til þess að lesa bréfið en hún var orðin áhugasöm um að vita hvort einhver alvara væri á bak við það. Það var krökkt af fólki við biðskýlið og Kamilla hreinlega sogaðist upp í strætisvagninn. Nokkrir skólafélagar hennar bjuggu í Skerjafirði eins og hún og þótt þeir töluðu ekki mikið saman, nema þeir sem voru saman í bekk, brostu þeir stundum hver til annars án þess að tjá sig að öðru leyti. Gamall, feitlaginn karl hlammaði sér við hlið Kamillu og blés eins og hvalur þegar hann var búinn að koma margra kílóa rasskinnunum í þær skorður sem hann gat sætt sig við. Kamilla hafði ekki geð í sér til þess að líta á hann enda var hann illa þefjandi og saug upp í nefið af áfergju - eins og hann væri að safna flugum í það. Henni fannst óþægilegt að finna fyrir honum við hlið sér en gleymdi því um leið og hún tók bréfið upp úr vasanum. Kamilla lagði skólatöskuna á lærið á sér til þess að varna því að hlunkurinn sæi hvað hún væri að gera. Bréfið var vandlega brotið saman og þegar Kamilla opnaði það sá hún að það var stílað á hana.


  


  Hæ! Stóðst ekki freistinguna. Er búinn að fylgjast með þér frá því skólinn byrjaði og langar til þess að kynnast þér betur. Þú ert svo skemmtilega dularfull og öðruvísi en aðrir. Hvar fékkstu þessi augu? Ekkert eðlilega blá. Það væri gaman að kynnast því sem er á bak við þau - einhvern tímann. Ég kann svo vel við dularfult fólk sem er ekki hægt að lesa eins og opna bók. Flestar stelpur á þínum aldri eru eins og opnar bækur. Þú ert sem betur fer öðruvísi, leyfðu mér að kynnast þér. Ég skal fikra mig áfram - línu eftir línu án þess að fara of geyst. Lofa að reyna ekki að gleypa heilan kafla úr þér í einu. Vonandi dett ég í lukkupottinn og verð fylgissveinn þinn á stefnumótaballinu í næstu viku. Þú manst að það er skyldumæting! Bannað að telja á sér tærnar heima á meðan aðrir dansa frá sér allt vit. Bless í bili!


  


  Kamilla las bréfið tvisvar en gat með engu móti gert sér í hugarlund hver hefði skrifað það. Hún varð í raun bæði spennt og hissa - og dálítið kvíðin. Hún var ekki tilbúin til að kynnast einhverjum náið eða gefa eitthvað af sér því hún hafði nóg með sitt. Samt vissi hún í hjarta sínu að fyrr en síðar myndi hún ekki komast hjá því að eignast vini - góða vini sem hún gæti treyst fyrir leyndarmálum sínum. Leyndarmálum sem voru kannski engin leyndarmál.


  Kamilla var undarlega óörugg í fyrstu kennslustundinni næsta dag. Henni fannst eins og einhver ógnvænleg augu fylgdust með hverri hreyfingu hennar; eins og þau gætu líka séð hvað hún væri að hugsa. Hún greip endrum og sinnum um hnakkann á sér til þess að koma í veg fyrir að ímynduðu augun boruðu sig alla leið inn í höfuðið. Hún sleit sig loks lausa frá ímyndununum og augunum sem hún vissi ekki hvort tilheyrðu einhverjum í bekknum eða hvort þau væru til yfirleitt.


  Andrea settist upp á borð í frímínútunum til þess að leyfa sem flestum í bekknum að dást að sér. Elli trimmgormur skokkaði á klósettið til þess að fá einhverja hreyfingu milli kennslustundanna og Svenni sveitó boraði í nefið þegar hann hélt að enginn tæki eftir því.


  „Fara nöfn allra þriðjubekkinga í einn hatt, eða hvað?" spurði Andrea og leitaði eftir svari frá hverjum sem var. Hún var með hugann við ballið í næstu viku. ,Eða kannski bara nöfn nemenda í hverjum bekk fyrir sig?"


  ,,Þú getur lent með hvaða strák sem er í þriðja bekk og setið uppi með hann allt kvöldið," sagði ljóshærð, stuttklippt stelpa sem sat fyrir miðjum bekknum og hlustaði á Andreu.


  „Mér fyndist eðlilegast að nöfn allra í skólanum færu í einn hatt svo maður gæti farið á ballið með einhverjum vel þroskuðum í sjötta bekk. Einhverjum hrikalega kynþokkafullum." Andrea leit ekki einu sinni á jafnaldra sína í bekknum þegar hún sagði þetta því hreinskilni var henni svo eðlislæg að hún áttaði sig ekki á því þegar hún spældi einhverja eða hvort hún gerði það yfirleitt.


  ,,Heldur þú að stelpa í sjötta bekk vilji fara á ball með strák í þriðja bekk? Gleymdu því! Þær færu frekar einar á ellefubíó - eða gangandi til Húsavíkur."


  ,,Er nokkur félagsskítur í bekknum - ætla ekki allir að mæta?" Andrea teygði úr hálsinum eins og svanur þegar hún sagði þetta til þess að leggja áherslu á spurninguna. Það var eins og hún liti á sig sem foringja í bekknum og vildi fá samþykki allra undir eins. „Kamilla, hvað með þig?"


  „Auðvitað," svaraði Kamilla stuttaralega þótt hún hefði enga löngun til þess að fara á skólaballið. Hún var ekki mikið gefin fyrir félagslífið í skólanum en gerði sér grein fyrir því að hún gat ekki skorast undan núna því búið var að tilkynna að það væri nánast skyldumæting. Að sama skapi var tilkynnt að þeir, sem færu ekki, ættu yfir höfði sér refsingu sem enginn lifandi maður myndi þola.


  „Við strákarnir mætum ekki ef þú ferð," sagði Tómas stríðnislega og leit á Andreu. Tómas var töluvert fyrirferðarmikill og áberandi í bekknum og einn af vinum Nikka. ,,Ég veit ekki hvað þið haldið að þið séuð. Þykist vera of fínar með ykkur til þess að fara með okkur. Kannski erum við ekki tilbúnir til þess að fara með ykkur. Þessir töffarar í sjötta bekk líta ekki við ykkur nema þið glennið ykkur allsvakalega. Þeir sækjast bara eftir einu. Eru algjörir giljagaurar."


  „Bíddu bara. Sjáum til. Ætlið þið séuð nokkuð skárri," sagði Andrea byrst og hristi höfuðið lítillega. Hún sá á Tómasi að hann meinti ekki það sem hann sagði og nennti ekki að agnúast út í hann.


  Krakkarnir ræddu væntanlegt skólaball í frímínútunum og skiptust á skoðunum um það með hverjum þeir vildu helst fara á ballið. ,Þetta verður örugglega þrælspennandi. Kannski fjör - kannski hrútleiðinlegt. Kemur í ljós," sagði Tómas og hnippti í Nikka. ,Leiðinlegt fyrir þig að vera á föstu, greyið. Samt heppinn að þetta er lokaður dansleikur. Engar kærustur leyfðar - nema þær sem verða kærustur um kvöldið. Óheppinn."


  ,,Lilju er alveg sama þótt ég fari einn á ball," sagði Nikki og bætti því við að henni kæmi ekki mikið við hvað hann gerði. ,Ekki nenni ég að drattast með henni á öll böllin í Versló. Þar eru bara eintóm snobbhænsni og stífbónaðir pabbastrákar."


  „Segir hver," tísti Róbert sessunautur Nikka sem var yfirleitt hljóðlátur og hlutlaus þegar einhver málefni bar á góma. Nikki lét sem hann heyrði ekki til hans og hélt áfram að velta því fyrir sér með hvaða stelpu hann langaði mest til þess að fara á ballið.


  „Hvað ef maður lendir á einhverri ljótri og illa lyktandi?" spurði Nikki lágt og leit á Tómas.


  ,,Þá farið þið bara saman í sturtu og þú skrúbbar á henni bakið," hvíslaði Tómas til baka. ,Og ekki gleyma að þurrka henni vel á milli tánna. Svo seturðu bara á hana grímu ef sótthreinsunin dugar ekki og skvettir rakspíra bak við eyrun á henni."


  „Þú kannt þetta greinilega. Værir þú til í að skipta ef þú lendir á einhverri sætri en ég ljótri?" „Hvað áttu af seðlum?"


  „Eitthvað."


  ,,Sjáum til. En það verður dýrt. Mjög dýrt."


  Strákarnir komust ekki lengra með hugrenningar sínar um væntanlegt ball því skólabjallan glumdi og Vigdís, sem kenndi tjáningu, birtist í gættinni. Hún kastaði stuttri tveggja stafa kveðju á nemendurna en það var ekki eins og vinsælasta mannvera jarðar hefði dottið af himnum ofan þegar hún birtist í dyragættinni. Þjáningarsvipurinn leyndi sér ekki á flestum krökkunum og margir muldruðu í lágum hljóðum: ,Þjáning. Enn einu sinni." Tjáning var ekki vinsælasta kennslugreinin í skólanum en samt gerðu krakkarnir sér grein fyrir því að það var mikilvægt upp á seinni tíð að geta tjáð sig skilmerkilega og haldið óundirbúnar ræður fyrir framan hóp fólks. Fram til þessa hafði hver og einn fengið að undirbúa sig áður en hann talaði um fyrirfram ákveðið efni en núna voru þyngri þrautir framundan og meiri þjáningar.


  Andrea sat enn uppi á borði og malaði þótt Vigdís hefði tvívegis beðið hana um að fá sér sæti. Vigdís var nýútskrifuð úr Háskólanum og því nýgræðingur sem kennari. Hún var ströng og ákveðin og reyndi ávallt að halda aga sem féll ekki alltaf í góðan jarðveg. Hún var ekkert að flíka brosi í tíma og ótíma en var samt yfirleitt óþvinguð og afslöppuð. ,,Allt í lagi," sagði Vigdís þegar allir voru sestir nema Andrea, ,ef þú endilega vilt." Síðan stóð hún á fætur og settist upp á kennaraborðið með krosslagða fætur. ,Þá verðum við bara öll uppi á borðum í dag."


  Krakkarnir litu vandræðalega í kringum sig því þeir áttu von á öllu öðru frá Vigdísi en þessu. ,Þið getið þakkað Andreu fyrir það að fá að sitja uppi á borðum næstu fjörutíu mínúturnar."


  Andrea varð orðlaus eitt augnablik og starði á Vigdísi þar sem hún sat á borðinu eins og ómálaður, fjaðralaus indíánahöfðingi sem beið eftir rigningu. ,Ég skal setjast," sagði Andrea loksins og gerði sig líklega til þess að fá sér sæti.


  ,,Ekki ómaka þig við það - við látum fara vel um okkur á borðunum," sagði Vigdís og lét sem allt væri í stakasta lagi. ,,Svona allir upp á borð." Hún skipaði öllum höstuglega og með ákveðnu handapati að standa upp úr stólunum. Sumir sendu Andreu illt augnaráð, aðrir blótuðu henni í hljóði og enn aðrir gátu ekki stillt sig um að brosa.


  „Er ekki allt í lagi með ykkur?" sagði Tómas hneykslaður en beindi ekki orðum sínum til neins ákveðins aðila. ,Erum við í menntaskóla eða erum við í þrautakóng á barnaheimili?" Hann bjóst ekki við svari en hafði engu að síður mikið til síns máls. Þegar allir voru sestir upp á borð tók ekki betra við.


  ,,Núna ætla ég að sjá hvernig ykkur gengur að tjá ykkur án nokkurs undirbúnings," sagði Vigdís og svipur hennar bar vott um illkvittni. Óánægjukliður fór um bekkinn en krakkarnir höfðu beðið eftir þessari uppákomu með dálitlum kvíða. ,Ég tek einn upp í einu og nefni viðfangsefni sem viðkomandi á síðan að tala stanslaust um í eina mínútu."


  ,,Má ég skreppa á klósettið?" spurði Svenni sveitó í lágum hljóðum og í gamni en bjóst ekki við að Vigdís heyrði til hans.


  „Þú færð þá að byrja Sveinn fyrst þú ert alveg í spreng," sagði Vigdís og bað hann um að koma upp að töflunni.


  ,,Má ég standa?" spurði hann þegar hann var kominn að kennaraborðinu og það gætti óstyrks í röddinni.


  ,,Gjörðu svo vel - þú átt að tala um ást án þess að verða fótaskortur á tungunni. Þú færð eina mínútu." Kamilla leit sem snöggvast á Svenna sem klóraði sér eitt stundarkorn í höfðinu. Henni var vel við hann þótt hún hefði lítið sem ekkert talað við hann þá rúmu tvo mánuði sem liðnir voru af önninni. Rétt áður en Svenni hóf mál sitt leit hann á Kamillu sem reyndi að senda honum styrk með augnaráðinu.


  „Ástin, já! Hún er jafn sleip og smjörlíki - eða Létta og allt það dót." Röddin var slitrótt og það var augljóst að hann var að leita að orðum eins hratt og mögulegt var. ,,Ástin, já! Hún er eiginlega út um allt, finnst mér. Ég er til dæmis mjög skotinn í þessum bekk en það er samt engin ást á bak við það. Kannski verð ég einhvern tímann skotinn í einhverri stelpu í bekknum og þá gæti hugsanlega orðið ást úr því. Hver veit! Annars má eiginlega segja að ástin sé eins og fallegur fugl með stóra vængi. Var þetta ekki heimspekilegt? Nú, pabbi er ástfanginn af mömmu þótt hann nenni ekki alltaf að vaska upp og afi var ástfanginn af ömmu þótt þau séu bæði dáin. Kannski er ástin bara blekking sem ruglar fólk í ríminu. Strákar segjast elska stelpur til þess að reyna að koma þeim í rúmið en svo þegar þeir eru búnir að fá sínu fram kemur í ljós að þetta var engin ást. Ég held nefnilega að margir misskilji ástina og átti sig ekki á muninum á henni og kynlífi. Það er eitt að elskast en annað að elska þótt þetta geti vitanlega átt vel saman.


  Nú, eflaust kviknar einhver ást á ballinu í næstu viku og vonandi fljúga einhverjir ástarungar heim í faðmlögum og gleyma að elskast því þeir eru svo ástfangnir. Er það ekki hin sanna ást? Ást við fyrstu sýn er það þegar augun þín verða mín."


  Svenni leit á Vigdísi kennara og af svipnum að dæma vonaðist hann eftir frelsi. Hann átti ekki til fleiri orð um ástina og virtist vera sprunginn á limminu. ,Rúmar fjörutíu sekúndur," sagði Vigdís og skrifaði eitthvað niður á blað. ,,Þetta var þokkalegt en þú verður að gera betur næst - og tala lengur."


  Vigdís benti því næst á Kamillu sem stóð ákveðið upp og það var eins og hún hefði beðið eftir því að röðin kæmi að sér. Þótt bekkjarsystkini hennar litu á hana sem dularfullan einfara þekktu þeir hana nánast ekki neitt. Þeir vissu í raun ekki á hverju þeir áttu von þegar hún stóð skyndilega fyrir framan bekkinn og átti að tala sleitulaust og óundirbúin í heila mínútu. Það var ekki laust við að sumir væru spenntari en Kamilla. Einn af dýrmætustu eiginleikum Kamillu var sjálfstæði og sjálfsagi. Hún gat útilokað allt í kringum sig, þyrfti hún þess með, og komið skoðunum sínum á framfæri á einstaklega sannfærandi máta. Þegar hún stóð fyrir framan bekkinn ímyndaði hún sér verndarhring í kringum sig sem veitti henni öryggi og yfirvegun. Hún beið eftir því að fá að vita um hvað hún ætti að tala og horfði ákveðin fram fyrir sig. Henni fannst hún vera ein í stofunni, tók ekki eftir augunum sem störðu á hana og biðu eftir því að henni yrði á í messunni.


  ,,Hamingja," sagði Vigdís og merkti við Kamillu í kladdanum. ,Þú átt að tala um hamingjuna í eina mínútu. Gjörðu svo vel." Kamilla pírði augun eitt stundarkorn og dauðaþögn ríkti í stofunni. Það virtist ekki fara óeðlilega illa um nemendurna þar sem þeir sátu uppi á borðum og biðu eftir ræðu um hamingjuna. Kannski gleymdu þeir sér af spenningi yfir því hvernig Kamillu reiddi af? Nema þeim væri það eðlislægara að sitja uppi á borðum?


  Kamilla krosslagði hendurnar og leit sem snöggvast upp í loftið. ,Ég álít að það sé margt líkt með hamingjunni og ástinni,` sagði Kamilla með slíkri rósemd og yfirvegun að það var engu líkara en að enginn hefði tjáð sig um hamingjuna fyrr. ,Þetta er í raun merkilegt orð sem hver og einn verður að skilgreina. Er það hamingja að finnast maður fylla út í heiminn og vera þess fullviss að sigrast á honum þegar fram líða stundir? Er það hamingja að finnast maður vera lítill, ósýnilegur og ómerkilegur punktur í tilverunni sem engum kemur við? Svari hver fyrir sig. Einhver spekingurinn sagði að hamingjan væri heimafengin en ekki tínd í garði annarra.


  Sumir segjast hamingjusamir með nýju fötin sín, flotta bílinn og húsið sem gæti rúmað heilt handboltalið. Kannski er þetta lykillinn að hamingjunni hjá sumum. Ef svo er - er það gott og blessað. Öðrum nægir eitt bros frá veikum bróður eða systur til þess að fylla hjartað af hamingju. Bros frá einhverjum sem manni þykir vænt um. Í mínum huga verður hamingjan ekki keypt með peningum heldur felst hún í því að sigrast á sjálfum sér, veita öðrum gleði og sömuleiðis í því að sjá rós springa út. Sjá líf kvikna í kringum sig. Ég held að margir séu svo uppteknir af því að sýnast vera eitthvað sérstakt í augum annarra, kaupa sér athygli að vissu leyti, að þeir missa af hinni sönnu hamingju. Hver sem hún í rauninni er."


  Kamilla talaði án þess að hika eða hósta og henni fannst auðvelt að koma þessu frá sér þótt hún væri ekki allskostar ánægð með útkomuna. Vigdís merkti eitthvað í kladdann sinn og þakkaði Kamillu fyrir án þess að leggja dóm á það sem hún hafði sagt. Nikki velti orðum Kamillu fyrir sér í fljótheitum og kinkaði ósjálfrátt kolli án þess að vita hvers vegna. Róbert gjóaði augunum til Nikka eins og hann væri að benda honum á hvað Kamilla hefði verið að meina. Áhugi Nikka á Kamillu jókst með hverjum deginum sem leið og það var eins og ræðusnilld hennar hefði kveikt enn frekar í honum.


  ,,Andrea," sagði Vigdís og leit upp.


  „Púff," heyrðist í Andreu sem hafði horft aðdáunaraugum á Kamillu þegar hún settist aftur upp á borðið. ,Af hverju ég núna?" sagði hún með sjálfri sér og leit brosandi á Kamillu eins og hún væri að leita eftir styrk frá henni.


  ,,Karlmenn, Andrea. Mínútu ræða um karlmenn," sagði Vigdís. Í orðunum var tónn sem gaf í skyn að núna þyrfti Andrea að líða fyrir ótuktarskapinn í upphafi kennslustundarinnar.


  „Maður þarf nú meira en mínútu til þess að skilgreina þessi grey," sagði Andrea og glotti framan í bekkinn. „Hvernig á ég að geta skilgreint þá fyrst þeir geta það ekki einu sinni sjálfir?"


  „Þú hlýtur nú að hafa einhverja skoðun á karlmönnum þótt þú þurfir ekki að skilgreina þá alfarið," sagði Vigdís og pikkaði í úrið sitt með vísifingri.


  "Þótt karlmenn séu vissulega lífsnauðsynlegur hluti af tilverunni er samt hrikalega erfitt að átta sig á þeim - eða vita almennt á hvaða leið þeir eru." Eftir örlítið hik var eins og Andrea hefði skyndilega fengið flugu í höfuðið og í raun var eins og henni hefði verið stungið í samband. Karlmenn voru yfirleitt ofarlega í huga hennar og kannski óskaði Vigdís þess vegna eftir því að hún segði sitt álit á þeim. Andrea lagði áherslu á orðin með því að nota hendurnar óspart og var engu líkara en að hún væri að teikna það sem hún sagði. Henni stökk ekki bros en samt iðaði líkami hennar af kátínu og var greinilegt á öllu að henni var skemmt. Það var bekkjarfélögum hennar einnig.


  ,,Eins og allir vita eru karlmenn spendýr - og það í orðsins fyllstu merkingu. Um hvað ræða þeir þegar þeir eru komnir á táningsaldurinn eins og þessir sem eru með okkur í bekk? Jú, brjóst - eða öllu heldur spenana okkar." Andrea lyfti aðeins upp undir annað brjóstið á sér þegar hún sagði þetta og kitlaði um leið hláturtaugar bekkjarsystkina sinna. Vigdís brosti líka út að eyrum og snéri sér á borðinu til þess að geta fylgst betur með leiktilburðum Andreu. ,Og ekki nóg með það," hélt hún áfram, „hvað gera karlmenn þegar náttúran segir til sín? Mikið rétt! Þeir leita uppruna síns - eins og laxinn leitar á klakstöðvarnar. Þegar blessaður karlmaðurinn er orðinn fimmtán, sextán ára - það fer eftir þroska eða hugrekki - kemst fátt annað að en að komast aftur inn, þangað sem hann kom út upphaflega. Greyið, sem var búinn að velkjast á þessum stöðvum í níu mánuði án þess svo mikið sem komast í bíó eða fara í fótbolta, leitar uppruna síns um leið og prikið hans er orðið langt og loðið. Svo þegar það er loksins komið inn eftir mikinn klaufaskap er hann svo óákveðinn að prikið fer bara inn og út til skiptis þar til það er orðið svo breytt að það lyppast niður og fer máttlaust út. Ekkert smá óviss hvað hann vill. Svona er karlmaðurinn! Undarlegt spendýr með heimþrá af verstu gerð sem konur njóta stundum góðs af. Yfirleitt er heimþráin þó það mikil ánægja konunnar verður engin."


  


  


  3. kafli


  Nikki lá á gólfinu í herberginu sínu með fæturna uppi í rúmi. Hann var nýkominn úr sturtu og lagðist á gólfið þegar hann var búinn að klæða sig í gallabuxurnar. Hann átti von á vinum sínum í heimsókn á hverri stundu en gat ekki stillt sig um að setja heyrnartólin á eyrun og hlusta á taktfasta tónlist. Tærnar á honum dönsuðu eins og tíu trylltir táningar í rúminu og var engu líkara en að hann hefði fengið tónlistarstuð frá hvirfli til ilja. Höfuðið sveiflaðist sömuleiðis í takt við tónlistina og hann söng svo hátt að jafnvel skólabækurnar hefðu helst viljað skríða ofan í skúffu og loka á eftir sér. Nikki tók ekki eftir því þegar mamma hans kom inn til hans en hún stóð dágóða stund og horfði á hálfnakinn son sinn engjast um á gólfinu eins og dádýr í dauðateygjunum. Hún gat ekki stillt sig um að brosa.


  ,,Er ekki allt í lagi með þig?" spurði hún í háværum tón en blágrænn veggurinn var líklegri til að svara henni en Nikki. Hann gretti sig og geiflaði eins og poppstjarna og lifði sig inn í tónlistina. Það var ekki fyrr en mamma hans beygði sig niður og kyssti hann á kinnina að hann opnaði augun og tók heyrnartólin af sér.


  ,,Er ekki allt í lagi með þig?" spurði hún aftur en öllu hljóðlegar í þetta sinn.


  ,,Ég er að bíða eftir strákunum," sagði Nikki og leit gapandi á móður sína.


  „Af hverju leyfirðu okkur ekki frekar að hlusta á tónlistina en þetta væl í þér?"


  „Væl? Ég vildi ekki æra ykkur þannig að ég ákvað að nota heyrnartólin. Söng ég svona hátt?“


  „Hátt? Við héldum að verið væri að slíta af þér neglurnar eða hengja þig upp á hárinu.“ Mamma hans Nikka gerði góðlátlega grín að honum en erindi hennar var annað en að setja út á sönginn því hún var að tilkynna honum að vinir hans biðu eftir honum niðri í anddyri.


  ,,Sendu þá upp, mamma. Ég er ekki alveg tilbúinn."


  „Það fer nú ekki á milli mála."


  Tómas og Páll, vinir Nikka, birtust von bráðar í dyragættinni og var auðséð á þeim að eitthvað stóð til. Tommi var bekkjarbróðir Nikka en Palli ári eldri en þeir og sá eini sem var kominn með bílpróf. ,Drífa sig," sagði Tommi og leit stríðnislega á Nikka.


  ,,Hvað er í gangi?" spurði Nikki og hneppti að sér skyrtunni sem hann hafði valið í fataskápnum eftir dágóða umhugsun.


  ,,Eitthvað."


  ,,Eitthvað hvað?"


  ,,Byrjum allavega á rúntinum. Svo sjáum við bara til," sagði Palli sem vildi helst ekki gera neitt annað á kvöldin en að rúnta. Hann varð sautján ára fyrir nokkrum mánuðum og á afmælisdeginum sínum gaf hann móður sinni leiðarvísi frá Strætisvögnum Reykjavíkur. Upp frá því hefur hún varla fengið að hafa afnot af bílnum sínum á kvöldin.


  ,,Stalstu bílnum frá mömmu þinni enn einu sinni?" spurði Nikki sem hafði einstaklega gaman af því að fíflast í Palla vegna þess hversu mikið vandamál það var alltaf að fá bílinn lánaðan.


  „Hann læsti hana inni í kústaskáp," sagði Tómas og hlunkaðist niður á rúmið.


  Nikki klæddi sig í rólegheitum á meðan Tommi og Palli veltu vöngum yfir því hvort þá langaði frekar í bíó en á rúntinn.


  „Hvað ætlar Lilja að gera í kvöld?" spurði Tommi en beið ekki eftir svari heldur spurði Nikka hvort hann ætlaði virkilega að vera í skyrtunni sem hann var að klæða sig í.


  ,,Engan móral," sagði Nikki og lét Tomma ekki hafa áhrif á það í hvaða skyrtu hann færi. ,Lilja ætlar að fara eitthvert út með vinkonum sínum."


  „Þið eruð aldrei saman," sagði Palli og leit á Nikka með þannig augnaráði að hann ætlaðist til svars frá honum þótt hann hefði ekki spurt neins.


  „Við erum oft saman, maður," andmælti Nikki, ,hvað er eiginlega að ykkur?"


  ,Til hvers eruð þið eiginlega að hanga saman?" „Hefurðu séð mig nakinn?"


  „Nei, í alvöru?"


  „Það er ágætt að vera á föstu. Þá er maður ekki eins og grenjandi ljón á eftir hverjum rassi - eins og þið rúnkudýrin."


  Tommi og Palli létu sem þeir heyrðu ekki í Nikka því þeir vissu að hann var oft með hugann annars staðar en hjá Lilju. Nikki var ansi duglegur við það að gefa stelpum undir fótinn þótt full meining væri ekki alltaf á bak við það. Tommi gat ekki orða bundist enda var hann besti vinur Nikka og það var fátt sem þeir vissu ekki hvor um annan. „Það eru einmitt þessi orð sem koma upp í hugann í tímum þegar þú gjörsamlega starir úr þér augun á grey Kamillu. „Það er svo gott að vera á föstu," sagði hann og röddin var tilgerðarleg. ,Kanntu annan?"


  „Maður hefur auga fyrir fallegum stelpum þótt maður sé á föstu. Það er engin ástæða til þess að gerast munkur og klæðast lopavettlingum þótt maður eigi kærustu." Nikki glotti út í annað því hann vissi að Tommi hafði á réttu að standa. Hann hafði heilmikinn áhuga á því að kynnast Kamillu og beið í raun eftir rétta tilefninu.


  ,,Jæja, drífum okkur!" sagði Palli óþolinmóður og sveiflaði kippunni með bíllyklinum fyrir framan sig. ,Klukkan er að verða níu."


  „Ég nenni varla í bió," sagði Tommi og slökkti á geislaspilaranum fyrir Nikka.


  „Ekkert mál. Gerum þá eitthvað annað."


  Það færðist alltaf sérstakur svipur yfir andlitið á Palla þegar hann settist undir stýri. Hann virtist hvergi kunna betur við sig en með vinum sínum á rúntinum. ,Kemur frygðarsvipurinn," sagði Nikki stríðnislega þegar þeir settust inn í bílinn. ,Þú ert með svona bílasjúklingasvip," bætti hann við og snéri speglinum til þess að Palli gæti séð svipinn á sjálfum sér.


  ,,Maður nýtur þess bara að vera til," sagði Palli spekingslega og lagfærði spegilinn, ,hvort sem maður er úti að keyra eða í baði. Hvernig lífi myndir þú til dæmis lifa án mín? Bíllaus og leiðinlegur."


  ,,Þá væri ég kannski einhvern tímann með Lilju."


  „Já, já, kenna mér um að sambandið sé að fara út um þúfur. Ég skal keyra þig heim til hennar."


  ,,Slakið aðeins á," sagði Tommi sem var orðinn leiður á þessum rembingi. ,Kýlum á rúntinn og höfum gaman af." Strákarnir fóru nokkrar ferðir niður Laugaveginn eins og fjöldi annarra unglinga og rúntara sem höfðu ekkert annað fyrir stafni. Þeir skimuðu í kringum sig og leituðu eftir andlitum sem þeir þekktu. Stöku sinnum lágu þeir á bílflautunni til þess að vekja á sér athygli en þegar klukkan var farin að nálgast tíu fannst Nikka nóg komið af hringsólinu.


  „Kíkjum heim til Kamillu og bjóðum henni í bíltúr." Nikki sagði þetta af svo mikilli ákveðni og einlægni að það var engu líkara en að hann hefði undirbúið þessa setningu allt kvöldið. ,Einhvern veginn verður maður að brjóta ísinn."


  „Já, en... hvað með...?" það var Palli sem var að reyna að tjá sig en hann reyndi yfirleitt að hafa vitið fyrir strákunum þótt það bæri sjaldnast tilætlaðan árangur. Palli hafði oft sagt við Nikka að væri maður á föstu ætti maður ekki að hugsa um aðrar stelpur. Nikki var ekki sammála Palla í þessum efnum og réttlætti það fyrir sér með því segja að hann hefði stundum ekki hugmynd um hvað Lilja væri að gera.


  „Það er saklaust að bjóða henni á rúntinn," sagði Nikki áður en Palli gat gert sig skiljanlegan en Nikki vissi nákvæmlega hvað var að brjótast um í honum.


  „Veistu hvar hún á heima?" spurði Tommi sem var yfirleitt sömu skoðunar og Nikki og opinn fyrir öllu.


  „Heldur þú að maður sé alltaf með nefið niðri í skólabókunum?" sagði Nikki og glotti lymskulega. „Hún býr í Skerjafirði rétt hjá Reykjavíkurflugvelli. Ég þekki nafnið á götunni þegar ég sé það."


  „Þú mátt eiga bílinn hennar mömmu ef Kamilla fer á rúntinn með okkur," sagði Palli og var yfirmáta viss í sinni sök. ,Af hverju ætti hún að vilja fara með okkur núna úr því hún talar varla við nokkurn mann í skólanum?"


  "Þetta tekur allt sinn tíma," sagði Nikki og iðaði allur í sætinu. „Hún þekkti engan fyrst í vetur þegar skólinn byrjaði og er ekkert að flaðra upp um fólk. Hún kann sig bara - er greinilega af góðu fólki."


  „Ég hélt að þú ætlaðir að reyna við hana á skólaballinu." Tommi var nokkuð viss hvar hann hafði Nikka í stelpumálunum og áhugi hans á Kamillu hafði ekki farið fram hjá honum.


  „Ég ætla ekkert að reyna við hana. Mig langar bara til þess að kynnast henni." Nikki sagði þetta með miklum sannfæringarkrafti og benti Palla samtímis hvaða leið væri best að fara. ,Finnst þér sjálfum hún ekki vera áhugaverð?" Tommi gat ekki neitað því og umlaði til merkis um að það væri rétt. ,Ég get ekki gert að því en mér finnst hún vera öðruvísi en aðrar stelpur. Hún er svo skemmtilega dularfull.


  „Er það ekki mest spennandi sem maður þekkir ekki?" sagði Palli til þess að vera með í umræðunni. ,Svo þegar maður kynnist því, sem er rosalega spennandi, kemur brátt í ljós að spenningurinn var vegna fjarlægðarinnar og ókunnugleikans."


  Strákarnir ræddu þetta fram og aftur og óku sem leið lá í Skerjafjörðinn. ,Þetta er gatan," sagði Nikki spenntur þegar hann sá kunnuglegt götuheiti. Hann rýndi út í myrkrið, reyndi að átta sig á númerunum á húsunum og ók sér í sætinu. ,Ég skýst aðeins,` sagði hann með það sama og var rokinn út áður en Tommi og Palli náðu að tjá sig. Nikki var ekkert að tvínóna við hlutina heldur gekk ákveðinn að húsinu sem var tvílyft með kjallara, frekar gamalt og hvítt á lit. Hann þurfti ekki að bíða lengi eftir að ómurinn frá dyrabjöllunni dinglaði í eyrunum á húsbóndanum.


  ,,Gott kvöld," sagði Nikki kurteislega við karlmann sem kom til dyra. Sá var í hálffráhnepptri, hvítri skyrtu, órakaður og áfengisfnykinn lagði frá honum. Nikki endurtók kveðju sína eftir að karlinn hummaði eitthvað óskiljanlegt og leit rannsakandi á Nikka. ,Get ég fengið að tala við Kamillu?"


  ,,Hún er ekki til viðtals," tuldraði karlinn og gerði sig líklegan til þess að loka hurðinni. Nikki var ekki sáttur við þetta svar og gerðist ágengur. Hann studdi hendinni við hurðina, sagði að klukkan væri bara rétt rúmlega tíu og að Kamilla gæti varla verið sofnuð svo snemma á föstudagskvöldi.


  „Hún er öruggleg að læra eins og alltaf," sagði karlinn hissa þegar hann sá hversu ákveðinn Nikki var. Karlinn var varla búinn að sleppa orðinu þegar Kamilla birtist fyrir aftan hann og leit yfir öxlina á honum.


  „Nikki," sagði hún undrandi og stjakaði karlinum í burtu. ,,Hvað ert þú eiginlega að gera hér?" Karlinn staulaðist í burtu þegar hann sá að Kamilla vildi ræða við þennan óvænta kvöldgest í einrúmi. Eitt augnablik sá Nikki votta fyrir svip á Kamillu sem hann hafði ekki tekið eftir fyrr. Það var eins og hún hefði verið fegin að sjá hann en skyndilega áttað sig á því að þau viðbrögð væru ekki viðeigandi að sinni.


  „Við erum á rúntinum, ég, Tommi og Palli í 4. bekk. Okkur datt allt í einu í hug að bjóða þér með." Nikki stóð á tröppunum og virti Kamillu gaumgæfilega fyrir sér. Honum fannst hún ekki síður falleg þarna en í skólanum og mest langaði hann til þess að grípa utan um hana og leiða hana út í bíl.. Kamilla leit aftur fyrir sig til þess að fullvissa sig um að karlinn væri farinn úr forstofunni. Þegar hún leit aftur á Nikka sá hann strax á augnaráði hennar að hún færi ekki út að svo stöddu.


  ,,Ég kemst ekki," sagði Kamilla og bað Nikka um að fara. „Ég bara get ekki farið."


  „Af hverju ekki?" spurði Nikki þrjóskur og leit biðjandi í bláu augun sem horfðu á hann full af einhverjum óskiljanlegum tómleika.


  „Bara."


  Nikki reyndi að malda í móinn en áttaði sig fljótt á því að það var erfitt að tjónka við Kamillu og fá hana til þess að skipta um skoðun. „Við sjáumst þá bara í skólanum á mánudaginn og svo á ballinu eftir viku, ekki satt?"


  ,,Bless," var það eina sem hún sagði og lokaði svo hurðinni. Nikki stóð skamma stund á tröppunum og ótal hugsanir sóttu á hann. Ljósin í anddyrinu slokknuðu skyndilega og Nikki gekk álútur í burtu.


  Kamilla fann hvernig hjartað sló hraðar í brjósti hennar en áður og skyndilega fannst henni hún hafa verið of kuldaleg við Nikka. Mest langaði hana til þess að hrópa á eftir honum en samt vissi hún ekki hvað hún ætti að hrópa. Hún gægðist út um gluggann við hliðina á hurðinni og fylgdist með Nikka nálgast bíl vina sinna.


  Tommi og Palli sáu að Nikka hafði lítið orðið ágengt því hann yppti öxlum þegar hann nálgaðist bílinn og gaf með því til kynna að hann væri litlu nær um stúlkuna sem hann heillaðist stöðugt meira af.


  „Vonlaust," sagði Tommi og hallaði sér fram á milli Palla og Nikka sem hristi bara höfuðið.


  „Hún sagði allavega nokkur orð við mig," sagði Nikki og fór ekki dult með það að hann væri svekktur. ,Fleiri orð en hún hefur sagt við mig í allt haust."


  „Af hverju vildi hún ekki koma með okkur?" spurði Palli og ók af stað.


  „Mér finnst eitthvað gruggugt við þetta," sagði Nikki og hallaði undir flatt. Hann sá pabba Kamillu fyrir sér í dyrunum, drukkinn og druslulegan. ,Ég get svarið það að mér fannst eins og hún væri glöð eitt augnablik þegar hún sá mig í dyragættinni. En svo var eins og hún áttaði sig á því að hún mætti ekki vera glöð. Ég skil þetta ekki. Það var eins og hún væri skíthrædd við pabba sinn... en samt fór hann þegar hún kom. Ég bara..." Nikki var orðlaus.


  ,,Hann bannar henni kannski að fara út á kvöldin," sagði Palli og reyndi að hjálpa Nikka við að geta í eyðurnar.


  ,,Ég get svarið það að mér fannst ég sjá í þessum dularfullu bláu augum að hana langaði út með mér," endurtók Nikki og sá hin stóru augu Kamillu fyrir sér. ,Ég get svarið það!"


  


  ---


  


  Kamilla fékk nokkur bréf til viðbótar undir borðið hjá sér í næstu viku en gat engan veginn gert sér í hugarlund hver sendi þau. Bréfin voru á svipuðum nótum og fyrsta bréfið - hún var dásömuð í hástert og sendandinn átti ekki til orð yfir fegurð hennar. Kamilla hélt um tíma að Nikki hefði skrifað bréfin af því að hann heimsótti hana en svo fannst henni það fjarstæðukennt. Samt vonaði hún innra með sér að hann hefði gert það. Ekki það að hann hefði heillað hana með orðskrúði og blómvendi þegar hann bankaði upp á hjá henni heldur fann hún einhverjar undarlegar tilfinningar í hans garð kvikna hjá sér.


  Um fátt var annað rætt á fimmtudeginum en fyrirhugað ball. Krökkunum fannst það tilhlökkunarefni að mæta á ballið, draga númer og sjá svo til hvaða herra og dama hefðu dregið sama númer. Fyrirmæli skemmtinefndar skólans voru þau að þeir, sem drægju sama númer, mættu ekki dansa við aðra og það væri stranglega bannað að skipta um „stefnumótaaðila".


  Lilja beið eftir Nikka í lok skóladagsins og það kom örlítið hik á hann þegar hann sá kærustuna sína og vinkonu hennar við enda gangsins. Hann átti ekki von á henni og fannst skrýtið að sjá Verslunarskólastelpurnar í húsakynnum MR. Þau köstuðu kveðju hvort á annað en Nikki fann að hann vildi ekki að Kamilla sæi hann með Lilju. ,Kíktu aðeins með mér inn í fatahengi, Lilja," sagði hann og gekk af stað. Hann strunsaði á undan henni en hún komst ekki hjá því að sjá hverjir komu út úr kennslustofunni á eftir Nikka. Hann klæddi sig í mittisjakkann, sem hann geymdi í fatahenginu, og þegar hann snéri sér við stóð Lilja beint fyrir framan hann.


  „Falleg þessi dökkhærða stelpa með augun sem er með þér í bekk," sagði Lilja við Nikka þegar hann sýndi á sér fararsnið.


  ,,Hver?" spurði Nikki og þóttist ekkert vita að Lilja væri að tala um Kamillu. ,Eru þær ekki allar með augu?"


  „Ég sá nú bara eina með rosalega falleg augu og mikið hrokkið hár - kolsvart."


  „Já, hún," sagði Nikki vandræðalega og leit á vinkonu Lilju sem stóð hjá þeim. Skyndilega fann hann til óöryggis sem hann kannaðist ekki við að hafa fundið fyrir áður. Þegar hann heyrði Lilju nefna Kamillu á nafn var eins og einhverjir tilfinningastraumar færu af stað innra með honum. ,,Mér finnst ekkert varið í hana," sagði Nikki og virtist áhugalaus á umræðuefninu. „Hún er svo heimsk greyið. Þegir bara og starir út í loftið eins og álka." Nikki var utan við sig þegar hann sagði þetta og vissi ekki sjálfur af hverju hann lét þessi orð falla um Kamillu.


  „Hún er samt falleg," sagði Lilja en Nikki tók upp skólatöskuna sína og yppti öxlum til merkis um að honum stæði á sama. Svo óheppilega vildi til að Kamilla stóð hinum megin við þilið í fatahenginu og heyrði hvert einasta orð sem Lilju og Nikka fór á milli. Á þeirri stundu var hún sannfærð um að það væri ekki Nikki sem hefði skrifað henni bréfin.


  


  4. kafli


  Andrea og Tommi, sem voru mestu félagsmálatröllin í bekknum, voru skipuð í skemmtinefnd vegna dansleiksins og þegar föstudagurinn rann upp tilkynntu þau bekkjarfélögum sínum hvað væri á döfinni fram að dansleiknum. Andrea bað alla að vera um kyrrt í bekknum í löngu frímínútunum og stillti sér upp við kennaraborðið ásamt Tomma. Hún hóf mál sitt með sömu vingjarnlegheitum og kurteisi og henni einni var lagið. ,Krakkar, haldið þið aðeins kjafti!" Andreu fannst skvaldrið í bekknum helst til of mikið. „Við Tommi erum búin að ræða aðeins málin varðandi kvöldið og niðurstaða þess er einfaldlega sú að við viljum halda dúndrandi partí fyrir ballið. Hvernig líst ykkur á það?" Af undirtektunum að dæma virtist enginn vera mótfallinn því.


  „Við vorum að velta því fyrir okkur hvort við ættum að fara saman í sund um fimmleytið og fíflast aðeins en mér fannst það eiginlega óþarfi. Annars vildi Tommi ólmur fara í sund með okkur og skil ég hann vel því aðrir eins englakroppar og við stelpurnar í þessum bekk sjást ekki einu sinni á síðum Vogue. Hvað þá í Playboy."


  ,,Augnablik," sagði Tommi og tók orðið af Andreu sem gerði í því að koma Tomma í vandræði. ,Því fyrr sem þið lærið að synda, þeim mun betra. Ég vildi bara gera ykkur greiða."


  Andrea tók aftur til máls á meðan kátínan ríkti hjá nemendunum. ,Nei, í alvöru talað finnst mér ekkert vit í því að fara í sund klukkan fimm því þá er stutt í partíið og lítill tími til þess að taka sig til. Maður þarf nú sinn tíma."


  „Ekkert mál,“ samþykkti Tommi og allir voru sammála síðasta ræðumanni.


  „Við hittumst heima hjá mér upp úr klukkan átta, í grenjandi stuði og gírum okkur upp fyrir skemmtilegasta ball ársins. Eða það vona ég, sagði Andrea og bætti því við að það væri eins gott að lenda á einhverjum góðum gæja. Tilhlökkunin leyndi sér ekki á andlitum nemendanna og Kamilla var meira að segja orðin dálítið spennt.


  


  ---


  


  Andrea tók á móti öllum í sínu fínasta pússi og lék á als oddi. Hún rak foreldra sína að heiman um stundarsakir, sagðist hafa sent þá í sjöbíó, og vísaði bekkjarsystkinum sínum inn í stofu. Hún bjó í glæsilegu einbýlishúsi í Vesturbænum og íburðurinn leyndi sér ekki.


  ,,Skutlaði þér einhver?" spurði Andrea þegar Kamilla mætti einna síðust í partíið.


  ,,Nei, ég bý hérna úti í Skerjafirði. Það er ekki svo langt á milli okkar."


  ,,Nú, ekki vissi ég það," sagði Andrea sem var augljóslega búin að fá sér einn eða tvo bjóra. ,Kannski ég biðji pabba að taka þig með þegar hann keyrir mig í skólann á morgnana."


  ,,Nei, blessuð vertu," sagði Kamilla sem sá það á Andreu að hún sagði þetta meira til málamynda og væri ekki líkleg til að láta reyna á það. „Það er svo gott að skutlast áhyggjulaus með strætó. Stundum læri ég meira að segja á þeim tíma sem strætó silast áfram. Reyndar er hann bara nokkrar mínútur á leiðinni."


  „Við sjáum hvað setur," sagði Andrea og gekk með Kamillu inn í stofuna. Kamillu fannst svolítið skrýtið að sjá bekkjarsystkini sín uppábúin og upptekin við það að ræða málin. Hlæja þess á milli og dreypa á léttum veigum. Hingað til hafði hún litið á þau sem hluta af borðunum og stólunum í kennslustofunni og lítið velt hverjum og einum fyrir sér. Fyrir henni voru þau eins og hverjar aðrar lífverur sem lifa, læra og leika sér. Kamilla fann þó með hverri vikunni sem leið að hún var farin að veita orðum hvers og eins meiri eftirtekt. Hún vissi orðið hvað hver og einn hét. Var búin að gera sér nokkurn veginn í hugarlund hvaða persónuleika hver og einn hefði að geyma. Hún var mannþekkjari og þurfti ekki að vera nema örskamma stund í nálægð viðkomandi til þess að gera sér þokkalega ljósa mynd af honum eða henni ef hún á annað borð hafði áhuga á því. Fyrstu tilfinningar hennar fyrir nýrri manneskju reyndust nánast undantekningarlaust eiga við rök að styðjast þegar á reyndi. Eftir að hafa heyrt hvernig Nikki talaði um hana við kærustuna sína leiddi hún hugann að því hvort næmi hennar á þessu sviði væri að dofna. Innst inni kunni hún nefnilega vel við Nikka eftir stutt kynni en annað virtist ætla að koma á daginn.


  Kamilla gekk hikandi inn um gleðinnar dyr og virti bekkjarsystkini sín fyrir sér þar sem þau sátu ýmist tvö saman eða í smáum hópum og létu sér líða vel. Tónlistin lét vel í eyrum og stemmningin í stofunni var afslöppuð þrátt fyrir að spenningurinn væri farinn að gera vart við sig hjá flestum. Nikki fylgdist með Kamillu þegar hún gekk inn í stofuna ásamt Andreu og reyndi að ná athygli hennar. Þótt Kamilla hefði ekki enn horft á Nikka fann hún hvernig hann fylgdist með henni. Hún gat þó ekki staðist það að horfa á hann eitt stundarkorn og þegar augu þeirra mættust brosti hann til hennar og reyndi að yfirgnæfa tónlistina með stuttu ,hæi". Kamilla lét sem hún tæki ekki eftir honum og settist hjá stelpunum sem höfðu hópað sig saman.


  ,,Þar fór það," sagði Tommi við Nikka þegar hann sá vonbrigðin færast yfir andlit hans.


  „Það er ekki verið að heilsa manni," sagði Nikki fúll og snéri sér að Tomma.


  „Hún er svo dularfull, þú manst," sagði Tommi og minnti Nikka á það sem hann hafði sjálfur sagt um Kamillu. „Hún þarf sinn tíma, þú veist."


  Þótt Kamilla væri að hitta bekkjarfélaga sína í fyrsta skipti utan skólastofunnar var hún ekki lengi að blanda geði við stelpurnar. Hún var í hlutverki hlustandans til að byrja með eins og svo oft áður og svaraði stuttaralega þegar á hana var yrt en smám saman var eins og hún losnaði úr einhverjum fjötrum. Á einhvern óskiljanlegan hátt tókst Andreu að fá hana til þess að drekka tvo bjóra þegar leið á kvöldið og hún var farin að yrða á stelpurnar að fyrra bragði. Kamilla hafði aldrei nokkurn tímann látið áfengan drykk inn fyrir sínar varir og hafði í raun ímugust á áfengi. Einhverra hluta vegna lét hún tilleiðast að þessu sinni og fyrr en varði fékk hún roða í kinnarnar og fann fyrir léttu kæruleysi sem hún átti erfitt með að koma í veg fyrir. Skemmtanalíf hafði verið henni að mestu ókunnugt fram til þessa en skyndilega varð löngunin í dansleik og skemmtun hlédrægninni yfirsterkari.


  Andrea dró andann léttar þegar henni hafði tekist að smala frískum fjörkálfunum út í leigubílana sem biðu þess að flytja þá á Borgina. Hún hafði lofað foreldrum sínum að skilja við húsið í því ásigkomulagi sem það var fyrir partíið og stóð við orð sín. Kamilla aðstoðaði hana við að hreinsa til í stofunni og þær fór síðastar út úr húsinu. Kamilla hafði aðeins drukkið tvo bjóra en Andrea fór aðeins frjálslegar með mjöðinn. „Við verðum endilega að hittast oftar," sagði Andrea þar sem þær sátu tvær einar í leigubílnum. ,Ég kann ofsalega vel við þig."


  ,,Sömuleiðis," sagði Kamilla og brosti.


  „Margir hafa verið að tala um hvað þú sért þögul og skrýtin í skólanum en ég sé það núna að þú ert þrælfín. Svo væri ég líka alveg til í að vera eins og klippt út úr tískublaði eins og þú." Kamilla svaraði engu en leit hlýlega á Andreu sem var orðin mátulega mjúk. ,Ég hef heyrt hvernig strákarnir tala um þig í frímínútunum. Sumir bókstaflega slefa," sagði Andrea.


  „Ég hef nú líka heyrt þá tala um þig," skrökvaði Kamilla kurteislega en hún hafði ekkert annað að segja. ,Ég vildi að ég væri svona opin og almennileg eins og þú," bætti hún síðan við og að þessu sinni talaði hún frá hjartanu. ,Þú segir allt sem þig langar til, hvar og hvenær sem er."


  ,,Munurinn á mér og þér er sá að ég er blaðurskjóða en þú kannt þig og ert sjarmerandi," sagði Andrea og Kamillu fannst eins og Andrea ætlaði að fara að gráta.


  „Mér finnst þú frábær," sagði Kamilla og tók utan um Andreu sem hallaði sér upp að henni. ,Þótt ég hafi ekki rætt mikið við þig í vetur frekar en aðra hef ég oft fylgst með þér af aðdáun. Hvernig þú tjáir þig og segir allt sem þér býr í brjósti."


  „Þú ert örugglega meiriháttar vinkona," kjökraði Andrea sem hefði betur farið hægar í sakirnar með söngvatnið. „Við skulum hittast oftar."


  Leigubíllinn staðnæmdist fyrir utan Borgina og stelpurnar fóru aftast í þyrpinguna og biðu þess að komast inn. Veðrið var fremur napurt og þær hjúfruðu sig hvor upp að annarri.


  ,,Ertu til í að koma með mér á klósettið á eftir því ég verð að laga mig aðeins til."


  ,,Sjálfsagt," sagði Kamilla og tók aðgöngumiðann upp úr veskinu. Kamilla dró númerið 37 upp úr hattinum við innganginn en Andrea 83. Þær ræddu um það á leiðinni á klósettið hvaða strákar væru svo heppnir að hafa sömu númer í fórum sínum en Andrea var enn með hugann við strákana í 6. bekk. Borgin var stútfull af skælbrosandi og skökkum menntskælingum og flestir leituðu að samstæðu númeri í fórum jafnaldra sinna. Skömmu eftir að Andrea og Kamilla mættu á svæðið tilkynnti formaður nemendaráðs skólans að þeir, sem væru ekki enn búnir að finna ,maka" sinn, ættu að mæta á dansgólfið á miðnætti. Kamilla átti fullt í fangi með að fylgja Andreu eftir og var engu líkara en að þær væru í skoðunarferð um svæðið. Andrea æddi áfram eins og hún fengi borgaða háa fjárfúlgu fyrir hvert skref sem hún tók og Kamilla missti stöku sinnum sjónar á henni.


  ,,Andrea! Andrea, ég nenni ekki þessum æðibunugangi," sagði Kamilla þegar henni tókst loks að troða sér upp að henni. ,Förum bara út á gólfið og sjáum hvort örlögin verði okkur ekki hliðholl."


  ,,Kíkjum fyrst til krakkanna," sagði Andrea og dró Kamillu með sér. „Við töluðum um að hittast við borðin hjá innsta barnum, er það ekki?" Flest bekkjarsystkina þeirra sátu þar og það fyrsta, sem Kamilla tók eftir, var Tommi sem engdist sundur og saman af hlátri. Hún sá líka að Nikki var undarlega niðurdreginn og hafði ekki mikinn áhuga á að taka undir hláturinn.


  ,,Er stuð á ykkur?" spurði Andrea og settist á eitt borðið. Henni virtist líka það mun betur að sitja uppi á borðum en á stólum hvar sem hún var.


  ,,Geggjað," stundi Tommi á milli hláturrokanna.


  ,,Hvað er svona fyndið?" spurði Andrea og leit til skiptist á Tomma, sem var að rifna úr hlátri, og Nikka sem var eins og grár, fýldur bolabítur.


  ,,Spurðu Nikka," sagði Tommi sem virtist vera búinn að þenja hláturtaugarnar í botn. Andrea spurði Nikka sem svaraði engu en hristi bara höfuðið.


  ,,Sérðu Petru sem stendur við borðið þarna," sagði Tommi og benti á akfeita stelpu sem stóð skammt frá þeim. ,,Þú veist að hún og tvíburasystir hennar eru í 3.D. Gettu hvað? Þetta er pæjan hans Nikka í kvöld. Það er ekki nóg með að hún sé eins og svín heldur eru þær systur kallaðar ,,skítamórall skólans" því þær eru víst leiðinlegri en allt sem leiðinlegt er og lifandi. Svo notar hún víst skó númer 47. Hún og Nikki geta farið í siglingu á Tjörninni í skónum hennar eftir ballið." Tommi naut þess að stríða Nikka sem fannst þetta ekkert fyndið lengur. Hann hafði enga löngun til þess að dröslast með akfeita stelpu allt kvöldið og ekki bætti úr skák að Kamilla sýndi honum engan áhuga.


  ,,Hún gæti verið góð sál," sagði Andrea án þess að stökkva bros en Nikki sá á svip hennar að hún sagði þetta bara af illkvittni.


  Kamilla gat ekki leynt brosinu og tuldraði með sjálfri sér: ,,Maður fær alltaf það sem maður á skilið."


  ,,Hvað sagðirðu?" spurði Tommi og leit brosandi á Kamillu.


  „Allt fínt bara. Hverja fékkst þú?"


  „Ég veit það ekki ennþá. Ég hitti draumadísina á gólfinu


  eftir skamma stund. Verður þú ekki þar?"


  „Það er víst," svaraði Kamilla og sýndi þessum pörunartilburðum lítinn áhuga. Hún gerði sér reyndar grein fyrir því að hún þurfti að dansa við sama herrann eitthvað fram yfir


  miðnætti en lét sem það væri algjört aukaatriði. „Hvaða númer ertu með?" spurði Tommi ,,37."


  ,,Æi, óheppin," svaraði hann að bragði. ,Kannski færð bú að dansa við mig á næsta balli." „Hver veit."


  Tomma tókst að draga Nikka með sér fram á gólfið þegar byrjað var að kalla handhafa samstæðra númera upp að sviðinu. Kamilla og Andrea stóðu skammt frá þeim. Nikki tók vart augun af Kamillu þegar hann var nærri henni og þótt hún tæki eftir því lét hún sem hún sæi hann ekki. Kamillu varð skyndilega hugsað heim til sín þar sem hún stóð á miðju dansgólfinu umkringd fjölda æstra unglinga sem biðu spenntir eftir því að detta í lukkupottinn. Skyndilega fékk hún samviskubit yfir því að hafa farið á ballið því pabbi hennar var orðinn rallhálfur þegar hún fór í partíið til Andreu og var líklegur til þess að gera einhvern óskunda. Hún reyndi að sannfæra sjálfa sig um að allt væri í stakasta lagi heimafyrir og að hún ætti það inni hjá sjálfri sér að sletta örlítíð úr klaufunum. Þegar Andrea kippti spennt í hana og sagðist vera með númerið sem kallað hefði verið upp hratt hún hugrenningum sínum á braut.


  ,,Svenni sveitó!" stundi Andrea þegar hún sá hver hafði fengið sama númer og hún. ,Detta nú ekki af mér allar dauðar lýs - af skítafýlu," bætti hún við og leit á Kamillu. ,,Þá er ekki um neitt annað að velja en að slá þessu upp í kæruleysi, fá sér tvo létta og fá fjósalyktina beint í æð." Hún var rokin með það sama og það síðasta, sem Kamilla sá af henni í bili, var að hún stjakaði hressilega við Svenna. Skömmu eftir að Andrea hvarf á braut leit Kamilla til Nikka og Tomma sem biðu spenntir eftir stúlkunni hans Tomma. Einhverra hluta vegna fikraði hún sig nær þeim án þess að láta mikið á því bera en þegar hún nálgaðist þá greip Tommi skyndilega fyrir andlitið.


  „Ég trúi þessu ekki," öskraði hann og var engu líkara en hann hefði orðið fyrir skoti. Grámyglulegur svipurinn á Nikka breyttist hins vegar og hann ljómaði í framan eins og sólskinsstrákur.


  ,,Hitt svínið," sagði Nikki og var ekkert að leyna áliti sínu á tvíburunum. Kamilla áttaði sig nú á því sem hafði gerst og gat ekki annað en brosað. Maður fær það sem maður á skilið, hugsað hún með sér og leit á fitukeppina sem tróðu sér í gegnum mannþröngina í áttina að Tomma.


  Tommi fékk nokkurs konar móðursýkiskast þegar hinn feiti tvíburinn birtist skælbrosandi fyrir framan hann og beið eftir því að fylgdarsveinninn gripi undir arminn á henni. Hann kom ekki upp nokkru orði heldur starði með opinn munninn á óheppnina sem hafði knúið dyra þetta kvöld. Nikki sá skyndilega húmorinn í þessari ólukku þeirra og sló á léttari strengi.


  ,,Svona, gerum gott úr þessu. Let's have some bacon and eggs," hann fékk dálítinn móral eftir að hafa látið þetta út úr sér fyrir framan tvíburann og reyndi að bjarga sér fyrir horn. ,Viltu kannski eitthvað annað í morgunmat?" sagði hann og beindi orðum sínum að tvíburanum.


  „Það er um að gera að hafa þetta á hreinu sem fyrst," sagði Tommi og leit á Nikka og varð aumkunarverður á svipinn.


  Kamilla var varla búin að jafna sig á þessari uppákomu þegar ljóshærður strákur, sem hún hafði aldrei séð fyrr, staðnæmdist fyrir framan hana. ,Ég frétti að þú værir með númerið 37," sagði hann og var ekkert að tvínóna við hlutina. Kamilla leit sem snöggvast á hann og henni var greinilega brugðið. Það var eins og þessi strákur hefði dottið niður úr loftinu án þess að gera boð á undan sér. Þetta kom svo flatt upp á Kamillu að hún kom ekki upp nokkru orði.


  ,,37," sagði hann og sýndi henni númerið sitt.


  ,,Já," sagði Kamilla en lét það vera að sækja miðann sinn. Í fljótu bragði fannst henni strákurinn myndarlegur, hann var hár og sterklega byggður.


  „Keli," sagði hann jafn óvænt og hann hafði birst en bætti reyndar við að hann héti Áskell. „Kamilla."


  ,,Hljómar vel, KK, Ekki satt?" Keli rétti Kamillu arminn og hún átti engra annarra kosta völ en að þiggja hann. Keli var nemandi í 4. bekk og útskýrði það fyrir Kamillu að þar sem ekki væri sami fjöldi stráka og stelpna í árgöngunum hefðu sumir lent með einhverjum sem væru ýmist ári eldri eða yngri. ,Þetta breytir engu - er bara skemmtilegra, ekki satt?" Kamilla yppti öxlum til merkis um það að hún hefði enga skoðun á málinu. Keli bauð henni upp á gosdrykk og síðan settust þau við autt borð í salnum.


  Þótt Tommi og Nikki hefðu mesta löngun til þess að láta sig hverfa af ballinu kunnu þeir ekki við annað en að sinna dömunum sínum aðeins. Þeir reyndu að draga þær eins oft afsíðis og kostur var til þess að sem fæstir sæju þau saman. Nikki hafði ekki enn séð með hverjum Kamilla lenti og teygði vel úr hálsinum þar sem hann sat til þess að geta séð sem flesta sem áttu leið fram hjá. Tommi var búinn að ná sér eftir vonbrigðin og þegar hann sá að Nikka stóð orðið á sama um þetta allt saman sló hann þessu upp í kæruleysi.


  ,,Af hverju eruð þið tvíburar, stelpur?" spurði hann eins og fimm ára krakki en af svipbrigðum hans að dæma óskaði hann eftir svari.


  ,,Af hverju?" spurðu þær samtímis eins og tvíburum sæmir. „Ætli mamma og pabbi hafi ekki bara gert það tvisvar sama kvöldið," sagði Petra sem hafði yfirleitt orðið fyrir þeim.


  „Það er húmor í ykkur," sagði Tommi og leitaði eftir stuðningi hjá Nikka.


  ,,Fáránleg spurning kallar á fáránlegt svar," sagði hún og skók sér í sætinu.


  „Af hverju eruð þið svona feitar?" spurði Nikki sem reyndi að vera jafn alvarlegur og Tommi. „Í alvöru. Af hverju gerið þið ekkert í þessu?"


  ,,Hver segir að fólk eigi endilega að vera mjótt?"


  „Ég meina..." Nikki var ekki með það á hreinu hverju hann ætti að svara og lét þessi tvö orð duga í bili. ,Þetta hlýtur að vera ömurlegt," sagði hann svo.


  ,,Svo eruð þið víst svo hundleiðinlegar," bætti Tommi við áður en þeim gafst kostur á að svara Nikka. Nikka fannst þetta aðeins of langt gengið og hnippti í Tomma undir borðinu.


  "Þú trúir nú öllu sem þú heyrir," sagði Nikki og snéri sér að Tomma. Hann reyndi að skipta um umræðuefni og dæsti skyndilega um leið og hann sýndi á sér fararsnið.


  ,,Nennið þið að hinkra? Ég þarf aðeins að skreppa fram." Nikki stóð upp frá borðinu áður en Tommi eða tvíburarnir náðu að tjá sig en Nikki gaf Tomma til kynna með bendingum að hann ætlaði aðeins að rölta um húsið. Af svipnum á andliti Tomma að dæma var hann síður en svo sáttur við að þurfa að halda tvíburunum félagsskap á meðan Nikki færi á flakk. Nikki var búinn að fá sér aðeins í glas og dauðlangaði allt í einu til þess að hafa upp á Kamillu. Hann var fyrst og fremst forvitinn að sjá dansherrann hennar en vildi sömuleiðis láta vita af sér. Dansleikurinn var svo vel sóttur að það var ekki heiglum hent fyrir Nikka að komast leiðar sinnar. Hann hafði ekki undan að heilsa skólafélögunum og það voru ekki síst stelpur sem fundu sig knúnar til þess að kasta kveðju á hann. Nikki var ekki þannig skapi farinn þessa stundina að spjalla við hina og þessa um daginn og veginn en þegar hann mætti Palla, vini sínum, í fylgd fagurrar stúlku rak hann í rogastans.


  „Alltaf ert þú jafn heppinn," sagði Nikki og tók ekki augun af stúlkunni sem stóð brosandi við hlið Palla. ,Það er eitthvað annað en ég."


  „Nikki, Ásdís - Ásdís, Nikki," sagði Palli sem var ekkert að hafa fyrir því að kynna þau með virktum, heldur gerði það í fljótheitum. „Nikki er vinur minn - eða öllu heldur, ég er bílstjórinn hans. Ásdís er í 4.A."


  „Ég kannast við þig," sagði Ásdís og brosti til Nikka sem var upp með sér að stelpa í 4. bekk hefði tekið eftir einum af busum skólans.


  ,,Ég hef líka séð þig," sagði Nikki en beindi síðan orðum sínum til Palla. ,Hefurðu nokkuð séð Kamillu?"


  „Hún sat þarna frammi rétt áðan með Kela sem er með mér í bekk," sagði Palli og benti eitthvert aftur fyrir sig. ,,Ég skil ekki af hverju hún lenti með strák í 4. bekk."


  ,,Keli, er það ekki töffarinn sem þú hefur stundum talað um?" spurði Nikki áhyggjufullur.


  ,,Jú, jú, ekkert smá leiðinlegur. Hann kann sko að villa á sér heimildir. Mér finnst Kamilla eiga eitthvað betra skilið en hann."


  „Við tölum saman á eftir," sagði Nikki þegar Palli gerði sig líklegan til þess að ræða málin aðeins lengur. Hann ruddi sér leið í gegnum þyrpinguna og forðaðist að horfast í augu við þá sem hann mætti og þekkti til þess að þurfa ekki að heilsa þeim. Dansgólfið var krökkt af eldfjörugum menntskælingum sem dönsuðu eins og þeir ættu lífið að leysa. Nikki var með hugann við Kamillu en skildi ekkert í því af hverju hún hafði lent með strák í 4. bekk. Þegar hann sá hvar Kamilla sat í hrókasamræðum við Kela staðnæmdist hann og fylgdist með þeim álengdar. Þau sátu við innsta borðið í salnum og höfðu þokkalegt næði þótt tónlistin glymdi skelfilega hátt um allt húsið. Reykjarmökkurinn var mikill og loftræstingin á Borginni hafði greinilega ekki undan að blása fersku lofti í húsið. Nikki lét fara lítið fyrir sér hjá einum af börunum og fylgdist með úr fjarlægð. Hann varð reyndar stöðugt fyrir ónæði af skólasystkinum sínum en hann sýndi þeim lítinn áhuga og fæstir stöldruðu því lengi við hjá honum. Eftir nokkrar mínútur stóð Keli upp frá borðinu og gat Nikki sér til um að hann ætlaði að skreppa á klósettið. Hann lét þetta tækifæri ekki renna sér úr greipum og gekk ákveðinn að borðinu til Kamillu. Þegar hún tók eftir honum snéri hún sér undan og horfði út um gluggann.


  „Hæ, má ég setjast smá stund?" Nikki beið ekki eftir svari heldur settist andspænis Kamillu og hallaði sér yfir borðið. ,Hvernig gast þú lent með strák úr 4. bekk?" spurði hann og lét sem honum stæði ekki á sama.


  „Hvað varðar þig um það?" sagði Kamilla sem leit eitt augnablik á Nikka en útsýnið yfir Austurvöll heillaði hana þó meira.


  ,,Ég hélt að eingöngu 3. bekkingar gætu lent saman."


  „Það eru ekki jafn margir strákar og stelpur í hverjum árgangi," sagði Kamilla án þess að breyta um svip. ,Ég á ekkert vantalað við þig."


  „Það mætti halda að ég hefði gert þér eitthvað." Nikka stóð ekki á sama um fúllyndi Kamillu og greip í handlegginn á henni um leið og hann sagði þetta. ,Til hvers varstu að mæta á þetta ball úr því bú ert of fín til þess að tala við bekkjarsystkini þín?"


  ,,Til hvers ert þú að reyna að blanda geði við heimskar stelpur?" sagði Kamilla og leit á hendina á Nikka sem hélt um úlnliðinn á henni. Hún lagði áherslu á orðið þú og augnaráðið og tónninn í röddinni gaf til kynna að nærveru Nikka væri ekki óskað lengur.


  ,,Hvað meinarðu?" spurði Nikki. Hann áttaði sig ekki á því hvað Kamilla var að fara.


  „Það sem ég segi," sagði Kamilla og leit nú loksins í augun á Nikka. Bláu augun hennar virtust stærri og skærari en nokkru sinni fyrr og Nikki sleppti takinu næstum samstundis og hún leit á hann. Það var eins og hann sæi eitthvað í augunum sem hann hafði aldrei tekið eftir fyrr. „Hún er svo heimsk greyið. Þegir bara og starir út í loftið eins og álka." Kamilla rifjaði upp það sem Nikki hafði sagt við Lilju, kærustuna sína, um hana þegar hann hélt að hún heyrði ekki til.


  Það var eins og Nikki hefði fengið hnefahögg í andlitið þegar Kamilla sagði þetta. Hann varð sviplaus og hlammaði sér aftur í stólinn. Kamilla leit af honum og hélt áfram að stara stjörfum augum út um gluggann. Nikki fann hvernig hann hitnaði af reiði út í sjálfan sig en kom ekki upp einu einasta orði. Atvikið í fatahenginu í MR rifjaðist upp fyrir honum í skjótheitum eins og martröð á breiðtjaldi en hann vissi ekki hvernig hann átti að sannfæra Kamillu um að hann hefði aðeins verið að skrökva að Lilju svo hún yrði ekki afbrýðisöm.


  „Kamilla, ég elska þig," sagði Nikki skyndilega, mun ákveðnari en fyrr eftir að hafa litið vandræðalega í kringum sig til þess að fullvissa sig um að enginn annar en Kamilla heyrði til hans. Hann bjóst við Kela til baka á hverri stundu og ákvað því að gera lokatilraun til þess að vinna Kamillu á sitt band. Kamilla leit aftur á hann án þess að sýna nokkur svipbrigði og Nikka fannst hann sogast inn í bláu augun hennar.


  „Elskar þú hvað?" sagði Kamilla og hafði ekki augun af Nikka. ,Þú þekkir örugglega ekki muninn á ást og appelsínu. Ég er líka viss um að þú veist ekki hvað það er að þrá, þykja vænt um eða þekkja eigin tilfinningar. Þú ert eins og hvert annað merkikerti, áttavilltur í eigin sjálselsku og sýndarmennsku." Kamilla var ekkert að skafa utan af hlutunum enda áttu þeir ekki von á góðu sem gerðu eitthvað á hennar hlut. Nikki hafði aldrei heyrt hana segja svona mörg orð í einu óumbeðin en loksins þegar það gerðist var þeim beint gegn honum sjálfum.


  ,,Ég elska þig samt," sagði Nikki en þó með minni raddstyrk en í fyrra skiptið.


  ,,Ég myndi kannski trúa þér ef þú mættir berfættur í skólann á mánudaginn."


  Kamilla vildi ekki eyða fleiri orðum í Nikka og snéri sér undan. Nikka varð ljóst að þetta var hvorki staður né stund til þess að bræða hjarta Kamillu og stóð því upp frá borðinu. Hann strunsaði í snarhasti til Tomma sem lét sér leiðast með tvíburunum en hélt þó uppi samræðum við stelpurnar.


  ,,Djöfuls asni get ég verið," sagði Nikki og settist við hliðina á Tomma sem varð himinlifandi þegar hann sá Nikka birtast. ,Hún talar aldrei við mig framar."


  „Hvað er nú?"


  „Ég er búinn að klúðra þessu." Nikki sagði Tomma frá því sem honum og Kamillu fór á milli og sömuleiðis frá atvikinu með Lilju í fatahenginu í MR. Strákarnir ræddu málin ítarlega í viðurvist tvíburanna og létu sig engu skipta þótt þær heyrðu allt sem þeir sögðu. Þær litu annað slagið hvor á aðra en síðan til skiptist á Tomma og Nikka.


  ,,Hvenær ætlið þið að dansa við okkur?" spurði Petra þegar henni var farið að leiðast þófið og áhugaleysi strákanna á henni og systur hennar. Nikki leit á Petru með þannig augnaráði að hún sá eftir því að hafa opnað munninn.


  ,,Hver bað þig um að tala?" Hortugheit Nikka og Tomma í garð tvíburanna voru með eindæmum og þeir yrtu aldrei á stelpurnar nema með niðurlægingartón í röddinni. „Hvað gerið þið þegar þið eruð hrifnar af strákum og langar til þess að fá athygli?"


  „Ég veit það ekki," sagði Petra vandræðalega en samt var greinilegt á svipnum á henni að hún var að hugsa um eitthvað sérstakt.


  „Hann meinar annað en að setjast ofan á strákana og þvinga þá til þess að tala," sagði Tommi og glotti. Petru fannst nóg komið af aulafyndni strákanna og stóð upp frá borðinu. Hún hnippti í systur sína og þær hlunkuðust í burtu.


  „Loksins," sagði Tommi og horfði á eftir þeim, ,ég hélt að okkur ætlaði aldrei að takast að fæla þær frá okkur."


  „Við vorum hrikalega ógeðslegir við þær," sagði Nikki sem var farinn að átta sig á því hvers konar ruddar þeir hefðu verið við tvíburana.


  ,,Hvað áttum við að gera? Hanga í keppunum á þeim á dansgólfinu, láta aðra hlæja að okkur og panta svo vörubíl til þess að koma þeim heim? Ekki að ræða það." Strákarnir blönduðu geði við skólafélaga sína næsta klukkutímann en Nikki gerði það sem hann gat til þess að fylgjast með Kela og Kamillu. Það fór í taugarnar á honum þegar hann sá Kamillu brosa og hlæja því hún hafði farið svo sparlega með það í skólanum til þessa. Palli og Ásdís skemmtu sér konunglega og Andrea og Svenni sömuleiðis. Andrea lét sér fátt um finnast þótt hún missti af einhverjum gæjum með því að dansa við Svenna og virtist skemmta sér hið besta.


  Þegar klukkan var langt gengin í tvö sá Nikki að Kamilla og Keli sýndu á sér fararsnið. Hann rauk þá af stað í dauðans ofboði til þess að hafa upp á Palla því hann var sá eini af þeim félögunum sem var á bíl og allsgáður. Nikki og Tommi kíktu í hvert horn og glenntu upp augun. ,Þau eru að dansa," sagði Tommi skyndilega og hnippti í Nikka. Nikki þröngvaði sér í gegnum mannhafið á gólfinu í áttina til Palla og rak varirnar næstum því upp í eyrun á honum. ,Fljótur! Þú verður að skutla okkur."


  Palli var eins og útsprungin rós á dansgólfinu því hann skemmti sér svo vel með Ásdísi en þegar Nikki yfirgnæfði tónlistina á þennan frekjulega hátt fölnaði rósin í andlitinu á Palla. ,Ég er ekkert að fara strax." Hann var vanur að láta stjórna sér án þess að gera sér fyllilega grein fyrir því en núna langaði hann til þess að fara eftir eigin löngunum og þrám.


  „Kamilla og Keli eru að fara og ég verð að vita hvað þau gera."


  ,,Hvað er að þér?" sagði Palli og það gætti sárinda í röddinni. ,Láttu hana bara í friði, maður. Þú getur talað við hana á morgun. Við Ásdís viljum vera lengur á ballinu." Nikki greip í handlegginn á Palla og dró hann af stað. Palli streittist á móti en Ásdís fylgdist forviða með tilburðum strákanna.


  „Bíddu aðeins," sagði Palli og reif sig lausan. Hann gekk síðan að Ásdísi og spurði hvort hún væri til í að fara með sér núna. Hún hristi höfuðið og sagðist vilja vera út allt ballið.


  ,,Þú getur sótt hana á eftir," sagði Nikki óþolinmóður og kippti aftur í Palla sem var í þann mund að gefa eftir. Hann var sár út í Nikka en vildi ekki spilla vináttu þeirra með því að malda í móinn.


  „Ég kem og sæki þig klukkan þrjú," sagði Palli og greip um handlegginn á Ásdísi sem var síður en svo ánægð með þessa uppákomu.


  Nikki, Tommi og Palli fylgdust með Kela og Kamillu úr fjarska þar sem þau gengu eftir Austurstræti. Svo skemmtilega vildi til að Keli og Palli höfðu báðir lagt bílunum í sömu götunni og því misstu strákarnir ekki sjónar á þeim þegar þau óku af stað. ,Ég trúi því ekki að hún ætli að vera með þessum dela," sagði Nikki sem hafði ekki augun af bílnum. Palli sat þögull undir stýri og hafði engan áhuga á því að taka þátt í þessu. Hann var ekki bara sár út í Nikka heldur líka svekktur út í sjálfan sig fyrir að láta aðra stjórna lífi sínu. Tomma fannst þetta hins vegar spennandi og lifði sig inn í þetta eins og Nikki. Palla létti mikið þegar hann sá að Keli tók stefnuna í átt að Skerjafirðinum því það gaf til kynna að hann ætlaði að skila Kamillu fljótt af sér. Bíllinn staðnæmdist fyrir utan húsið bar sem Kamilla bjó og Palli gætti þess að halda sig í hæfilegri fjarlægð. ,Ég ætla að fara aðeins nær," sagði Nikki og opnaði bílhurðina og skaust út í myrkrið.


  ,,Hann er ekki í lagi þessi drengur," sagði Palli fúll við Tomma þegar Nikki var farinn. ,Þykist vera á föstu með Lilju en er svo eins og skugginn af Kamillu. Ekkert smá uppáþrengjandi." Tommi tjáði sig lítið um áhuga Nikka á Kamillu en sagðist þó vel skilja Nikka.


  ,,Hann er ekki að taka tillit til mín," sagði Palli. ,Eyðileggur heilt ball fyrir mér loksins þegar ég hitti stelpu sem sýnir mér áhuga."


  „Ætlarðu ekki að hitta hana eftir ballið?" spurði Tommi en beið ekki eftir svari því hann benti út um rúðuna í áttina að bílnum hans Kela. „Hann er á bak við runnann rétt hjá bílnum."


  „Gaman að sitja hér og ímynda sér hvað aðrir eru að tala um." Palli var kominn með grænar bólur af leiðindum og leit orðið ansi oft á klukkuna. ,Ég fer rétt fyrir þrjú og skil hann bara eftir."


  Skyndilega opnaði Kamilla hurðina og gerði sig líklega til þess að fara út úr bílnum. Hún hikaði og leit á Kela sem gerði tilraun til þess að kyssa hana en hún fór út áður en honum tókst áætlunarverk sitt og gekk hröðum skrefum upp að húsinu. ,Það var mikið," sagði Palli léttari í bragði en áður og kíkti eftir Nikka.


  ,,Hann reyndi að kyssa hana," sagði Nikki þegar hann settist móður og másandi inn í bílinn eftir að hafa skokkað til baka. ,Sem betur fer lét hún ekki plata sig."


  


  5. kafli


  Kamillu leið undarlega á laugardeginum eftir dansleikinn. Það var eins og nýjum kafla hefði verið bætt í lífsbókina hennar. Kafla sem hana hafði ekki langað til þess að skrifa til þessa en svo var hann skyndilega þéttskrifaður áður en hún gat áttað sig almennilega á því. Hún fann að hún hafði gaman af því að renna yfir kaflann í huganum þótt hún hefði ekki minnstu hugmynd um hvert framhald hans yrði. Keli hringdi í hana þegar leið á daginn og spurði hvort hún hefði eitthvað sérstakt fyrir stafni um kvöldið. Kamilla hikaði þegar hún heyrði hver var í símanum en sagði síðan stutt í spuna að hún væri upptekin. Hún skellti á áður en Kela gafst tími til þess að ræða frekar við hana og sat síðan við símann í skamma stund án þess að geta gert það upp við sig hvort hún vildi að hann hringdi aftur. Henni fannst Keli myndarlegur og sjarmerandi strákur og fannst notalegt hvernig hann stjanaði við hana á ballinu. Samt vissi hún ekki hvort hún vildi hitta hann aftur. Kamillu líkaði það illa að hann skyldi hafa reynt að kyssa hana í kveðjuskyni en samt átti hún erfitt með að hætta að hugsa um hann. Hún fékk dálítinn móral yfir því að hafa látið Andreu plata sig til þess að drekka tvo bjóra en eftir á að hyggja var það kannski það sem gerði það að verkum að hún opnaði sig örlítið. Samt sem áður var hún ákveðin í því að láta ekki glepjast eins og pabbi hennar hafði gert og sagði við sjálfa sig að áfengi færi ekki inn fyrir hennar varir aftur. Kamilla var yfirleitt það staðföst að ákvæði hún eitthvað gat enginn eða ekkert fengið því breytt. Hún hafði horft upp á pabba sinn verða áfenginu að bráð með öllum þeim ógeðslegheitum, leiðindum og sárindum sem því fylgdu og var staðráðin í að forðast að lenda í þeim forarpytti.


  Keli hringdi aftur á sunnudeginum og var kurteisin uppmáluð eins og endranær. Honum tókst að fá samþykki Kamillu fyrir bíóferð um kvöldið en þegar hún lagði á efaðist hún um að hún væri að gera rétt. Þótt henni líkaði vel við Kela eftir stutt kynni hafði hún það á tilfinningunni að hann væri ekki allur þar sem hann væri séður. Það var eitthvað í fari hans sem pirraði hana en hún gat ekki áttað sig á því hvað það var. Hann hafði næstum óaðfinnanlega framkomu að hennar mati og kannski var það sem vakti grunsemdir hjá henni.


  Nikki lá í leti á laugardeginum en sló þó á þráðinn til vina sinna. Palli var ekkert yfirmáta hress en sagði Nikka frá því að hann hefði hitt Ásdísi aftur um þrjúleytið og skutlað henni heim. Hann trúði Nikka fyrir því að þau hefðu kelað í bílnum fyrir utan heimili Ásdísar áður en leiðir þeirra skildu. „Og?" spurði Nikki sem var spenntur að heyra framhaldið.


  „Hún vildi ekki bjóða mér inn og ég fékk skýringu á því skömmu síðar," sagði Palli. ,Kærastinn hennar svaf heima hjá henni, takk fyrir."


  ,,Ha?" stundi Nikki og átti varla til orð.


  ,,Hún er á föstu og gæinn beið bara eftir henni á meðan hún fór á ballið."


  ,,Var hún ekkert að segja þér frá því?"


  „Þið væruð eiginlega góð saman," sagði Palli og brúnin léttist aðeins á honum. ,Bæði á föstu en samt biluð. Ég er að spá í að hringja í hana í dag og þakka henni fyrir kvöldið. Vonandi svarar kærastinn."


  „Blessaður gerðu það ekki, maður," sagði Nikki sem bjóst reyndar ekki við því að Palli hefði hugrekki til þess að láta verða af því.


  Þegar Keli var nýbúinn að sækja Kamillu hringdi síminn heima hjá henni. Nikki gat ekki á sér setið lengur því hann vildi útskýra málin fyrir Kamillu áður en þau hittust í skólanum. „Hún fór í bíó," sagði pabbi hennar og það var ekki hægt að segja að röddin hafi ómað af gleði. ,Skipti mér ekki af því með hverjum hún fór en hann var hár og ljóshærður." Nikki kreppti hnefana ósjálfrátt og óprenthæfar hugsanir hans þvældust hver fyrir annarri. Hann bölvaði með sjálfum sér en það kom annað hljóð í strokkinn þegar Lilja birtist skyndilega heima hjá honum. Hún hafði hringt í hann kvöldið áður til þess að láta hann vita að hún væri á leið út með vinkonum sínum en Nikki sagðist ekki vera upplagður til þess að fara með þeim. Núna birtist hún hins vegar sæ1 og glöð og sagðist vera farin að sakna hans. Þau trítluðu upp í herbergi til Nikka og komu sér makindalega fyrir. Nikki sagði Lilju upp og ofan af atburðum föstudagskvöldsins en minntist vitanlega ekki orði á Kamillu. Lilja og Nikki voru nokkuð áþekk að því leyti að þau höfðu ekki þörf fyrir að hanga saman öllum stundum þótt þau væru á föstu. Stundum hittust þau ekki í nokkra daga samfleytt og voru sjálfum sér nóg eða nutu félagsskapar vina sinna. Þau voru búin að vera saman í rúmt ár og það fór ekkert á milli mála að þeim þótti að vissu leyti fínt að vera saman. Ástæða þess var sú að þau voru vinsæl meðal jafnaldra sinna og stórglæsileg. Nikka þótti vænt um Lilju og vissi að hún bar sama hug til hans en samt var hann þess fullviss þau myndu ekki vera saman um aldur og ævi. Hann fann hvernig tilfinningar hans leituðu stöðugt meira til Kamillu þótt hann hefði ekki enn fengið neina svörun við þeim. Það var ekki laust við að Nikka liði stundum illa vegna þess sem var að gerast innra með honum. Hann sá hin bláu augu Kamillu fyrir sér öllum stundum og hún skipaði stöðugt meiri sess í hugarheimi hans. Þegar hann uppgötvaði að annar strákur hefði náð forskoti á hann og fengið Kamillu með sér í bíó var um að gera að ganga hreint til verks sem fyrst og vera ekkert að tvínóna við hlutina. Nikki var staðráðinn í því að komast að því hvað bjó á bak við bláu augun, hvað sem það kostaði.


  Móðir Nikka keyrði hann í skólann á mánudagsmorgninum en hann var yfirleitt vanur að taka strætó. Hann bað mömmu sína að keyra sig að þessu sinni án þess að tilgreina ástæðuna og henni þótti það ekkert tiltökumál. Þau mæðginin voru góðir vinir og áttu það til að sitja saman löngum stundum og ræða um lífið og tilveruna. Nikki treysti móður sinni fyrir flestu sem hann tók sér fyrir hendur og hún kunni einstaklega vel við Lilju, kærustuna hans.


  Nikki setti skólatöskuna ofan á fæturna á sér í bílnum og var hálf vandræðalegur á leiðinni. Þegar hann kvaddi mömmu sína og var í þann mund að fara út úr bílnum tók hún andköf og kallaði upphátt:


  „Hvað ertu eiginlega að gera, drengur? Ætlarðu berfættur í skólann?" Nikki leit á berar tærnar á sér sem hefðu frekar viljað vera huldar þykkum sokkum og þægilegum skóm í kuldanum.


  „Þetta er saklaust, mamma," sagði Nikki kæruleysislega og af röddinni að dæma fannst honum ekkert sjálfsagðara en að labba berfættur undir berum himni. ,Ég ætla mér að vinna veðmál sem við félagarnir gerðum. Ég segi þér betur frá því í kvöld."


  ,,Þetta er nú of langt gengið, Nikki. Þú getur fengið lungnabólgu og hugsanlega kalið á fótunum, jafnvel misst tærnar. Hvenær ertu búinn í skólanum?" Nikki sagði henni það og hún sagðist mundu sækja hann á slaginu.


  Nikki trítlaði upp ískaldar tröppurnar að skólanum þennan kalda vetrarmorgun og var orðinn tiltölulega tilfinningalaus í fótunum af kulda þegar hann kom inn í kennslustofuna. Enginn tók eftir hinum nýja fótabúnaði keisarans þannig að Nikki kom sér fyrir við borðið sitt án þess að þurfa að útskýra hvað væri á seyði. Það var ekki fyrr en Tommi mætti í tímann rétt rúmlega átta að Nikki komst ekki hjá því gefa skýringu á sokka- og skóleysinu. ,Ég gleymdi að segja þér frá þessu," hvíslaði Nikki þegar Tommi var sestur eftir að hafa næstum misst augun á tærnar á Nikka. ,Ég segi þér ástæðuna á eftir."


  Nikki nuddaði tánum saman undir borðinu og þær voru orðnar þokklega líflegar í fyrstu frímínútunum. Hann reyndi að ímynda sér hvað Kela og Kamillu hefði farið á milli í gærkvöldi en lokaði fyrir ímyndunaraflið þegar það var komið út á hálan ís. Ballið á síðastliðnum föstudegi var það eina sem rætt var í frímínútunum og athyglin beindist samstundis að Tomma og Nikka sem höfðu greinilega verið hvað óheppnastir með dansfélaga. Andrea sat uppi á borðinu sínu eins og vanalega og það kjaftaði á henni hver tuska. Hún sagði öllum frá því hvernig hún og Svenni sveitó skemmtu sér og var ekkert að skafa utan af hlutunum. Skömmu áður en hringt var inn til næstu kennslustundar tók hún eftir rauðleitum tánum hans Nikka sem virtust kunna þokkalega við sig allsberar.


  „Týndirðu skónum og sokkunum á Borginni, Nikki?" spurði Andrea og allra augu beindust samstundis að Nikka sem var eiginlega feginn því að einhver annar en Tommi skyldi taka eftir tánum á honum. Nikki leit á Kamillu þegar Andrea var rétt búin að vekja athygli á berum tánum og hann varð ekki fyrir vonbrigðum. Kamilla snéri sér við í stólnum og starði á sokkalausar tærnar á Nikka. Hún fann fyrir sting í maganum þegar hún sá að Nikki hafði farið að tilmælum hennar. Gat það staðist að hann þráði hana svona mikið? Undrunarsvipurinn á Kamillu gladdi Nikka meira en nokkuð annað þennan morgun en Andrea endurtók spurninguna í þann mund sem kennarinn kom inn í stofuna. Hann komst ekki hjá því að heyra hvað um var rætt og bað Nikka vinsamlegast um að klæða sig í sokkana og skóna. Nikki sagðist ekki geta það því hann væri hvorugt með.


  ,,Hvað meinarðu?" spurði kennarinn.


  „Ég kom berfættur í skólann í morgun." Nikki naut þess að lyfta tánum upp fyrir borðplötuna því berar tærnar voru staðfesting á því sem hann sagði við Kamillu; að hann elskaði hana. Þótt enginn skildi þau skilaboð nema hún og flestir áttu ekki til orð yfir þetta uppátæki Nikka var hann glaður í hjarta sínu.


  „Endemis fíflaskapur er þetta af næstum fullorðnum manni," muldraði kennarinn sem gat þó ekki á sér setið. „Hvað gengur þér til, ungi maður?"


  ,,Ég er nýbyrjaður í jóga og þetta er ein af aðferðunum til þess að ná góðu jarðsambandi og hækka sársaukaþröskuld líkamans. Maður getur víst náð ótrúlegum árangri ef maður fer í einu og öllu eftir þeim leiðbeiningum sem eru í jógabókinni. Þetta er bara fyrsta stigið." Nikki reyndi að halda andlitinu þegar hann sagði þessa vitleysu en fæstir í bekknum trúðu því að hann segði satt.


  „Það verður gaman að fylgjast með þér á tíunda stiginu," sagði Andrea sem var nýsest í sætið sitt. ,Þá geturðu líklega selt öll fötin þín."


  ,,Þeir skilja þetta sem vilja," sagði Nikki á tvíræðan hátt sem hann ætlaðist til að Kamilla heyrði. Þrátt fyrir þessa tilraun Nikka til þess að tjá Kamillu ást sína sýndi hún honum engan áhuga næstu daga. Hann frétti í gegnum Palla að Keli væri í stöðugu sambandi við hana og byði henni á rúntinn á hverju kvöldi. Nikka gramdist framkoma Kamillu í hans garð en honum hafði ekki enn gefist almennilegt tækifæri til þess að leiðrétta misskilninginn í fatahenginu.


  Síðla kvölds, þegar Lilja var nýfarin heim til sín frá Nikka, stóðst hann ekki mátið og hringdi í Kamillu þótt klukkan væri langt gengin í tólf. Honum til mikils léttis svaraði hún sjálf í símann en af undirtektunum að dæma var eins og henni fyndist það tímasóun að tala við Nikka. „Hvað viltu að ég geri?" spurði Nikki þegar hann fann hversu áhugalaus Kamilla var gagnvart honum.


  „Ég geng um berfættur heilan dag í tíu stiga frosti, bara fyrir þig. Sendi þér reglulega bréf sem þú þykist ekki lesa og..." Nikki komst ekki lengra með setninguna því Kamilla greip fram í fyrir honum.


  „Hvað meinarðu... hvaða bréf?" Kamilla kom af fjöllum þegar Nikki minntist á bréfin.


  „Hvaða bréf?" endurtók Nikki. ,Ég veit að þú hefur tekið bréfin sem ég hef sett undir borðið hjá þér." Kamilla þagði um stund því henni fannst allt í einu óþægilegt að Nikki skyldi vita um tilvist bréfanna.


  "Þú hefur ekki skrifað mér nein bréf," sagði Kamilla og röddin var full af efasemdum.


  „En ekki hver?"


  ,,Keli skrifaði bréfin. Hann sagði mér það sjálfur." Kamillu fannst eins og eitthvað væri tekið frá sér þegar Nikki talaði um bréfin. Henni fannst þau svo persónuleg að hún vildi ekki deila þeim með neinum öðrum. Nikki fylltist bræði út í þennan Kela sem var að abbast upp á Kamillu að hans mati og það á röngum forsendum. Nikki þuldi upp hluta þess sem hann hafði skrifað í bréfunum og spurði hvort það væru ekki nægar sannanir. Kamilla þagði sem fyrr og missti hreinlega málið.


  „Já, en Keli var hérna áðan og..." Hún komst ekki lengra því hún táraðist og var í þann mund að komast í geðshræringu. Nikki heyrði að hún tók þetta nærri sér og ákvað að hlífa henni við sannleikanum.


  „Kamilla. Kamilla... Kamilla, þetta er allt í lagi. Við ræðum þetta bara síðar. Eruð þið kannski byrjuð á föstu?" Kamilla hristi höfuðið en þau skilaboð komust vitanlega ekki áleiðis. Hún lagði símtólið á og greip fyrir andlitið. Nikki sat lengi hugsi og reyndi að átta sig á því hvernig Keli hefði komist að bréfaskriftum sínum til Kamillu. Þá áttaði hann sig á því að hann hafði sagt Palla frá því en hann og Keli voru saman í bekk.


  Nikki dró Palla afsíðis við fyrsta tækifæri í skólanum daginn eftir og spurði hvers konar blaðurskjóða hann væri eiginlega. Palli yppti öxlum og sagðist ekki hafa sagt neinum frá bréfaskriftunum nema sessunauti sínum. Hann hafði varla sleppt orðinu þegar hann mundi eftir því að Keli hefði setið fyrir aftan hann þegar hann sagði frá þessu. ,Djöfuls fíflið," sagði Palli í hálfum hljóðum en varð engu að síður skömmustulegur. ,Ég hef ekki kjaftað þessu í neinn annan.


  ,,Þetta er nú meiri helvítis hundasúran," sagði Nikki og reiðin ólgaði í honum.


  „Veistu hvað?" sagði Palli og reyndi að róa Nikka. ,Mér heyrðist Keli vera að tala um það í tímanum áðan að hann hefði hnuplað einhverju frá Kamillu í gærkvöldi. Hann var eitthvað að tala um bækur."


  „Ha?" stundi Nikki og munnur hans opnaðist til hálfs af undrun. ,Bækur... til hvers?"


  ,,Ég veit það ekki. Ég bara heyrði hann vera að hvísla þessu rétt áðan."


  "Þú tekur þær frá honum strax," sagði Nikki og greip í Palla. ,Ef hann geymir þær í skólatöskunni sinni tekur þú þær núna." Nikka var mikið niðri fyrir og lagði áherslu á orðið núna.


  „En ef hann tekur bækurnar með sér úr stofunni eða ég veit ekki hvaða bækur þetta eru?"


  „Þú stelur bara töskunni hans eins og hún leggur sig," sagði Nikki og æddi eftir ganginum. ,Það verður hringt inn rétt strax þannig að þú kýlir á þetta í löngu frímínútunum á eftir." Palli reyndi að malda í móinn en Nikki kæfði þau mótmæli í fæðingu.


  


  6. kafli


  Palli lét til skarar skríða og opnaði skólatöskuna hans Kela í löngu frímínútunum á meðan hann fór með vinum sínum út í sjoppu. Það fór ekki á milli mála að í töskunni voru bækur sem gátu engan veginn tilheyrt Kela. Fjórar þykkar stílabækur skáru sig úr bókafjöldanum og Palli kippti þeim upp um leið og hann fullvissaði sig um að hann væri einn í kennslustofunni. Hann fletti í gegnum þær í fljótheitum og sá að Kamilla hafði skrifað nafnið sitt fremst í þær allar. Palli stakk þeim í snarhasti í töskuna sína og þaut rauður í kinnum af spenningi til Nikka sem beið óþreyjufullur frammi á gangi. ,Ég er með þær," sagði Palli æstur og leit í kringum sig. ,Eins gott að hann komist ekki að þessu strax." Hann kveið fyrir næstu kennslustund því ef Keli uppgötvaði stuldinn á bókunum, sem hann hafði sjálfur stolið, var Palli hræddur um að liggja sterklega undir grun.


  Nikki kom sér makindalega fyrir inni á klósetti með bækurnar til þess að kanna innihald þeirra. Hann var ekki búinn að lesa nema nokkrar blaðsíður þegar hann áttaði sig á því að þetta voru nokkurs konar minningar Kamillu frá því í æsku - nokkurs konar dagbók. Hann lokaði bókinni og hugleiddi eitt andartak hvort hann ætti ekki að skila bókunum við fyrsta tækifæri án þess að lesa þær. Nikki vissi að það var siðferðislega rangt að lesa annarra manna dagbækur í leyfisleysi en samt var forvitni hans svo mikil að hann var á báðum áttum. Skólabjallan vék vangaveltum hans til hliðar um sinn og hann tölti í tíma. Nikki horfði meira á Kamillu en nokkru sinni fyrr en hún var grunlaus um það að hennar leyndustu hugsanir, sem enginn átti nokkurn tímann að fá að vita um, voru lokaðar niðri í skólatöskunni hans Nikka. Lífssaga hennar til fimmtán ára aldurs var í höndum unglings sem hún hafði ekki haft miklar mætur á til þessa. Og það voru orð hans í hennar garð sem orsökuðu það. Ef hún hefði aðeins getað þreifað á tilfinningum hans hefði henni líklega snúist hugur.


  Nikki féll fyrir freistingunni þegar heim kom og ákvað að forvitnast um einkalíf Kamillu. Hann fékk sig ekki til þess að afhenda henni bækurnar í skólanum og eftir að hafa lesið fyrstu blaðsíðurnar sat hann sem límdur við skrifborðið sitt. Hann átti bágt með að trúa því sem hann las. Fyrst hélt hann að Kamilla dundaði sér við það í frístundum að skrifa skáldsögur en þegar hann áttaði sig á því að hann var að lesa það sem drifið hafði á daga Kamillu frá unga aldri fékk hann kökk í hálsinn. Nikki las það á upphafsblaðsíðunum að mamma Kamillu hefði dáið þegar Kamilla var tíu ára gömul en það, sem kom honum mest á óvart, var að hún átti tvíburabróður sem hét Arnar.


  


  Mánudagur 9. júní 1986.


  Nú eru nítján dagar síðan mamma dó og pabbi er búinn að vera fullur síðan. Hann kennir mér og Arnari um að mamma skuli vera dáin, öskrar á okkur og skellir hurðum. Hann talaði ekki við okkur í marga daga í röð og ég vil helst ekki hitta hann. Pabbi er svo breyttur að ég þekki hann varla lengur. Ég er oftast inni hjá Arnari og hjálpa honum að lesa og skrifa. Honum hefur farið mikið fram þótt okkur miði hægt. Pabbi var búinn að lofa því að læknirinn kæmi bráðum til Arnars en samt kemur hann aldrei. Stundum held ég að Arnar sé líka að deyja eins og mamma en hann má ekki deyja. Ég ætla aldrei að vera ein með pabba.


  


  Nikki sökkti sér niður í lestrarefnið og fann hvernig tilfinningar hans í garð Kamillu mögnuðust með hverri mínútunni. Honum fannst hann kynnast Kamillu betur með hverri blaðsíðu sem hann las og samúð hans með henni jókst í sama hlutfalli. Nikka varð smám saman ljóst að Kamilla fékk útrás fyrir tilfinningar sínar með því að skrifa þegar hún hafði þörf fyrir að tjá sig. Bróðir hennar var haldinn einhverjum taugasjúkdómi sem læknar á Íslandi virtust eiga erfitt með að skilgreina og vinna bug á og hann fékk undarleg köst með reglulegu millibili. Sjúkdómurinn lýsti sér þannig að Arnar varð máttfarinn frá hvirfli til ilja, svitnaði og skalf og gat ekki tjáð sig lengi á eftir. Hann var því aðeins með fulla meðvitund nokkra klukkutíma á dag og þann tíma notaði Kamilla til þess að kenna honum það sem hún hafði lært í skólanum.


  


  Fimmtudagur 14. ágúst 1986.


  Elsku bók! Ég veit ekki hvað ég gerði ef ég hefði þig ekki. Ég væri örugglega orðin brjáluð ef ég treysti þér ekki fyrir hugsunum mínum. Pabbi var að tala um að flytja bráðum til Reykjavíkur en ég vil ekki fara héðan. Ég vil ekki fara frá mömmu og húsinu sem ég er búin að búa í alla mína ævi. Ef við verðum að fara heimta ég að leiðið hennar mömmu verði tekið með til Reykjavíkur. Annars getur pabbi bara farið ef hann vill en ég fer ekki fet - og ekki Arnar heldur. Læknirinn kom loksins í dag með pabba og sagði að það væri ekkert hægt að gera fyrir Arnar úr því rannsóknirnar í Reykjavík sýndu engar almennilegar niðurstöður. Hann sagði að það væri bara best fyrir Arnar að vera heima hjá okkur og láta mig sinna honum eins og ég hef gert. Mér finnst bara stundum svo erfitt að hjálpa honum á klósettið og þvo honum að mig verkjar í líkamann á kvöldin. Stundum finnst mér ég þurfa jafn mikla hjálp og bróðir minn. En það er enginn til að hjálpa mér. Nema þú, bókin mín. Læknirinn dró pabba inn í vinnuherbergið hans en ég fékk ekki að hlusta á þá tala saman. Ég sótti glas og þegar ég lagði það upp við hurðina, eins og ég hef séð í bíómyndum, heyrði ég smávegis af því sem þeir sögðu. Mér heyrðist læknirinn segja að einhverjir læknar í útlöndum gætu líklega læknað Arnar en það kostaði bara ógeðslega mikið af peningum. Mér heyrðist pabbi þá segja að það kæmi ekki til greina. Ég trúi því ekki að pabbi vilji ekki lækna Arnar. Ég vil ekki trúa því. Góði Guð, gefðu Arnari nýjar taugar svo hann geti leikið við mig og farið með mér í skólann í haust.


  


  Nikki þurrkaði tárin úr augunum og saug upp í nefið. Hann las hverja blaðsíðuna á fætur annarri og átti bágt með að trúa því sem hann las. Honum fannst hann upplifa þá atburði sem Kamilla skrifaði um og stundum fannst honum hún standa ljóslifandi fyrir framan sig - 10 ára með fallega, svarta hárið út í loftið og augun stingandi blá. Kamilla skrifaði mismikið í hvert sinn og stundum liðu nokkrir dagar og vikur á milli þess sem hún trúði blaðsíðunum fyrir hugsunum sínum. Nikki ímyndaði sér og honum fannst eins og hún skrifaði í bókina þegar henni leið illa og þegar vonleysið náði tökum á henni. Hann sá Kamillu fyrir sér hjúkra bróður sínum í marga klukkutíma á dag, sitja við rúmið hans, kenna honum stafina, hjálpa honum að skrifa, teikna og lesa. Nikka fannst þessi litla stelpa hafa hjarta úr gulli og því lengra sem hann las þeim mun meira skildi hann háttalag bekkjarsystur sinnar.


  


  Mánudagur 8. september 1986.


  Ég vildi óska að ég ætti fleiri systkini. Bara kannski einn lítinn bróður sem sprændi upp í loftið. Samt myndi ég ekkert vilja skila Arnari eða fá nýjan í staðinn en hann er eiginlega alltaf uppi í rúmi og getur svo lítið hreyft sig. Ég held að pabbi sér farinn að hitta einhverja nýja konu því hann kemur stundum ekki heim á nóttunni. Þá er hann allavega ekki að kíkja inn um skráargatið hjá mér á kvöldin. Ég þoli ekki þegar hann kemur fullur heim og kíkir inn til mín eða í gegnum skráargatið. Hann andar svo hátt þegar hann er fullur að ég er alveg að drepast í eyrunum. Stundum finnst mér eins og hann geti eiginlega ekki verið pabbi minn. Hvað heldur þú, góða bók? Hann er með hrikalega hallærislegt nef og útstandandi eyru og tærnar á honum eru eins og sveskjur. Ég er allt öðruvísi. Ég er alveg eins og mamma. Arnar er líka eins og mamma. Hann á að reyna að byrja í skólanum með mér á morgun. Læknirinn sagði að skólastjórinn hefði sagt að það væri allt í lagi ef hann fengi engin köst. Ég ætla sko að vona að hann fái engin köst. Góði Guð, láttu Arnar ekki fá köst. Síðast, þegar Arnar reyndi að byrja í skóla, fékk hann svo oft köst að hann varð rosalega máttlaus og veikur. Þá sagði læknirinn að hann þyldi ekki svona mikið álag. Síðan hefur hann ekkert reynt að fara í skóla. Mér finnst ekkert leiðinlegt að kenna honum það sem ég læri - nema þegar hann sofnar. Hann er alltaf að sofna. Hann er alltaf þreyttur. Eða bara alltaf veikur. Mér finnst ég kunna allt svo vel þegar ég er búin að kenna Arnari því þá er ég nefnilega búin að læra það svo oft. Stundum eiginlega milljón sinnum. Stundum kann ég fullt utanbókar.


  


  Þriðjudagur 9. september 1986.


  Það er enginn Guð til. Ég veit það alveg. Ef Guð væri til myndi hann láta bróður minn verða heilbrigðan eða að minnsta kosti láta hann geta verið í skólanum. Guð! Þú ert vondur, ljótur karl og mig langar til þess að kveikja í skegginu á þér og klippa af þér hárið. Af hverju getur Arnar ekki verið heilbrigður eins og ég? Af hverju gat ekki einhver annar bróðir, sem ég þekki ekki, verið veikur eins og hann? Af hverju léstu mömmu deyja? Af hverju er pabbi ekki góður við mig? Af hverju þarf hann að drekka svona ógeðslega mikið brennivín? Af hverju vill enginn faðma mig eða hugga mig? Stundum ligg ég uppi í rúmi og græt og græt eins og foss. Aldrei kemur neinn til að hugga mig. Alltaf nenni ég að hugga Arnar. Af hverju þurfti bróðir minn að fá kast í skólanum og detta niður? Af hverju gat ekki bara kennarinn fengið kast? Mamma mín hvar ertu? Ég vil vera bróðir minn í staðinn fyrir hann. Elsku bók, bjargaðu okkur.


  


  Nikki þurrkaði tárin sem höfðu dropið niður á bókina. Hann grúfði andlit sitt í höndunum og dró djúpt andann. Hann horfði á blaðsíðurnar sem voru þéttskrifaðar með barnslegri rithönd. Hann sá líka að tárin hans voru ekki baun einu sem höfðu vætt síðurnar því sums staðar hafði blekið runnið til í tárum sem féllu fyrir mörgum árum. Nikki átti ekki til orð yfir þann þroska sem honum fannst Kamilla búa yfir þótt hún væri aðeins tíu ára gömul. Honum fannst hún oft hugsa eins og fullorðin manneskja. Eins og manneskja sem hafði upplifað fjölmargt í lífinu. Mest af öllu langaði hann til þess að hlaupa heim til Kamillu í einum spretti, sparka í pabba hennar og faðma hana að sér til eilífðar. Og sleppa henni aldrei. Hann langaði til þess að faðma hana og segja milljón sinnum við hana hversu mikið hann elskaði hana. Sjálfum fannst honum hann hafa breyst og broskast við það að lesa stílabækur Kamillu. Svo hef ég fengið allt, sem mig langar í, alla ævi á meðan Kamilla hefur ekki fengið neitt, hugsaði Nikki mér sér. Af hverju fá sumir allt en aðrir ekkert?


  Nikki stóð upp fá borðinu og lokaði bókinni. Myndin af Kamillu var greipt í huga hans og ekkert annað komst að hjá honum. Hann sá hana stöðugt fyrir sér hjúkra bróður sínum og gera allt til þess að honum liði sem best. Hann sá hana líka fyrir sér bar sem hún hjúfraði sig upp að bangsanum sínum undir sænginni og grét sig í svefn.


  „Nikki, síminn." Öflugt bank á hurðina og óþægilegur tónn hratt burt öllum myndum Nikka af lífi Kamillu. Hann þagði fyrst um sinn og saug upp í nefið. Pabbi hans bankaði aftur og reyndi að opna hurðina en Nikki var svo var um sig að hann læsti henni áður en hann byrjaði að lesa upp úr bókunum.


  ,,Hvað?" Nikki var argur yfir því að fá ekki að vera í friði.


  Síst af öllu hafði hann geð í sér til þess að svara í símann á þessari stundu.


  „Það er síminn til þín. Mér heyrist það vera Lilja." ,,Ég er ekki heima."


  ,,Er ekki allt í lagi? Opnaðu, Nikki."


  ,,Pabbi, láttu mig aðeins í friði. Segðu Lilju að ég hafi farið í göngutúr. Ég er að lesa undir próf og má ekki vera að því að tala núna." Þetta dugði og Nikki beið þess að honum gæfist tækifæri til þess að opna hurðina án þess að nokkur yrði hans var. Hann stökk í íþróttaskóna sína, skundaði út í bílskúr, stal hjóli bróður síns og brunaði á því eitthvað út í buskann. Honum fannst hann þurfa að anda og fá útrás. Anda að sér hreinu lofti og finna hvernig kaldur andvarinn kyssti kinnarnar og lék um hár hans. Nikki gat ekki slitið sig frá myndunum sem sóttu á hann úr æsku Kamillu og hann hjólaði til þess að fá útrás fyrir óréttlætið. Hjólaði til þess að geta öskrað upp í vindinn án þess að nokkrum kæmi það við. Hann fór óvarlega, lét sig bílaumferðina engu skipta heldur stýrði hjólinu fimlega á milli bílanna eins og svigmeistari á Ólympíuleikum. Nikki staðnæmdist ekki fyrr en hann komst ekki lengra. Sjórinn var framundan, ískalt hafið blasti við og brimið glefsaði af kyngimögnuðum krafti í klettana. Hann skildi reiðina í briminu sem reyndi að éta sig inn í landið, bíta í það og fá útrás með tilhlaupi. Þannig leið honum sjálfum. Hann var reiður út í lífið vegna þess að það lék við aðra á sama tíma og það lék aðra grátt. Nikki henti frá sér hjólinu í frosna jörðina og fikraði sig nær briminu - nær gininu sem var í þannig ham að það gleypti allt sem hætti sér of nálægt.


  Nikki stóð á svellkaldri og hálli klettabrúninni og storkaði örlögunum. Hann fann ekki til hræðslu þótt þétt vindkviða hefði getað þeytt honum upp í banhungrað brimið. Honum fannst hann eiga skilið að standa á ystu nöf, skynja skilin á milli lífs og dauða, milli hláturs og gráturs. Skynja hvernig allt er í heiminum hverfult og fagur fuglasöngur getur breyst í bergmál dauðans á svipstundu. Hann bara stóð og starði á brimið froðufella og teygja anga sína í áttina til hans.


  


  7. kafli


  Nikki hélt áfram að blaða í bókunum og honum fannst hann næstum því geta heyrt hvernig Kamilla hugsaði á þessum árum. Þótt hún hefði skrifað þetta þegar hún var barn var Nikka ljóst að hún var bitur og sár út í föður sinn, átti erfitt með að sætta sig við móðurmissinn en var engu að síður hörkudugleg. Þegar pabbi hennar var ófullur átti hann það til að manna sig upp og sinna Arnari og Kamillu en þess á milli fannst honum sjálfsagt að Kamilla axlaði ein ábyrgðina á Arnari. Honum fannst henni bera skylda til að sjá um hann eins vel og henni væri unnt og þegar aftar dró í skrifum Kamillu áttaði Nikki sig á því hvers vegna svo var. Þegar Kamilla og Arnar voru tólf ára fannst pabba þeirra umstangið í kringum Arnar vera orðið svo mikið að hann var staðráðinn í því að senda hann á stofnun fyrir veik börn. Kamilla komst að ráðabruggi hans og læknisins og kom í veg fyrir það á síðustu stundu. Hún sagðist fara að heiman og aldrei koma aftur yrði Arnar sendur á hæli, eins og hún orðaði það. Og hún sagðist vera fullfær um að sjá um bróður sinn án aðstoðar pabba þeirra. Læknirinn reyndi að malda í móinn og sagði að svo ung stelpa gæti ekki séð alfarið um lasburða dreng sem þyrfti mikla umönnun. Það varð úr að pabbi þeirra réð unga konu til þess að vera hjá Arnari á meðan hann var í vinnunni og Kamilla í skólanum en Kamilla tók við strax og hún kom heim. Reyndar gat hún brugðið sér frá endrum og eins því þótt Arnar fengi kast þegar hann var einn heima gat hann engan veginn farið sér að voða.


  Nikka fannst hjartað í sér þungt þegar hann lagðist upp í rúm með síðustu bókina í fanginu. Hjartslátturinn bergmálaði í brjóstinu og var þrungið af tárvotum tilfinningum. Tommi og Palli hringdu í Nikka um kvöldið en hann sagðist vera slappur og ekki nenna með þeim út. Þótt það væri föstudagskvöld var hann engan veginn upplagður til þess að fara út á lífið. Hann kom sér makindalega fyrir með koddann undir bakinu, hallaði sér upp að gaflinum og dró síðan sængina upp að bringu.


  


  Sunnudagur 12. júlí 1987.


  Elsku, þolinmóða dagbók! Pabbi er enn að tala um að flytja til Reykjavíkur en konan, sem hann sefur hjá, virðist alltaf stoppa hann af. Sem betur fer. það er það eina góða við hana. Hún vill ekki flytja frekar en ég. Mér finnst þessi kona satt að segja ljót. Hvað finnst þér? Ég er að spá í að skilja þig eftir opna inni í stofu næst þegar hún kemur svo þú getir skoðað hana vel og látið mig svo vita hvað þér finnst. Ég skil ekkert í pabba að vera með annarri konu eftir að mamma dó. Annars finnst mér pabbi eiginlega vera tveir menn. Annar er fullur en hinn ófullur. Ég vil bara þekkja ófulla pabba þótt hann sé ekki góður við okkur, nema stundum. Við Arnar fórum út í göngutúr í dag. það var alveg meiriháttar geggjað. Hann hefur ekki fengið kast í nokkra daga og var kominn með smá mátt í fæturna og vildi endilega standa upp. Svo gat hann líka talað án þess að bulla og bulla. Kannski er honum bara að batna. Við löbbuðum í kringum húsið, bara við tvö. Bara ég og hann - við ein. Reyndar datt hann á miðri leið en það var allt í lagi. Ég dró hann bara heim og hann brosti og brosti. Hann hefur greinilega gaman af því að liggja í grasinu eins og poki og láta draga sig. Við lágum líka smá stund í grasinu og átum hundasúrur. þær eru ógeðslega súrar. Af hverju skyldu þær heita hundasúrur? Af hverju ekki beljusúrur eða kindasúrur? Skrítið! Mér gengur ágætlega að safna fyrir lækningu handa Arnari. Pabbi sagði mér að það myndi kosta meira en milljón krónur að fá einhvern frægan sérfræðing frá útlöndum til þess að skera Arnar upp til þess að lækna hann og hann segist ekki eiga neina peninga. Hann á bara að selja húsið, hætta að drekka og kaupa lækninn. Mér finnst það. Ég væri alveg til í að búa í tjaldi svo hægt væri að lækna Arnar.


  Pabbi nennir aldrei að hreinsa Arnar þegar hann kúkar á sig. Ég þarf alltaf að gera það. Þarf alltaf að gera allt. Stundum verð ég leið - stundum ekki. Auðvitað er hann bróðir minn og ég gæti alveg eins verið hann og hann ég. En samt er svo erfitt að hreinsa kúkinn og lakið og allt. Það er leiðinlegast þegar hann er í kasti og kemst ekki á klósettið. Ég ætla aldrei að bíða með að skipta á honum aftur því það er erfitt þegar allt er orðið grjóthart. Jæja, hvíta, fína, röndótta síða. Góða nótt og sofðu rótt. "


  


  Miðvikudagur 24. desember 1991.


  Þetta verða síðustu jólin mín hér því við flytjum næsta vor. Arnar segist alveg vera til í að flytja og hann er alltaf að tala um eitthvert fjall fyrir sunnan sem hann langi til þess að labba upp á. Hann hlýtur að hafa séð mynd af þessu fjalli í einhverju blaði eða bók. Stundum líður honum mjög vel í viku þótt hann sé máttlaus en stundum er hann mjög slæmur og eiginlega í móki. Læknirinn kom rétt fyrir jól og ég heyrði að hann sagði við pabba að Arnar yrði örugglega alltaf svona veikur. Samt sagði hann fyrir nokkrum árum að það væri kannski hægt að lækna hann. Núna á ég næstum hundrað þúsund krónur í bankabókinni og ég ætla að safna þar til ég á nóg af peningum til þess að borga þessum undralækni. Pabbi hefur stundum spurt mig hvað ég eigi mikla peninga en ég vil ekki segja honum það. Ég er svo hrædd um að hann taki peningana mína og eyði þeim í vitleysu. Mér finnst jólin vera falleg núna, eiginlega fallegri en oft áður. Ég veit ekki af hverju. Kærastan hans pabba eldaði jólamatinn en við Arnar vorum eiginlega bara inni í herberginu hans. Hann las meira að segja litla jólasögu fyrir mig sem hann skrifaði sjálfur. Arnar er þrælduglegur að skrifa og svo dundar hann sér stundum við það að semja ljóð. Mér finnst hann klár.


  Ég er alveg að gefast upp á pabba. Mér finnst eins og við Arnar séum fyrir honum. Samt bannar hann mér að fara með Arnar út og segir að það sé ekki hollt fyrir hann. Ég held að hann skammist sín bara fyrir það að eiga veikan strák. Pabbi hefur ekki leitað á mig lengi - ekki síðan ég sló hann þegar hann ruddist inn til mín eitt kvöldið. Mér finnst hann eiginlega miklu veikari en Arnar. Svo er hann eiginlega hættulegur. Ég læsi alltaf herberginu mínu á nóttunni svo hann læðist ekki inn til mín.


  Kæra dagbók! Það eru meira en fimm ár síðan við urðum svona góðar vinkonur, ég og þú. Ég veit ekki hvar ég væri án þín. Mér finnst svo gott að geta hallað mér upp að þér á kvöldin og treyst þér fyrir leyndarmálum mínum og hugsunum. Ég væri örugglega búin að fá veggina til að tala ef ég hefði þig ekki. Stundum er gott að tala við Arnar en hann verður svo fljótt þreyttur. Nína, vinkona mín, segir að ég sé alltaf að fjarlægjast hana meira og meira en ég átta mig ekki á því. Hún segir að ég tali lítið og svari bara með einu orði eða mjög fáum. Af hverju skyldi þetta vera? Ætli ég sé að verða skrýtin. Vonandi verð ég ekki leiðindapúki í framtíðinni sem enginn nennir að tala við. Ég er bara að hugsa svo mikið að mig langar ekki til þess að tala. Ég get eiginlega ekkert gert að þessu. Hugsanirnar koma bara án þess að ég biðji um það. Stundum hef ég reynt að hugsa ekki neitt en það er ekki hægt. Það kemur bara alltaf eitthvað. Skrýtið. Hreint stórfurðulegt. Samt hef ég lesið um fólk sem getur þjálfað sig í að hugsa ekki um neitt. Mig langar til þess að geta það.


  Jæja, dagbók, það er komin nótt. Arnar er sofnaður en Pabbi og Guffa, eins og ég kalla hana, sitja uppi í stofu.


  Gettu hvað þau eru að gera? Ég skil ekki hvernig það er hægt að vera að drekka brennivín á jólunum. Skyldu þau vita að það eru jól? Skyldu þau vita að Jesús fæddist á jólunum? Veistu dagbók - ég held að þau viti ekki neitt. Séu búin að drekka frá sér allt vit. Jólasnjórinn fellur svo fallega fyrir utan gluggann minn. Hann er búinn að klæða stóra tréð í hvíta dúnúlpu. Það er svo gott að gleyma sér við gluggann - stara út í snjóinn og sjá hvernig hann fellur mjúkt niður. Svo lýsir hann allt upp. Það er svo bjart en samt er myrkur. Það er eins og litlir kertalogar séu í hverju horni. Tunglið glápir á mig eins og það eigi mig. Mér finnst það fallegt og mér finnst gott að láta það glápa á mig. Ég væri meira að segja til í að láta það faðma mig og segja hversu vænt því þyki um mig. Enginn hefur gert það síðan mamma dó. Pabbi hefur reynt það en ég finn fyrir ógeðslegum hugsunum hans. Stundum skil ég ekki hvernig góða mamma mín gat verið gift honum pabba.


  Þarna er tunglið ennþá. Það horfir á mig skrifa. Mér finnst allt í lagi að það lesi það sem ég skrifa því tunglið er það eina sem ég treysti. Ef ég gæti flogið myndi ég heimsækja tunglið með Arnari bróður mínum. Ég er viss um að það myndi hjálpa mér.


  


  Nikki las í gegnum lífshlaup Kamillu sem hljóp ýmist á dögum, vikum eða mánuðum. Hún trúði bókinni fyrir því sem hún gerði og hugsaði og stundum sagðist hún skammast sín fyrir hugsanir sínar. Hún sagðist bara ekki ráða við það sem hún hugsaði og stundum væri það svo ljótt að hún gæti ekki skrifað það. Kamilla varð tólf, þrettán, fjórtán og fimmtán ára í bókinni en hún hætti að skrifa eftir að þau fluttu til Reykjavíkur síðastliðið sumar. Guffa, kærasta pabba tvíburanna, var ennþá úti á landi og Kamilla var fegin því að hún gat ekki flutt í bæinn fyrr en á næsta ári. Guffa var jafn dugleg í áfenginu og pabbi þeirra og sýndi Kamillu og Arnari lítinn áhuga.


  Kamilla sinnti bróður sínum ætíð jafn vel, sat með honum tímunum saman eftir að hún kom heim úr skólanum og kenndi honum það sem hún hafði lært. Hún var sannfærð um að Arnari myndi batna og þá ætti hann að kunna jafn mikið og hún. Hún vann í frystihúsinu á sumrin, skúraði og þreif fyrirtæki með skólanum til þess að vinna sér inn peninga og reyndi alltaf að leggja ákveðna upphæð inn í banka í hverjum mánuði. Pabbi hennar var spar á peningana þótt hann hefði þokkalegar tekjur en hann lét hana þó hafa smá upphæð í byrjun hvers mánaðar.


  Nikki las bækurnar fram eftir nóttu og sofnaði í þann mund sem hann var að ljúka við síðustu blaðsíðuna. Hann náði ekki að slökkva á lampanum og lá með bókina ofan á brjóstinu. Draumarnir sóttu að honum úr öllum áttum og kepptust um að gera honum gramt í geði. Nikki umlaði og bylti sér og reyndi að flýja mannæturnar sem voru málaðar í öllum regnbogans litum. Hann skyldi ekkert í því af hverju Lilja og vinir hans réttu honum ekki hjálparhönd heldur stóðu skælbrosandi hjá mannætupottinum og settu kynstrin öll af kryddjurtum í kraumandi vatnið. Þegar búið var að binda Nikka á höndum og fótum og maka á hann olíu slepptu mannæturnar ýmsum skordýrum lausum sem skriðu upp eftir sveittum og skelkuðum líkama hans. Hann barðist fyrir lífi sínu en þegar honum var hent ofan í pottinn vaknaði hann upp með andfælum, kófsveittur og kolruglaður. Hann settist upp í rúminu og leit í kringum sig til þess að fullvissa sig um að enginn væri nálægt honum sem hefði áhuga á því að bragða á honum.


  Nikki átti erfitt með að sofna aftur og trítlaði á tánum inn í eldhús. Hann nældi sér í epli úr ávaxtaskálinni á borðinu og fór inn í stofu. Hann settist í húsbóndastólinn í horninu og horfði út um gluggann. Ýmsar hugsanir sóttu á hann og þótt hann hefði lesið allt, sem Kamilla skrifaði í bækurnar, fannst honum mörgum spurningum enn ósvarað. Af hverju var Arnar bróðir hennar Kamillu með þennan sjúkdóm?


  Lenti hann kannski í slysi? Af hverju lifði hún nánast eingöngu fyrir hann og útilokaði alla aðra? Vildi hún ekki að fólk frétti um heimilisaðstæður hennar? Hvernig dó mamma hennar? Átti hún kannski önnur eldri systkini? Hvernig tókst henni að annast bróður sinn næstum alein frá tíu ára aldri?


  Því meira sem Nikki hugsaði um líf Kamillu þeim mun fleiri spurningar sóttu á hann. Hann var eiginlega ráðþrota og gat ekki ímyndað sér hvernig framtíðin myndi meðhöndla Kamillu. Lilju skaut allt í einu upp í huga hans en Nikki hafði varla hugsað til hennar síðustu daga. Mest langaði hann til þess að skipta um kærustu strax á morgun en samt vissi hann að hann gæti ekki klippt á sambandið við Lilju eins og hann væri að slíta símtali. Honum þótt vænt um hana þótt hann treysti henni ekki fullkomlega en hingað til hafði það líka skipt hann töluverðu máli að hún átti ríka foreldra. Samt fannst Nikka það allt í einu ekki skipta neinu máli. Hann var vel meðvitaður um að hann var dálítið snobbaður og fannst skipta máli hverja hann umgekkst, hvernig hann klæddist og þar fram eftir götunum. En það var eins og hann hefði breyst á hálfri nóttu - á tæpum sólarhring - bara við það að lesa það sem Kamilla hafði upplifað í lífinu. Hann var stoltur af Kamillu, ekki síst vegna þess að hún var afbragðsnemandi þrátt fyrir að hafa meira á sinni könnu en allir aðrir unglingar sem hann þekkti. Honum fannst hún frábær og falleg og hann þráði að fá að horfa á bláu augun þar til þau dáleiddu hann í faðm hennar.


  Nikki var ekki einn um það að vera vakandi þessa stundina. Stúlkan, sem var efst í huga hans, lá sömuleiðis andvaka og ástæðan var að vissu leyti sú sama. Hún var búin að uppgötva að stílabækurnar, einu vinkonur hennar, voru horfnar. Fyrst lamaðist Kamilla af skelfingu því henni fannst eins og búið væri að stela úr henni hjartanu. Bækurnar hennar voru þær einu, fyrir utan Arnar, sem hún treysti fyrir hugsunum sínum um margra ára skeið. Kamilla rústaði herberginu sínu en hún var þess fullviss að búið væri að stela bókunum. Fyrst í stað grunaði hana pabba sinn en eftir að hafa öskrað á hann í geðshræringu sá hún á viðbrögðum hans að hann virtist ekki hafa stuldinn á samviskunni. Kamillu var það ekki tamt að missa stjórn á skapi sínu en þegar eitthvað var gert á hennar hlut réði hún ekki við sig. Henni fannst hún vera búin að upplifa nóg um ævina og því væri ekki á óréttlætið bætandi í hennar garð.


  Keli, hrópaði Kamilla með sjálfri sér og bræðin kraumaði í henni. Hún sem hafði aðeins boðið honum einu sinni inn til sín eftir að þau komu úr bíóferð. Það var í fyrsta skipti, síðan Kamilla var níu ára, að hún bauð strák inn í herbergið sitt. Henni fannst mikið varið í Kela því hann sýndi henni umhyggju sem hún þráði en hafði ekki fengið svo árum skipti. Hún átti bágt með að trúa því að Keli hefði snúið baki við henni svo skyndilega. Hvað ætlaði hann að gera við bækurnar? Af hverju stal hann ekki einhverju öðru ef hann var þjófur á annað borð? Til hvers var hann að auðmýkja hana? Kamillu fannst sem heimurinn hryndi yfir sig því hún gat ekki unnt ókunnugum að lesa það sem hún hafði skrifað í hjartans einlægni. Kamilla hringdi samstundis í Kela og hún var búin að sannfæra sig um að hann einn hefði getað hnuplað bókunum. Móðir hans svaraði í símann og tjáði Kamillu að hann hefði ætlað að gista hjá kærustunni sinni, henni Jónínu. Kamilla var svo sár út í Kela að hún gat ekki orðið sárari þótt hún heyrði það ofan á allt annað að Keli ætti kærustu.


  Kamilla lá andvaka uppi í rúmi þegar hún heyrði símhringingu um miðja nótt. Þótt henni væri runnin reiðin að einhverju leyti hvarflaði það ekki að henni að svara. Hún var ekki óvön því að Guffa hringdi að vestan um miðja nótt og sömuleiðis félagar föður hennar sem voru yfirleitt jafn skakkir og hann. Hún lét símann hringja út en þegar hann hringdi aftur skömmu síðar þaut hún upp úr rúminu til þess að ausa úr skálum reiði sinnar yfir þá mannleysu sem gerði fólki rúmrusk á nóttunni. Reiðin vegna bókamissisins rauk upp aftur og leitaði útrásar. Það var fátt um faguryrði þegar Kamilla tók upp símtólið og spurði hvernig viðkomandi vogaði sér að hringja í annarra manna hús klukkan fjögur að nóttu.


  Nikka varð svo hverft við þegar hann heyrði tóninn í röddinni að hann kippti tólinu ósjálfrátt frá eyranu. Fyrst í stað þekkti hann ekki röddina en hann áttaði sig þó fljótt á því hverjum hún tilheyrði. Nikki ákvað að hringja til Kamillu á þessum ókristilega tíma því hann bjóst ekki við að annar en hún myndi svara, ef það yrði svarað á annað borð. Ef mark var takandi á því sem Kamilla skrifaði hlaut pabbi hennar að vera á fylliríi og hún og Arnar því ein heima. Nikki átti kollgátuna en hann hafði ekki hugmynd um að Kamilla væri búin að átta sig á því að bækurnar væru horfnar.


  Þegar Kamilla var búin að láta dæluna ganga í dágóða stund tók hún sér málhvíld og dró djúpt andann. Nikki notaði tækifærið og nefndi nafn hennar á varfærnislegan hátt. Hann bjóst við annarri gusu af gífuryrðum en Kamilla hikaði þegar hún heyrði nafnið sitt. „Hver er þetta?" spurði hún ákveðin en þó ögn mildari en áður.


  ,,Þetta er ég," sagði Nikki sem var vitanlega búinn að átta sig á því að Kamilla var ekki syngjandi kát. Hann dró símann með sér inn í stofu til þess að vekja ekki heimilisfólkið og lagðist upp í sófa. Hann fann skyndilega svo mikla þörf fyrir að hringja í Kamillu að hann lét verða af því þótt um miðja nótt væri.


  „Hver?" spurði Kamilla og það vottaði fyrir undrun í röddinni.


  ,,Nikki." Kamilla þagði um stund og Nikki sömuleiðis. ,,Veistu hvað klukkan er?" spurði Kamilla sem var að mestu runnin reiðin.


  ,,Ekki nákvæmlega."


  „Það er að koma morgunn."


  ,,Takk fyrir að láta mig vita." Nikka leið vel þegar hann heyrði rödd Kamillu og brosti innra með sér.


  ,,Hvað viltu?" Kamilla var aftur orðin jafn stutt í spuna og hún átti að sér.


  ,,Mér leiddist. Ég gat ekki sofið. Varst þú sofandi?" Nikki vissi að spurningin hljómaði kjánalega um miðja nótt. „Nei."


  „Af hverju ekki?"


  ,,Bara."


  ,,Skrýtið."


  „Af hverju?"


  ,,Af því ég gat heldur ekki sofið." Nikki kom sér betur fyrir í sófanum og tróð tánum undir koddann. ,Mig langaði bara að tala við þig, Kamilla."


  ,,Nú."


  ,,Ekki viltu tala við mig á daginn þannig að ég ákvað að athuga hvernig þú værir á nóttunni." Nikki reyndi að koma orðum að því sem hann ætlaði að segja en hann var í vafa hvort þetta væri rétti tíminn til þess að segja henni frá bókunum.


  ,,Mér nægir að hugsa. Fólk talar allt of mikið þótt það hafi ekkert að segja."


  Nikka fannst þetta dæmigert fyrir Kamillu. Það var lítil von til þess að hún talaði af sér. ,Af hverju gastu ekki sofið?" spurði Nikki forvitinn. Kamilla þagði um stund og sárindin náðu aftur tökum á henni. Hún vildi ekki láta Nikka heyra að hún var gráti næst. Þess vegna var henni svarafátt.


  „Kamilla." Allt í einu hvarflaði það að Nikka að hún væri búin að komast að því að Keli hefði stolið bókunum og væri niðurbrotin vegna þess. Hann fékk gríðarlegan móral yfir því að hafa lesið bækurnar þótt hann hefði alls ekki viljað missa af því að kynnast æsku Kamillu á þennan hátt. En hvað átti hann til bragðs að taka? „Kamilla, er allt í lagi?" Nikki þagði eins og Kamilla og beið átekta. Það hvarflaði að honum að líklegast væri best að segja henni sannleikann strax í stað þess að freista þess að tala við hana í skólanum. Þótt Nikki vissi að það gæti staðið betur á hjá henni fannst honum hún eiga skilið að heyra sannleikann strax.


  ,,Kamilla." Hann hikaði eitt augnablik og reyndi að ímynda sér hvernig henni liði. ,Ég veit allt um Kela og ég veit að hann stal dagbókunum þínum. Ég frétti líka að það var engin tilviljun að þið drógust saman á ballinu. Hann komst að því hvaða strákur hafði sama númer og þú og keypti hann af honum." Nikki lét þetta nægja í bili og beið eftir viðbrögðum hennar. Hún þagði sem fyrr og þögnina túlkaði Nikki sem staðfestingu á því að hún hefði þegar komist að þessu. ,Ég veit líka að hann er ekki búinn að lesa þær því Palli vinur minn, sem er með honum í bekk, hirti bækurnar úr töskunni hans í morgun. Hann heyrði að Keli var að monta sig af því við vin sinn að hafa stolið þeim frá þér. Palli tók þær í frímínútunum því hann veit hvaða hug ég ber til þín."


  Kamilla þagði og tár runnu niður kinnar hennar. Hún grúfði andlitið í höndunum og byrjaði að nudda á sér augabrúnirnar með litla fingri eins og hún gerði svo oft í skólanum þegar hún einbeitti sér. Nikka fannst þögnin þrúgandi en samt skyldi hann Kamillu mæta vel. Þegar hún spurði hann í lágum hljóðum með grátstafinn í kverkunum hvort hann hefði lesið bækurnar varð honum svarafátt. Kamilla lagði á, lagðist á grúfu í sófann og grét sáran. Hugarástand hennar var eins og nóttin - ískalt og myrkvað. Henni fannst hún standa berstrípuð frammi fyrir heiminum án þess að geta með nokkru móti hulið nekt sína. Hún var alein á móti öllum sem bentu á hana og sögðu að þarna væri stelpan sem ætti engin leyndarmál lengur. Kamillu fannst myrkrið hremma sig og kasta sér út í óendanlega djúpan brunn. Hún fann hvernig hún hrapaði og hringsnérist í loftinu án þess að vakna aftur til lífsins.


  Þegar síminn hringdi aftur eftir um það bil fimmtán mínútur var eins og einhver gripi í Kamillu og flygi með hana upp í mót til sólarinnar. Það var eins og myrkrið væri skorið með geislum sólarinnar og Kamilla fann fyrir styrk sem hún hafði ekki fundið lengi. Henni fannst sem blásið hefði verið í hana nýju lífi. Eins og hún fengi kraft og kjark með einhverjum dularfullum hætti.


  „Kamilla." Nikki vildi útkljá málin úr því hann var búinn að skera á fyrstu hnútana. ,Ég vil ekki ljúga að þér, Kamilla. Ég las það sem þú skrifaðir af því ég var að drepast úr forvitni og vissi ekki hvað þetta var. Ég bara gat ekki hætt, Kamilla. Þú verður að fyrirgefa mér. Heldurðu að ég myndi hringja í þig um miðja nótt ef ég kynni ekki vel við þig? Mætti ég ekki berfættur í skólann til þess að láta þig vita að ég elska þig? Hvað viltu meira? Ég vil að við verðum vinir, Kamilla. Ég er enginn saurlífsseggur ef þú heldur það. Kannski virka ég töffari og hef að vissu leyti verið það en mér finnst ég vera að breytast. Og það er ekki síst þér að þakka, Kamilla. Það er svo skrýtið að mér finnst ég hugsa öðruvísi núna heldur en fyrir nokkrum mánuðum." Nikki samkjaftaði ekki dagóða stund og opnaði sig upp á gátt fyrir Kamillu. Hann sagði það sem honum bjó í brjósti og vonaðist til þess að hún skellti ekki á hann.


  Kamilla hlustaði af athygli en sagði fátt. Þeir fáu karlmenn, sem hún hafði kynnst um ævina, höfðu yfirleitt brugðist henni og þess vegna var hún ekki tilbúin til þess að gefa fleirum tækifæri í bili. Hún þagði en Nikki hélt áfram að tala. „Það, sem ég sagði við Lilju í fatahenginu í MR, var lygi til þess að hún yrði ekki afbrýðisöm. Þú hlýtur að skilja það að maður segir ekki upp í opið geðið á kærustunni sinni að maður sé spenntur fyrir annarri stelpu. Ekki mundir þú gera það, ha?"


  „Hverju á ég að trúa?" sagði Kamilla efins og dró seiminn. ,Mér finnst þið allir eins. Pabbi er ræfill, Keli svíkur mig, þú rakkar mig niður - við hverju býstu? Á ég að hlaupa upp í fangið á þér eins og þú sért einhver frelsandi engill? Þú hlýtur að skilja mig líka. Og svo ertu með stelpu í þokkabót!"


  Nikki beit á jaxlinn þegar Kamilla sagði þetta en gaf þó ekki upp alla von. ,Ég hugsa að við Lilja hættum bráðum saman. Annars er ég ekki að biðja þig um að giftast mér, Kamilla. Mig langar bara til þess að verða vinur þinn."


  „Nú veistu allt um mig úr því þú ert búin að lesa bækurnar mínar. Þú veist hvað ég geri þegar ég kem heim úr skólanum og veist hvað ég er að hugsa. Hvað á ég eftir? Ég á ekkert út af fyrir mig lengur."


  „Kamilla, þú ert fallegasta og mest spennandi stelpa sem ég hef kynnst. Hleyptu mér svolítið nær þér. Mig langar líka til þess að kynnast Arnari, bróður þínum." Nikki og Kamilla ræddust við í minnst hálftíma og klukkan var að verða fimm að morgni þegar þau kvöddust loksins. Nikki ákvað að slá á létta strengi í lokin til þess að ljúka samtalinu á afslappandi hátt. ,Ég er ekki eins slæmur og þú heldur. Ég er umhverfisvænn, sef aldrei í náttfötum, hrýt ekki og fæ aldrei frunsu. Hvað viltu hafa það betra?"


  


  8. kafli


  Vikurnar liðu hver af annarri og jólaprófin nálguðust. Kamilla hlakkaði meira til jólanna en nokkru sinni fyrr þótt hún ætti ekki von á miklum breytingum frá því sem verið hafði undanfarin jól. Hún og Nikki ræddu reglulega saman án þess þó að nokkuð meira væri á milli þeirra. Nikki ákvað að fara rólega í sakirnar og leit á vinskap þeirra sem mikinn sigur fyrir sig. Hann treysti Tomma og Palla fyrir því sem honum og Kamillu fór í milli en hélt þó alltaf einhverju fyrir sjálfan sig. Keli gerði nokkrar klaufalegar tilraunir til þess að afsaka sig við Kamillu en hún þurfti ekki nema að stara á hann til þess að hann hypjaði sig í burtu. Hann sagðist bara hafa gripið pokann með sér fyrir tilviljun en þó vonast til þess að eitthvað verðmætt væri í honum. Hann sagði að það hefði aldrei verið meiningin að stela dagbókunum hennar. Að lokum gafst Keli upp og hélt sig í hæfilegri fjarlægð upp frá því. Andrea og Kamilla urðu ágætis vinkonur þegar nær dró jólum og hittust annað slagið utan skólatíma. Það var eins og Kamilla hefði þurft að lenda í einhverri rimmu til þess að losa um stífa samskiptahnúta sem heftu hana að vissu leyti.


  Kamilla sat hjá Arnari og aðstoðaði hann með stærðfræðina þegar dyrabjallan hringdi. Hún horfði á eftir litlum strák skokka frá húsinu en hann var augsýnilega að bera út DV. Kamilla yppti öxlum um leið og hún tók upp blaðið sem var innpakkað og merkt henni. Þar sem hvorki hún né pabbi hennar voru áskrifendur að blaðinu grunaði hana að einhver misskilningur hefði átt sér stað. Hún tók það samt með sér til Arnars en hélt áfram að læra stærðfræði með honum. Arnari leið vel þessa stundina og sat við skrifborðið með Kamillu. Hann átti reyndar dálítið erfitt með að tjá sig og þurfti sinn tíma til þess. Taugasjúkdómurinn hafði meðal annars þau áhrif að tungan var of máttlítil. "Ég er orðinn þreyttur," sagði Arnar með bjagaðri rödd þegar systkinin voru búin að læra saman í tæpa tvo tíma. Kamilla var sú eina sem skildi ávallt fullkomlega það sem hann sagði. Pabbi þeirra hafði aldrei nennt að gefa sér tíma til þess að reyna að skilja hann. ,Ég vil fara út - upp á fjallið, Esjuna. Og skoða tunglið. Fullt tungl er það fallegasta sem ég sé. Tunglið er svo oft fyrir ofan Esjuna."


  Kamilla sýndi honum alla þá þolinmæði sem hún átti og brosti til hans. ,Þegar við erum búin að lækna þig geturðu sjálfur hlaupið upp á Esjuna og örugglega snert tunglið." Kamilla hafði aldrei heyrt hann minnast á tunglið fyrr en henni þótti það undarleg tilviljun þar sem henni sjálfri þótti tunglið svo tilkomumikið. Arnar var ekkert ólíkur Kamillu. Hann var með kolsvart hár, sem Kamilla snyrti sjálf þegar henni fannst þörf á því, og dökkur á hörund. Þótt sjúkdómurinn gerði honum lífið leitt með jöfnu millibili og orsakaði máttleysi var hugur hans skýr og augun leiftruðu af lífi. Hann hafði yfirleitt mikla þörf fyrir að tjá sig en það tók sinn tíma. Arnari þótti leiðinlegt að systir hans skyldi sinna honum meira en sjálfri sér og hvatti hana óspart til þess að fara út og hitta jafnaldra sína. Honum fannst hann vera Kamillu fjötur um fót og rak hana oft frá sér með handapati svo hún gæti hvílt sig á honum.


  Kamilla fór aldrei langt - yfirleitt bara inn í herbergið sitt. Þar geymdi hún meðal annars gersemina sem Arnar hafði gefið henni - ljóðin sem hann samdi til hennar í einveru sinni. Kamilla festi þau á korktöfluna sem hékk yfir skrifborðinu hennar.


  ,,Hvað viltu í jólagjöf Arnar?" spurði Kamilla þegar þau höfðu lokið við fjölmörg stærðfræðidæmi. Hann brosti en þurfti ekki langan umhugsunarfrest.


  „Gönguskó," svaraði hann á sinn rólega og sérstaka hátt. Kamilla brosti til hans þótt hana grunaði að hann myndi aldrei geta gengið almennilega óstuddur. Hvað þá hlaupið upp Esjuna. Hún lét Arnar samt aldrei sjá vonleysið í bláu augunum hennar, sem náði þó stundum tangarhaldi á henni. ,En hvað langar þig í?" spurði hann á móti.


  ,,Kraftaverk og falleg ljóð frá þér." Kamilla var ekki með neinar gjafir á óskalistanum og kastaði þessu því fram meira í gríni en alvöru.


  „Það er eins gott," sagði Arnar og tók þessu eins og Kamilla hafði ætlast til. ,Ekki kemst ég einn út í búð til þess að kaupa gjöf handa þér."


  ,,Þú veist að Guffa ætlar að vera hjá pabba núna í desember, Arnar." Tónninn í rödd Kamillu breyttist þegar hún sagði þetta því fátt fór meira í taugarnar á henni en þau tvö á fylliríi.


  „Hvað er eiginlega að pabba?" spurði Arnar án þess að búast við svari. ,Þessi Guffa er hreinlega heimsk. Pabbi sagði mér að hún kæmi á morgun."


  „Já, hann sagði mér það líka en hún Guffa er kannski ekki heimsk. Hins vegar eiga þau bæði bágt og við verðum að taka tillit til þess." Kamilla sagði þetta með semingi en hún fann að þessi orð komu ekki frá hjartanu. ,Jæja, ég ætla inn til mín. Þú lætur mig vita ef þig vantar eitthvað." Kamilla greip DV með sér og fór upp í herbergið sitt. Hún reif plastið utan af blaðinu og renndi í gegnum það í fljótheitum. Þegar hún var í þann mund að leggja það frá sér sá hún frétt á baksíðunni sem vakti athygli hennar.


  ,,Ungur maður lagður inn vegna ástsýki." Kamilla las fyrirsögnina fyrst í hljóði en svo upphátt. Það sem vakti athygli hennar var að letrið í þessari frétt var töluvert frábrugðið letrinu á baksíðunni. Bláu augun hennar stækkuðu um helming þegar hún byrjaði á fréttinni og undrun hennar jókst eftir því sem hún las lengra.


  


  „Ungur, myndarlegur og yfirmáta hress strákur var lagður inn á sjúkrahús í gærkvöldi eftir að hafa gengið berfættur niður Laugaveginn og sungið ástarsöngva. Hann sagðist heita Nikki og vera nemandi í Menntaskólanum í Reykjavík. Annað fékkst hann ekki til þess að segja og var hann lagður inn á Borgarspítalann til aðhlynningar. Frekari rannsókn á honum leiddi í ljós að hann á það á hættu að missa tærnar vegna kuls. Lögreglan gat með engu móti gefið skýringu á háttalagi piltsins en þeir læknar, sem rannsökuðu hann, töldu líklegt að hann væri haldinn ástsýki. Nikki telst því fyrsti ástsjúki einstaklingurinn sem lagður er inn á Borgarspítalann. Laust fyrir klukkan átta í morgun, rétt áður en blaðið fór í prentun, tjáði hann læknum spítalans að það eina, sem fengi hann til þess að líta glaðan dag að nýju, væri það að hann fengi að hitta stúlkuna sem hann þráði af öllu hjarta. Stúlkuna með bláu augun. Nikki sagði við tíðindamann DV í morgun að hann myndi bíða stúlkunnar í kvöld á Kaffihúsinu Krútt í Austurstræti og vonast til þess að hún léti sjá sig um klukkan níu. "


  


  Kamilla fann að hún roðnaði þegar hún las þetta, ekki vegna þess að hún tryði fréttinni heldur vegna þess að hún vissi að þetta voru skilaboð til hennar. Nikki hafði greinilega málað yfir einhverja baksíðufrétt, sett blaðið í ritvél og skrifað nýja frétt í staðinn. Síðan hafði hann væntanlega borgað blaðburðastráknum í hverfinu til þess að færa Kamillu blaðið. Það yljaði henni um hjartaræturnar að lesa fréttina aftur og henni fannst allt í einu að hún sjálf væri meira virði en áður.


  


  Nikki pantaði sér cappuccino á Krúttinu eins og sannur heimsborgari sem fúlsaði við íslenska kaffinu. Hann settist við borð úti í horni og fletti tískublaði sem hann greip með sér úr blaðakörfunni við innganginn. Krúttið var eitt vinsælasta kaffihúsið í bænum en aldrei þessu vant var salurinn ekki fullsetinn. Reykjarmökkurinn slóst við andrúmsloftið um yfirráðaréttinn í salnum og virtist hafa betur. Nikki lét það ekki hafa áhrif á sig enda ýmsu vanur og rýndi endrum og eins í áttina að dyrunum. Ef allt hefði gengið að óskum átti hann von á stúlkunni með bláu augun á hverri stundu.


  „Hvað er svona ungur og myndarlegur strákur eins og þú að gera einn úti í horni?" spurði þjónustustúlkan þegar hún mætti með rjúkandi kaffið og stillti sér upp fyrir framan Nikka. Hún virtist vera að nálgast þrítugsaldurinn, var vel sjóuð í starfinu og blandaði geði við kúnnana eftir því sem frekast var kostur.


  ,,Er betra að vera einn einhvers staðar annars staðar?" spurði Nikki á móti eins og hann fengi borgað fyrir að snúa út úr. Hann sá strax að sér og reyndi að bæta um betur. ,Ef ég ætti ekki von á fallegustu stúlkunni í bænum mættirðu gjarnan tylla þér og sötra þetta kaffitár með mér." Nikki setti sig í stellingar og talaði eins og skáld. Hann vissi að flest kaffihús voru yfirleitt full af skáldum og ákvað að látast vera úr þeim hópi. Hann leit á þjónustustúlkuna þegar hún hallaði sér yfir borðið eftir að hafa lagt frá sér kaffið og klessti andlitinu næstum því upp að honum. Ósjálfrátt hætti Nikki að horfa í augun á henni en starði hins vegar á brjóstin á henni sem virtust ætla að velta upp úr skyrtunni þegar hún hallaði sér fram. Hún sleikti á sér varirnar og ilmvatnslyktin fyllti vitin á Nikka.


  „Bara horfa - bannað að snerta," hvíslaði konan án þess að taka augun af Nikka sem reyndi að halda ró sinni. ,Vildirðu annars mjólk út í?"


  „Hvernig mjólk?" stundi Nikki og reyndi að ríghalda í húmorinn þótt honum fyndist þetta full langt gengið. Hann var orðinn stressaður því hann bjóst við Kamillu á hverri stundu og síst af öllu vildi hann að hún kæmi að sér með brjóstamikla þjónustustúlkuna uppi á borði hjá sér.


  ,,Þú hefur þó kímnigáfu, ljúfurinn," sagði stúlkan um leið og hún reisti sig upp og blikkaði Nikka. ,Gættu þess að missa ekki úr honum," bætti hún síðan við um leið og hún snéri sér við, ,bollanum, vitanlega."


  Nikki ræskti sig og kyngdi en reyndi að láta sem ekkert hefði ískorist. Hann brosti til tveggja stúlkna um tvítugt sem sátu við næsta borð og höfðu greinilega skemmt sér yfir samræðum Nikka og þjónustustúlkunnar. Æsingurinn í honum að fá sér kaffi var svo mikill að hann gætti ekki að sér og brenndi sig á tungunni með tilheyrandi tilburðum. Hann reyndi þó að láta á sem minnstu bera og horfði tilgerðarlega fram eftir ganginum.


  Þegar Nikki var í þann mund að klára úr kaffibollanum, pínlegur á svip því hann drakk yfirleitt ekki kaffi, sá hann hvar Kamilla stóð í dyragættinni og leit í kringum sig. Áður en hann gat gert vart við sig gekk brjóstgóða þjónustustúlkan til hennar og benti henni á hvar Nikki sat. Hún fylgdi henni til sætis og sagði um leið og hún tók stólinn frá borðinu fyrir Kamillu: ,Þú hlýtur að eiga stefnumót við þennan pilt því hann sagðist vera að bíða eftir fallegustu stúlkunni í bænum." Nikki brosti og áttaði sig á því að stúlkan var ekki svo slæm þrátt fyrir allt. Kannski stríðin og ágeng en ekki slæm.


  ,,Gaman að sjá þig," sagði Nikki og Kamilla tók undir kveðjuna.


  „Þú ert nokkuð öruggur með þig, verð ég að segja," sagði Kamilla og setti úlpuna sína á auðan stól við borðið. ,Sem betur fer leið Arnari vel annars hefði ég ekki komið."


  ,,Þetta fór eins og ég vonaði."


  ,,Hvernig geturðu andað hérna inni?" Kamilla gretti sig lítillega og reyndi að blása reykjarmökkinn frá sér. Hún tók hárið frá andlitinu og leit í kringum sig.


  „Hvað ertu að drekka?" spurði hún og leit á bollann hans Nikka.


  „Cappuccino. Í hvað langar þig?"


  „Jurtaté - ef það er til" Kamilla fékk teið og hagræddi sér á stólnum. Hún var á báðum áttum hvort hún ætti að mæta á kaffihúsinu en lét slag standa eftir að hafa rætt við Arnar. Hann sagði að sér hefði aldrei liðið betur og skipaði Kamillu nánast að fara út. Hún var efins hvort hún væri að gera rétt með því að hitta Nikka því hún vissi að hann var enn á föstu með Lilju. Hún var búin að brenna sig á því sama með Kela, sem fékk þó sínu aldrei framgengt, en hún hafði þó ekki hugmynd um það fyrr en eftir á að hann væri á föstu. ,Veit Lilja að þú ert hér?" spurði Kamilla því hún vildi ekki vera eitthvert varahjól sem Nikki gripi til þegar honum hentaði.


  „Þegar ég talaði við hana í dag sagðist hún ætla að læra í kvöld. Prófin í Versló byrja á mánudaginn. Kvíðir þú prófunum?" Nikki reyndi að breyta um umræðuefni en Kamilla sleppti ekki takinu á stýrinu svo auðveldlega.


  „Hvað ertu að hugsa, Nikki? Af hverju ertu að standa í þessu?" Kamilla var ekkert að tvínóna við hlutina heldur kom sér beint að efninu.


  ,,Ég veit það ekki," sagði Nikki og andlit hans bar vott um tómleika. ,Ég get svarið það að ég veit það ekki. Stundum finnst mér eins og ég geti sigrað heiminn og fengið allt sem mig langar í. Ég er bara að átta mig á því að það er ekki svo auðvelt. Það er svo skrýtið að maður hugsar á mismunandi hátt eftir því með hverjum maður er." Kamilla hummaði án þess að opna munninn en lét sem hún skildi ekki hvað Nikki meinti. ,Ef ég á að vera alveg hreinskilinn er eins og nokkrar persónur blundi í manni, persónur sem eru stöðugt að berjast um völdin. Þegar ég er með vinum mínum fíflumst við stöðugt og reynum kannski að sýnast meiri en við erum."


  „Leika töffara," sagði Kamilla og tók af honum orðið.


  „Kannski," sagði Nikki sem var þó ekki alveg tilbúinn til þess að viðurkenna það. „Kannski líta aðrir þannig á málið. Við ræðum um bíla, föt, stelpur og það sem okkur dreymir um að gera í framtíðinni. Þegar maður er einn heima hjá sér kemur allt önnur persóna í ljós og svo ein til viðbótar þegar ég er með Lilju. Það er eins og maður viti ekki hvað það er sem maður vill eða hvað maður er að gera."


  ,,Skrýtið," sagði Kamilla en skildi þó fullkomlega hvað Nikki átti við. ,Mig minnir að ég hafi sagt þér þetta þegar ég var hvað reiðust út í þig."


  „Kannski," jánkaði Nikki án þess að geta þó svarið fyrir það. „Mér finnst ég ekki einn um að vera svona."


  ,,Þetta kallast víst að vera unglingar," sagði Kamilla eins og hún hefði lagt stund á mannfræði í marga áratugi. „Það eru nánast allir unglingar svona. Allir eru leitandi, sumir fram eftir öllum aldri án þess að finna sig eða ná tökum á lífinu. Auðvitað er ekkert óeðlilegt við það að reka sig á. Sem betur fer læra flestir á mistökunum en því miður gera sumir sömu mistökin aftur og aftur. Pabbi minn er dæmi um mann sem hefur villst af leið og mun örugglega aldrei komast á beinu brautina aftur. Hann hefur verið eins og skipsflak síðan mamma dó og leitar huggunar hjá flöskunni."


  Nikki hlustaði með athygli en það gerði hann jafnan þegar Kamilla hafði orðið. Honum fannst hún ekki eins og venjulegur unglingur - heldur miklu þroskaðri í háttum og hegðun. ,Ég get svarið það Kamilla að mér fannst ég breytast við að lesa dagbækurnar þínar og..."


  „Breytast í sálarþjóf," greip Kamilla fram í fyrir honum. Hún var enn dálítið bitur út í hann þótt hún væri búin að jafna sig að mestu leyti.


  ,,Mér fannst ég þroskast rosalega mikið þótt ég geti ekki útskýrt það nánar," hélt Nikki áfram. „Mér fannst ég þroskast meira á einum sólarhring en á heilum vetri í skóla. Og læra meira um lífið en ég hefði getað ímyndað mér." ,,Skrýtið."


  ,,Af hverju er pabbi þinn svona vondur við þig?" Nikki snéri sér beint að því sem hann langaði mest til þess að fræðast um. Hann hafði fengið smjörþefinn af lífi Kamillu við lestur dagbóka hennar og þyrsti í meira.


  ,,Mér leiðist að tala um fortíðina því það er framtíðin sem skiptir máli. Auk þess hef ég engan áhuga á því að tala um mig. Ég hef ekki upplifað neitt sérstakt umfram aðra. Mér er alveg sama hvernig lífi aðrir lifa og vil ekki að aðrir viti allt um mig. Maður verður að halda einhverju út af fyrir sig. Ég veit til dæmis ekkert um þig.


  Nikki komst ekki hjá því að segja frá því að hann ætti eldri systur sem stundaði nám í Bandaríkjunum og bróður sem væri þrettán ára. Hann sagði að þau byggju í Laugarneshverfinu, rétt hjá Sundlaugunum. Nikki vildi ekki eyða of mörgum orðum í sjálfan sig, aldrei þessu vant, heldur spurði Kamillu aftur af hverju pabbi hennar hefði verið vondur við hana.


  Kamilla laut höfði og af svip hennar að dæma fannst henni sárt að rifja upp liðna tíð. Hún þagði um stund og leit svo ákveðin í augun á Nikka.


  ,,Hann segir að það sé okkur að kenna að mamma dó." Kamilla snéri bollanum á milli handa sér eins og það sem hún sagði stæði skrifað í honum. Hún lét síðasta tedropann detta á undirskálina og dreifði úr honum á skálinni. ,,Mamma náði sér aldrei almennilega eftir að við Arnar fæddumst og þess vegna dó hún. Pabbi minnist oft á þetta þegar hann er fullur og hefur oft sagt við okkur að hann vildi frekar hafa mömmu heldur en okkur Arnar. Ég skil hann vel en þetta var ekkert okkur að kenna. Það er alveg eins honum að kenna að gera mömmu ófríska af okkur." Kamilla setti í brýnnar og tók sér málhvíld. Allt í einu var eins og hún hyrfi mörg ár aftur í tímann og Nikka fannst hún fjarlægjast. Hún hélt áfram að handfjatla bollann og starði stöðugt í hann. Það var eins og hún væri að upplifa fortíðina aftur og það vekti upp sárar minningar.


  ,,Allt virtist eðlilegt í upphafi fæðingarinnar og ég kom grenjandi í heiminn eins og náttúran segir til um. Þegar ljósmóðirin og læknirinn voru að taka saman og búa um mömmu áttuðu þau sig á því að ekki var allt með felldu. Þau höfðu ekki hugmynd um að annað barn væri ófætt. Eftir mikið taugastríð og erfiði fæddist Arnar, agnarsmár. Honum var vart hugað líf en ég var eins og nýútsprungin rós. Í ljós kom að ég hafði verið svo frek í móðurkviði að ég tók næstum alla næringuna frá Arnari. Hann þroskaðist því ekki eðlilega og einhverjar taugafrumur urðu ekki eins og þær eiga að vera. Taugasjúkdómurinn kom fljótt í ljós og mamma tók þetta mjög nærri sér." Kamilla þagnaði eins og hún þyrfti að rifja það upp í huganum sem hafði gerst. ,Ég var heppin - eða óheppin eftir því hvernig litið er á málið. Frekjan í mér gerði það að verkum að Arnar er eins og hann er í dag. Þetta er mér að kenna og ég ber ábyrgð á þessu. Og ég ætla að gera allt sem ég get til þess að auðvelda honum lífið."


  Kamilla tók sér málhvíld að nýju og Nikka langaði til þess að koma sínum skoðunum á framfæri. Hann vildi segja að hún bæri enga ábyrgð á þessu. Honum fannst þó eins og þögnin væri nauðsynleg fyrir Kamillu til þess að hún gæti haldið áfram. ,Mamma veiktist þegar við fæddumst. Enginn veit hvað gerðist en hún náði sér aldrei almennilega. Hún var slöpp í mörg ár og smám saman dró af henni. Samt gaf hún okkur alla þá ást sem hún átti til og kenndi okkur að þekkja eigin tilfinningar. Mamma var yndisleg kona sem fórnaði sér fyrir okkur. Ég var heppin. Arnar hefði alveg eins getað verið frekur og skilið mig eftir vannærða en hann gaf eftir. Og hann mun líða fyrir það alla ævi."


  Nikki greip í handlegginn í Kamillu næst þegar hún tók sér málhvíld. „Kamilla þú varst fóstur," hvíslaði hann varfærnislega til þess að setja hana ekki út af laginu. ,Hvernig áttir þú að vita hvað þú varst að gera?"


  „Allt breyttist þegar mamma dó. Allt. Pabbi kom ekki heim marga daga í röð og ég vissi aldrei hvar hann var. Við Arnar vorum oft ein heima, bara tíu ára, og ég var svo ósjálfbjarga með hann í fanginu. Hvað á maður að gera með veikan bróður sinn?" Nikki sá að eitt tár rann niður kinnina á Kamillu og lenti í bollanum sem hún handlék ennþá. ,Ég reyndi bara að herma eftir mömmu og smám saman tókst mér að hjálpa Arnari. Ég hélt áfram að kenna honum eins og mamma gerði og það var svo gaman að sjá hversu vel honum gekk að læra þótt hann væri oft mikið veikur. Stundum fannst mér ég hreinlega vera hann. Mér fannst ég heyra það sem hann var að hugsa og upplifa það hvernig honum leið. Við erum svo tengd þrátt fyrir allt. Ef hann hugsar stíft til mín átta ég mig nánast undantekningarlaust á því. Hann getur sent mér hugskeyti þegar honum hentar. Þetta er svo skrýtið." Kamilla lagði frá sér bollann og það var eins hún hefði ekkert meira að segja. Nikki sat þögull um stund og þau horfðust í augu.


  ,,Af hverju hefur hann ekki farið í neina aðgerð?"


  ,,Hann fór í margar rannsóknir sem voru næstum árangurslausar. Læknarnir stóðu ráðþrota gagnvart þessum undarlega taugasjúkdómi og sögðu að eina von hans væri einhverjir undralæknar í útlöndum. Seinna komust við að því að það er nánast vonlaust að komast að hjá þeim og í ofanálag hefur enginn venjulegur maður ráð á því. Okkur var sagt að það væri í okkar höndum hvort við settum Arnar á stofnun eða hefðum hann heima." Kamilla og Nikki sátu á Krúttinu fram til miðnættis en Nikki var í hlutverki spyrjandans og hlustandans. Hann var alvaran uppmáluð og hlustaði af mikilli athygli. Honum fannst saga Kamillu ótrúleg og átti erfitt með að sætta sig við óréttlætið í heiminum.


  


  9. kafli


  Ágengni hennar og leyndardómsfull svipbrigði komu Nikka á óvart. Hann hafði samt haft það á tilfinningunni um kvöldið að hún hefði eitthvað sérstakt í huga. Hún hafði horft þannig á hann og gefið fjölmargt í skyn á margvíslegan hátt. Þegar þau voru komin inn í herbergið hans kveikti hún á lampanum en hagræddi honum þannig að birtan var dauf og andrúmsloftið notalegt. Hún setti geisladisk í spilarann og róleg tónlistin ómaði í takt við hreyfingar hennar sem voru frábrugðnar því sem hann átti að venjast. Hann var ekki alveg með það á hreinu hvað henni gekk til og skyndilega fannst honum hann ekki kannast við hana. Samt kunni hann háttalagi hennar ekki illa.


  Hann settist í rúmið sitt og var í þann mund að opna munninn þegar hún smellti kossi á varir hans áður en hann náði að koma orðum að því sem hann ætlaði að segja. Kossinn var styttri en eitt andartak því hún flögraði strax frá honum og var engu líkara en að hún léti stjórnast af tónlistinni. Nikka fannst hann enn finna fyrir heitum og votum kossi hennar og sleikti varirnar á sér ósjálfrátt. Hann langaði til þess að segja eitthvað en það var engu líkara en að orðin væru í sama ásigkomulagi og hann - hissa og létu á sér standa!


  „Hva...," stundi Nikki en komst ekki lengra því hún setti vísifingur á varir sér til merkis um að hann mætti ekki segja neitt.


  ,,Ssssss...," var það eina sem heyrðist frá henni á bak við fingurinn sem hún byrjaði skyndilega að sleikja. Nikka stóð ekki alveg á sama þegar hún byrjaði að hneppa skyrtunni frá sér á þokkafullan hátt, tölu fyrir tölu. Honum flaug í hug að hún væri í einhvers konar vímu eða ástandi sem hann þekkti ekki. Sú hugsun flaug alla leið án þess að staldra lengi við því hann hafði aldrei heyrt eða vitað til þess að hún snerti vímuefni. Þegar hún var búin að hneppa skyrtunni frá sér sá hann að hún var ekki í neinum brjóstahaldara. Hann færði sig aðeins ofar í rúminu þegar hún fikraði sig nær honum og hallaði sér yfir hann. Nikki fann fyrir djúpum og hröðum andardrætti hennar við eyrað á sér og blaut tungan lék sér við eyrnasnepilinn. Hann fann fyrir gæsahúð um allan líkamann og mest langaði hann til þess að grípa um brjóst hennar sem nudduðust upp við hann. Þó var það eitthvað sem hélt aftur af honum. Honum fannst hann ekki kannast við þessa stúlku - hafði aldrei séð hana í þessum ham fyrr þótt hann hefði dreymt um að upplifa svona stund með henni í marga mánuði. Þegar á hólminn var komið var eins og hendur hans væru límdar við hann. Hún settist klofvega upp á lærin á honum og renndi fingrunum í gegnum hárið á honum. Nikki stífnaði skyndilega upp án þess að gera tilraun til þess að stöðva hana. Hann var með hugann annars staðar en líkaði það samt vel að láta leika svona við sig. Hún renndi blautri tungunni eftir kinninni á Nikka og sleikti varir hans fimlega. Hann fann hvernig tungubroddur hennar snerti framtennur hans og fikruðu sig innar þar til tungur þeirra snertust. Hún klemmdi lærin um mittið á honum og hann átti engra annarra kosta völ en að kyssa á móti og greip utan um hana. Ótal hugsanir sóttu á hann og hann átti erfitt með að einbeita sér að þessum innilega kossi.


  Skyndilega stóð hún upp og færði sig afturábak. Nikki setti hendurnar á rúmið fyrir aftan sig og starði stórum augun á hana þar sem hún stóð á gólfinu og mældi hann út. Hann horfði löngunaraugum á brjóstin á henni og stinnar geirvörturnar sem gægðust út undan skyrtunni. Hún gældi við þær en fingur hennar leituðu síðan niður að gallabuxunum. Róleg tónlistin lét betur í eyrum Nikka en nokkru sinni fyrr og líkami hennar virtist njóta sín vel í daufri birtunni. Hún hneppti gallabuxunum frá og renndi rennilásnum niður. Nikki vissi ekki hvaðan á sig stóð veðrið því hann átti von á öllu öðru en þessu frá henni. Hún lét buxurnar falla á gólfið og steig upp úr þeim á lostafullan hátt. Nikka var ekki orðið um sel en hann náði ekki að gera það upp við sig hvort hann ætti að trufla einleik hennar, taka þátt í honum eða flýja af hólmi. Hún lét skyrtuna sömuleiðis falla á gólfið og strauk blíðlega upp eftir líkama sínum. Nikki dáðist að fallegum líkama hennar og hafði litla stjórn á augunum sem voru vel vakandi. Hún hélt áfram að hreyfa sig og fikraði sig nú aftur í áttina til hans.


  „Eeee... ég... ættum við..." Nikki reyndi að tjá sig en virtist ekki geta talað skýrt og var með augun uppglennt. Hún settist aftur klofvega á hann og byrjaði að hneppa skyrtunni hans frá. Hún sleikti hann í framan, lék við augabrúnir hans og sýndi tungufimi sem Nikka grunaði ekki að hún byggi yfir. Hann fann hvernig brennheitur líkami hennar skók sér á honum og þráði ást, faðmlög og fullnægingu. Hendur hennar strukust eftir bakinu á honum og Nikki stóðst ekki freistinguna. Hann lagði lófana á brjóst hennar og renndi tungunni yfir geirvörturnar sem honum fannst næstum því eins harðar og grjót. Hann fann hvernig hún blés varlega af vellíðan á hárið á honum og fetti sig síðan rólega. Nikki færði hendurnar á utanverð lærin á henni og strauk nokkrum sinnum upp eftir þeim. Hann var orðin jafn æstur og hún og fann hvernig æðarnar tútnuðu á andlitinu á sér. Honum fannst hann næstum því heyra hvernig blóðið þaut um æðar hans af spenningi. Hann greip um rassinn á henni og þrýsti henni upp að sér. Strauk síðan upp lærin að nýju og smeygði fingrunum undir nærbuxurnar.


  Skyndilega var eins og Nikki hefði fengið högg á höfuðið því hann stóð upp með látum - með hana í fanginu og setti hana niður á gólf. ,Lilja, ég get þetta ekki. Ég hreinlega get þetta ekki núna."


  Lilja stóð agndofa og rjóð í kinnum fyrir framan Nikka í nærbuxunum einum fata. ,Er þetta ekki það sem þú ert búinn að vera að bíða eftir lengi?"


  ,,Jú, en..." Nikki hikaði og yppti öxlum. „Það er bara eitthvað."


  „Loksins þegar ég er tilbúin þá ert þú lok, lok og læs. Eins og undið kústskaft."


  „Af hverju vilt þú þetta endilega núna? Af hverju hefur þú ekki verið tilbúin fyrr?" Nikka fannst niðurlægjandi að hætta í miðju kafi en hugur hans var stöðugt hjá Kamillu. „Þú hefur aldrei látið svona fyrr."


  ,,Einhvern tímann er allt fyrst." Lilja var ekki bara sár og hissa heldur líka fokreið. Hún klæddi sig í gallabuxurnar í skyndi og í skyrtuna á methraða. „Loksins þegar þér gefst kostur á að sofa hjá mér ertu með hausverk."


  „Ég er ekkert með hausverk," sagði Nikki sem leið eins og hann hefði tapað stríði. ,Ég er búinn að reyna að fá þig í rúmið í marga mánuði en svo þegar þig langar þá er allt vitlaust af því ég er ekki til. Ég má nú kannski segja nei líka."


  Lilja þagði og hneppti að sér skyrtunni. ,Þú ert bara einn af þessum gæjum sem tala og tala en geta svo ekki neitt."


  „Ertu dópuð eða hvað?" Nikki var ekki tilbúinn til þess að kyngja þessu og lét hart mæta hörðu. ,Ég held að við ættum að hvíla okkur á hvort öðru í einhvern tíma. Jafnvel fram yfir áramót."


  „Við höfum varla hist nema annað slagið í marga mánuði." Lilju lá hátt rómur og hafði greinlega mikla þörf fyrir að tjá sig. „Það er ekkert víst að þú fáir annað tækifæri."


  „Ekki beint."


  „Bíddu bara. Það er fullt af gæjum í Versló sem myndu fórna nokkrum puttum og selja ömmu sína til þess að fá að vera í sömu sporum og þú ert núna."


  „Númer hvað nota þeir af skóm?"


  „Þetta er ekkert fyndið, Nikki. Mér finnst þú slappur."


  „Af hverju vildir þú sofa hjá mér núna en ekki fyrr?" Nikka fannst hann ekki enn vera búinn að fá svar við spurningunni og kastaði henni framan í hana aftur.


  „Maður hefur sínar ástæður. Sitt stolt. Ég var ekkert viss um hvar ég hefði þig eða hvað ég vildi. Mér fannst ég vera tilbúin í kvöld. Þarf ég eitthvað að útskýra það nánar?"


  Nikki nennti ekki að standa í þessu lengur og vonaðist til þess að Lilja færi að koma sér út. Hann endurtók það sem hann sagði fyrr að hann vildi að þau tækju sér frí hvort frá öðru fram yfir áramót og sæju svo til. Honum til mikillar undrunar sagði Lilja að hann losnaði ekki svo glatt við hana. „Ég hélt að þú myndir sparka mér á staðnum," sagði hann.


  „Það koma betri tímar. En þú ert sko ekki laus." Lilja strunsaði út úr herberginu án þess að kveðja. Nikki gerði heldur enga tilraun til þess og bjóst síst af öllu við að fá koss á kinnina. Hann var hins vegar feginn að vera einn heima því hann byði ekki í það ef mamma hans hefði heyrt orðaskipti þeirra. Hann heyrði Lilju skella útidyrahurðinni og fylgdist með henni út um gluggann þar sem hún strunsaði í burtu. Nikki var ekki alveg með það á hreinu hvar hann hafði Lilju. Honum var ljóst að þau höfðu fjarlægst töluvert síðustu mánuðina án þess þó að hafa rætt það sérstaklega. Hann leiddi hugann að því hvort Lilja hefði talið sig eiga á hættu að missa hann og því viljað halda í hann með því að láta loks undan óskum hans. Hann hugsaði margt þar sem hann sat inni hjá sér og hafði ekkert annað fyrir stafni en að liggja í rúminu og stara upp í loftið. Nikki vissi að einhverjar tilfinningar hefðu haldið aftur af honum um kvöldið án þess að geta þó skilgreint þær nákvæmlega. Kannski missti hann af gullnu tækifæri til þess að upplifa alvöru ástarleiki í fyrsta skipti. Kannski vildi hann upplifa þá með annarri stúlku. Honum fannst hann áttavilltur.


  Nikki og Lilja töluðust ekkert við næstu daga. Hann dundaði sér með vinum sínum á milli þess sem hann undirbjó sig fyrir jólaprófin. Stöku sinnum sló hann á þráðinn til Kamillu en það kom margsinnis fyrir að pabbi hennar sagði hana vera úti. Nikki var sannfærður um að hann færi heldur frjálslega með sannleikann en gat vitanlega engan veginn rengt hann. Í byrjun desember byrjaði Nikki í ökukennslu - tæpum tveimur mánuðum áður en hann varð sautján ára. Tilhlökkunin að fá bílprófið var meiri en orð fá lýst því hann var þess fullviss að nýr heimur opnaðist fyrir sér með tilkomu ökuskírteinisins. Nýir möguleikar sem hann hlakkaði til þess að kanna.


  Leiðir Lilju og Nikka lágu óvænt saman að nýju á balli í Verslunarskólanum rétt fyrir prófin. Nikki hafði spurnir af ballinu og ákvað að kíkja á það án þess að láta Lilju vita. Tommi slóst í hópinn og honum fannst eins og Nikki færi með ákveðnum tilgangi á ballið. Nikki vildi ekki kannast við það heldur sagðist langa til þess að fara á eitt Verslunarskólaball um veturinn. Honum varð svarafátt þegar Tommi spurði hvort hann og Lilja væru hætt saman en ýjaði að því að þau ætluðu að sjá til hvort þau næðu saman að nýju eftir áramótin. Tomma var fullkunnugt um hug Nikka til Kamillu og bjóst við að þau myndu byrja saman á hverri stundu. Honum fannst þó á Nikka að Kamilla væri ekki á þeim buxunum því hún hefði nóg á sinni könnu þótt hún væri ekki að byrja á föstu í ofanálag. Tomma fannst eins og Nikki hefði eitthvað óhreint í pokahorninu og var dálítið óhress með að hann skyldi ekki treysta sér fyrir því. Nikki þvertók fyrir það að eiga einhver leyndarmál sem hann treysti vinum sínum ekki fyrir.


  Það var margt um manninn á ballinu og greinilegt að prófskrekkurinn hafði verið skilinn eftir heima. Nikki virkaði flóttalegur og gætti þess að verða ekki á vegi Lilju eða vina hennar. Það var eins og hann hefði engan áhuga á því að hitta hana.


  ,,Til hvers varstu að koma úr því þú vilt ekki hitta Lilju?" Tommi var spurull en elti Nikka eins og hann einn vissi hvað væri í vændum. ,Ekki ertu að spá í einhverja aðra stelpu í Versló?"


  ,,Er ekki allt lagi með þig?" svaraði Nikki og leit fremur stingandi á Tomma.


  „Það kæmi manni ekki á óvart þótt þú værir með þrjár í takinu."


  Nikki svaraði þessum dylgjum ekki en leit með jöfnu millibili á úrið sitt eins og hann væri á leið á stefnumót. Hann lét fara sem minnst fyrir sér og þá sérstaklega þegar hann sá einhvern sem hann þekkti. ,Ég segi þér frá þessu á eftir," sagði Nikki þegar Tommi var búinn að spyrja svo margra spurninga að hann minnti á prófdómara á munnlegu prófi.


  ,,Fínt. Mikið var. Ég vissi að það var eitthvað í gangi."


  Nikki leit enn og aftur á úrið sitt og benti Tomma á að fylgja sér. Hann gekk ákveðinn af stað og var engu líkara en að hann vissi nákvæmlega hvert ferðinni var heitið. Strákarnir stikuðu áfram á milli velklæddra og brosmildra Verslinga sem gleymdu sér í glasaglaumi og taumlausri gleði. Nikki hvataði för sinni skyndilega og leit á úrið sitt eins og hann væri að missa af einhverju. Tommi átti fullt í fangi með að fylgja honum eftir en skyndilega staðnæmdist hann ásamt Nikka fyrir aftan par sem var í hörku keleríi. Áður en Tommi gat nokkuð aðhafst, reif Nikki í strákinn sem virtist vera límdur við munninn á stelpunni og sleit þau hvort frá öðru. Tommi rak upp lágt vein og áður en hann vissi af var Nikki búinn að reka náunganum rokna högg á kjammann. Sá hentist aftur fyrir sig og greip fyrir andlitið. Þegar stúlkan snéri sér við sá Tommi að þetta var Lilja, kærastan hans Nikka. Hún æpti upp yfir sig sem vonlegt var. Fyrst þegar strákurinn hentist frá henni og síðan þegar hún sá Nikka standa bálvondan fyrir framan hana. Lilja kom ekki upp einu einasta orði heldur stóð stíf og gapandi af undrun.


  „Það hlýtur að vera betra að kyssa hann tannlausan," sagði Nikki hranalega og stjakaði við Lilju sem stóð enn sem lömuð. Strákurinn, sem Nikki lamdi, lá enn á gólfinu en einhverjir voru þó stumrandi yfir honum. Tommi var jafn undrandi og Lilja og vissi ekki hvaðan á sig stóð veðrið. Nikki hafði ekki minnstu löngun til þess að tala við Lilju og rauk því á dyr. Tommi fór í humátt á eftir honum og var andlit hans tómlegt af undrun.


  ,,Hva. . ., hvað var í gangi?" spurði Tommi þegar þeir voru komnir út af ballinu. ,Eruð þið saman eða ekki?"


  „Við erum ekkert formlega hætt saman," sagði Nikki sem var enn töluvert æstur. ,Ég hefði varla barið gæjann ef við værum hætt saman. Mér stendur bara ekki á sama um það að kærastan mín skuli vera að ulla upp í einhverja gæja úti í bæ þegar ég er hvergi nærri."


  ,,Já, en það var eins og þú vissir að þetta væri að gerast." Tommi gerðist ágengur og vildi nú fá forvitni sinni svalað. ,,Þú virtist meira að segja vera með það á hreinu hvar þau væru að kyssast."


  ,,Nú, er það?" sagði Nikki og þóttist ekki skilja neitt í neinu. „Það er svona þegar sjötta skilningarvitið hnippir í mann og stjórnar ferðinni."


  „Nei, í alvöru."


  „Það er gott að eiga vini í Versló," sagði Nikki og virtist ánægður með að hafa komið að Lilju í sleik með öðrum strák. Núna fannst honum hann standa með pálmann í höndunum og geta sagt henni upp þegar honum hentaði.


  


  10. kafli


  Nikki lagði allt kapp á að standa sig vel í jólaprófunum því hann vissi að góður námsárangur skipti miklu máli fyrir þá sem hefðu hug á því að bjóða sig fram til kosninga í áhrifastöður innan skólans. Hann hugði á slíkt á næsta skólaári og ákvað því að leggja grunninn að því strax. Nikka gekk almennt vel í námi þótt hann væri sjaldnast einn af dúxunum. Hann lá því yfir bókunum þegar prófin byrjuðu en hugurinn var þó oft hjá Kamillu. Það kom fyrir að hann var búinn að lesa margar blaðsíður þegar hann áttaði sig á því að hann hafði verið að hugsa um allt annað. Yfirleitt var það Kamilla sem hugurinn tók fram yfir fróðleikinn en þegar slíkt gerðist byrjaði hann einfaldlega upp á nýtt. Nikka til mikils ama fannst honum sem Kamilla fjarlægðist hann sífellt meira. Hún var stutt í spuna í símanum, sagðist ekki mega vera að því að tala og svo framvegis. Nikka tókst að toga það upp úr henni að ástæða þess væri sú að Arnar væri mun veikari en nokkru sinni fyrr og að Guffa, vinkona pabba þeirra, gerði henni lífið leitt með afskiptasemi og yfirgangi. Nikki og Kamilla köstuðu kveðju hvort á annað þegar þau hittust í prófunum en það var líka allt og sumt. Hún var yfirleitt fljótari en hann að ljúka prófunum og var því horfin heim til sín þegar Nikki skilaði af sér.


  „Hún er alltaf rokin í burtu þegar ég er loksins búinn," sagði Nikki dapur við Tomma eftir eitt prófið. „Það er eins og hún forðist mig."


  „Þetta kallast að vera betur gefinn, betur lesinn eða hreinlega bara að vera gáfaðri," sagði Tommi spekingslega.


  Honum gekk vel í prófinu og ætlaði ekki að láta Nikka draga sig niður í einhverja fýlu út af stelpusvekkelsi. „Hvernig gekk þér Elli?" spurði Nikki þegar strákarnir mættu Ella skokkandi á ganginum.


  „Eins og að drekka prótíndrykk," svaraði Elli brosandi. ,,Þetta liggur allt inni."


  ,,Ertu eitthvað að flýta þér?" spurði Nikki og steig til hliðar svo að Elli varð að hægja á sér. Það hvarflaði ekki að honum að hætta að hlaupa þannig að hann skokkaði á staðnum fyrir framan strákana.


  ,,Nei, ekki svo."


  „Af hverju ertu þá að þessu skokki?" Nikki var eitthvað ergilegur og pirraður yfir því að hafa ekki hitt Kamillu eftir prófið.


  ,,Ég er að reyna að brenna því sem ég borðaði fyrir prófið." Elli blés ekki úr nös frekar en venjulega þegar hann skokkaði um skólann. Fyrr í vetur hafði yfirkennarinn beðið Ella að hafa hægt um sig á göngunum og bað hann fyrir alla muni að trufla ekki kennslu. Upp frá því skokkaði Elli næstum eingöngu á táberginu og varð hlaupastíllinn þá hallærislega tilgerðarlegur.


  „Mér finnst sem múskúlar brjóstkassis vöðvaris konsúmítas hafa stækkað töluvert á þér í vetur," sagði Nikki án þess að stökkva bros og benti á brjóstkassann á Ella. Stríðnispúkinn í Nikka var sestur á öxlina á honum og hvíslaði ótt og títt í eyrað. ,Líka penis piccollo."


  Elli leit á þetta sem hrós en var fljótur að leiðrétta Nikka. Hann lét ekki slá sig svo glatt út af laginu og var orðinn nokkuð kunnugur kímnigáfu Nikka. „Bestu þakkir, Nikki. En hvað þýðir penis piccollo?"


  Nikki leit á Tomma og yppti öxlum sem var þó aðeins betur að sér í latínu og ítölsku. Tommi brosti en strákarnir viltu ekki hefta för Ella lengur. ,Lítið typpi," sagði Tommi og leit á eftir E11a. ,Penis piccollo þýðir lítið typpi."


  "Passar," sagði Nikki eins og hann hefði verið handviss um það sem hann sagði.


  ,,Hefurðu eitthvað verið að skoð'ann á honum?" spurði Tommi og núði fýlunni í Nikka honum um nasir. „Greyið mitt."


  ,,Hvernig veistu þá að hann hefur stækkað?" Tommi bjóst ekki við svari en breytti snarlega um umræðuefni þegar Svenni sveitó varð á vegi þeirra. ,Ætlarðu líka að taka Svenna í gegn?"


  „Nenni því ekki." Nikki var stuttur í spuna og nennti varla að heilsa Svenna. Hann heilsaði þeim þó með virktum eins og venjulega og hristi hárið sem hann var enn með í tagli. Það var kominn þokkalegur borgarbragur á Svenna eftir nokkurra mánaða dvöl fjarri heimahögunum. Hann var vel liðinn í bekknum enda einlægur með endemum og lét sér fátt fyrir brjósti brenna. Hann var bálskotinn í Andreu eftir að þau lentu saman á ballinu en því miður var það skot ekki endurgoldið af henni. Svenni var ekki nógu fínn fyrir hennar smekk því hún vildi helst hafa þá eldri og reyndari, eins og hún orðaði það sjálf.


  Þegar Nikki kom heim til sín einn eftirmiðdag nokkrum dögum fyrir jól átti hann frekar von á því að sjá baulandi kind inni í eldhúsi á spjalli við móður sína en Lilju. Móðir hans stóð í þeirri meiningu að allt væri í himnalagi á milli Nikka og Lilju og fannst því fátt eðlilegra en að Lilja kæmi í heimsókn. Nikki þagði þunnu hljóði þegar hann sá Lilju en heilsaði þó í hálfum hljóðum.


  ,,Þú ert alltaf jafn heppinn, Nikki," sagði móðir hans og leit öfundaraugum á son sinni. „Bara á leið í sólina á Kanaríeyjum. Það er munur að eiga svona elskulega tengdaforeldra." Nikki hafði ekki hugmynd um hvað móðir hans var að tala og leit spurnaraugum á brosandi andlit kvenfólksins. Honum var fullkunnugt um að móðir hans væri stríðin og gerði oft grín að honum en núna stóð hann á gati.


  ,,Kanaríeyjum hvað?" spurði Nikki ósjálfrátt og yggldi sig þannig að ennið hrukkaðist.


  „Ég var að segja henni að fjölskylda mín væri á leið til Kanaríeyja um jólin og að bróðir minn hefði forfallast á síðustu stundu." Lilja lét sem allt væri í himnalagi á milli hennar og Nikka og geislaði af sjálfstrausti. ,Mamma og pabbi spurðu hvort ég vildi ekki bjóða þér með í staðinn - á þeirra kostnað. Þess vegna er ég hér." Af svipnum á Lilju að dæma var eins og hún hefði gefið Nikka bestu jólagjöf allra tíma. Nikki trúði vart sínum eigin eyrum en sendi Lilju undarlegt augnaráð. Áður en hann náði að opna munninn sagði Lilja að það yrði örugglega æðislegt að losna frá snjónum og frostinu um stundarsakir.


  „Já, en það eru jól," sagði Nikki sem vildi ekki andmæla Lilju fyrir framan mömmu sína. Samt leit hann á mömmu sína og af svipnum að dæma var hann að óska eftir því að hún segðist vilja hafa hann heima um jólin. Nikki var steinhissa á því að Lilja skyldi bjóða honum til Kanaríeyja eftir allt sem á undan var gengið.


  „Ég hélt að við ætluðum að sjá til fram yfir..." Nikki ætlaði að ljá máls á sambandi þeirra en Lilja vildi augsýnilega láta það bíða betri tíma.


  „Þetta verður örugglega frábært," greip hún fram í fyrir honum og stóð upp frá borðinu. ,Ræðum þetta aðeins," bætti hún við og greip utan um Nikka. ,Kíkjum inn til þín."


  Nikki klóraði sér í höfðinu til þess að reyna að ná áttum. Hann leit svo á að sambandi þeirra hefði lokið þegar Lilja var í keleríi á ballinu í Versló. Hún virtist vera á öðru máli og Nikki vildi vita hvers vegna svo væri. ,Lilja, þú veist alveg að þetta gengur ekki."


  „Af hverju ekki?" spurði hún með sínu sólskinsbrosi og var engu líkara en að hún væri þegar mætt til Kanaríeyja.


  „Við erum búin að taka okkar hliðarskref og getum alveg reynt aftur." Nikka fannst freistandi að skjótast til Kanaríeyja um jólin, verða brúnn og skemmta sér á kostnað annarra. Ekki síst vegna þess að honum fannst Lilja skyndilega bæði sæt og elskuleg. Hún smjaðraði fyrir honum og sagðist mundu stjana í kringum hann eins mikið og hann kærði sig um. Nikki glotti út í annað því skyndilega opnuðust dyr sem hann hélt að búið væri að setja slagbrand fyrir. Hann sat hugsi um stund og ef Lilja hefði getað lesið hugsanir hans hefði hún orðið lítt hrifin. Nikka varð hugsað til Kamillu og þess sem hafði farið á milli þeirra. Þar sem Arnar var svo veikur og Kamilla bar af leiðandi eingöngu innivið var hún ekki líkleg til þess að hleypa Nikka nærri sér á næstunni.


  ,,Já, en jólin á Íslandi eru svo sérstök." Nikki var á báðum áttum og gat engan veginn tekið ákvörðun um það hvað gera skyldi.


  „Þú hefur ekki hugmynd um það því bú veist ekki hvernig jólin eru annars staðar." Lilja var svo ákveðin að Nikki var eins og vélarvana bátur sem þarfnaðist stýringar.


  ,,Ég get ekki svarað þér fyrr en í kvöld."


  „Það má ekki vera mikið seinna því við förum á Þorláksmessu."


  Nikki vissi ekki í hvorn fótinn hann átti að stíga þegar Lilja var farin. Mamma hans var svo glöð fyrir hans hönd að hann kunni ekki við að segja henni allt af létta. ,Fínt að losna við þig," sagði pabbi hans þegar hann kom heim úr vinnunni og ekki bætti það úr skák. Nikki hringdi í Tomma og Palla og leitaði álits hjá þeim en var litlu nær að því loknu.


  ,,Þetta er ein af þeim erfiðu ákvörðunum sem maður verður að taka í lífinu," sagði Tommi og hvatti Nikka til að fara. „Kamilla fer ekkert langt á meðan."


  „Já, en ég gæti misst hana."


  „Segðu henni að bú sért að fara með fjölskyldunni."


  Nikka leist ekkert sérstaklega vel á þá hugmynd en kastaði henni þó ekki strax frá sér.


  „Láttu hjartað ráða ferðinni," sagði Palli hins vegar en hann var kominn á þá skoðun að Nikki ætti að hætta að hugsa um Lilju. „Kamilla er miklu betri stelpa. Það er þess virði að bíða eftir henni þótt þú þurfir að gera það í mörg ár." Skoðun Palla á málinu setti Nikka endanlega út af laginu. Eftir töluverða umhugsun ákvað hann að hringja í Kamiliu. Hann átti erfitt með að koma sér að kjarna málsins því þótt hann væri á engan hátt skuldbundinn henni fannst honum eins og honum bæri skylda til þess að láta hana vita.


  ,,Ég er að spá í að fara til Kanaríeyja um jólin." Nikki var varla búinn að sleppa orðinu þegar það rifjaðist upp fyrir honum að Kamilla hafði einhvern tímann sagt við hann að hún hefði aldrei farið til útlanda. Skyndilega fékk hann samviskubit yfir því að eltast við lífsins lystisemdir á sama tíma og Kamilla átti engra annarra kosta völ en að vaka yfir bróður sínum.


  ,,Spennandi," sagði Kamilla án þess að spyrja frekari spurninga.


  „Það væri gaman ef þú gætir komið með," sagði Nikki sem fann að hann var smám saman að koma sér í sjálfheldu. Hann meinti vel með því sem hann sagði en var samt ekki tilbúinn til þess að segja henni allan sannleikann.


  ,,Örugglega. Við Arnar eigum það bara inni." Kamilla hélt alltaf í vonina um að Arnari batnaði þótt hún væri stundum nærri því að gefast upp. Samt gætti hún þess að enginn fyndi að logi vonarinnar var ekki alltaf jafn bjartur. „Verður þú lengi?'`


  ,,Ekki svo," sagði Nikki sem hafði ekki hugmynd um það hversu lengi fyrirhuguð ferð stæði yfir. Hann ákvað að halda því leyndu fyrir Kamillu með hverjum hann ætlaði og vonaðist til þess að hún spurði einskis.


  ,,Farið þið öll fjölskyldan?"


  Nikki hikaði eitt augnablik en svaraði svo játandi. Hann var hræddur um að særa Kamillu ef hann segði sannleikann og ákvað þess vegna að grípa til lyginnar.


  ,,Spennandi," sagði Kamilla aftur og óskaði honum góðrar ferðar. ,Hafðu það gott um jólin, Nikki." Nikki strauk andlit sitt með vinstri hendinni og var engu líkara en að hann væri að reyna að hvítþvo andlit sitt af lyginni. Hann sá Kamillu fyrir sér og langaði til þess að berast með línunni alla leið heim til hennar. Hún hafði rétt honum litla fingur fyrir skömmu og hann þráði að seilast eftir allri hendinni - öllum líkama hennar. Langaði stundum til þess að kremja hana í klessu í fanginu á sér. En líf hennar stjórnaðist yfirleitt af fleiru en hennar eigin löngunum og þrám. Hennar óskir voru geymdar á góðum stað og biðu þess að fá að blómstra, springa út og fylla út í heiminn.


  Kamilla dró djúpt andann þegar hún var búin að kveðja Nikka. Hún sat dágóða stund og naut þess að vera ein heima með bróður sínum. Pabbi hennar og Guffa fóru á pöbbarölt og hún vonaðist til að þau kæmu ekki fyrr en hún væri farin að sofa. Kamilla hafði hlakkað til jólanna í nokkrar vikur en allt í einu var eins og sú tilhlökkun hefði slokknað þegar hún kvaddi Nikka. Hún gerði sér grein fyrir því að hann var kannski ástæða þess að hún hlakkaði til jólanna. Hún hafði eignast nýjan vin sem var tilbúinn til þess að hitta hana hvenær sem henni hentaði, deila með henni hugsunum hennar og hlusta. Eina persónan sem hafði hlustað á hana fram til þessa var Arnar. En núna var Nikki til staðar og það var ekki fyrr en hann kvaddi hana að hún áttaði sig á því að hann var henni ef til vill meira virði en hún hafði viljað vera láta. Kamillu fannst skyndilega sem hún væri ein á báti. Hún virti Arnar fyrir sér þar sem hann lá hjálparvana í rúminu sínu - sofandi og varnarlaus.


  Seint um kvöldið afréð Kamilla að hringja í Nikka. Hún gaf tilfinningunum lausan tauminn og langaði hreinlega til þess að heyra aftur í honum. „Nei, Nikki skrapp út með vinum sínum. Hver er þetta með leyfi?" Móðir hans Nikka svaraði þegar Kamilla hringdi.


  „Ég bekkjarsystir Nikka. Hvenær farið þið út?"


  „Nikki fer á Þorláksmessu. Á ég að skila einhverju til hans?"


  „Nikki," sagði Kamilla undrandi. ,Fer hann bara einn?"


  „Nei, Lilja kærastan hans og foreldrar hennar. Viltu að ég skili einhverju til hans?" Kamilla svaraði engu því hún fann hvernig hjartað kramdist í brjóstinu. „Á ég að segja honum að þú hafir hringt?" Mamma Nikka skildi ekkert í því af hverju Kamilla svaraði henni ekki.


  „Nei," sagði hún loksins lágværri röddu og lagði á.


  


  


  Aðfangadagur rann upp eins fallegur og flestir gátu óskað sér hann. Nýfallinn sjór þakti jörðina eins og dúnmjúkt teppi. Á fagurbláum himni húktu þrjú ský sem virtust gera það af gömlum vana og til þess að láta vita að þau væru líka til. Vildu líka halda jól. Það var stafalogn og frost sem kitlaði berar kinnar. Kamilla hafði þrifið húsið hátt og lágt á Þorláksmessu og aldrei þessu vant voru pabbi hennar og Guffa heimavið - og edrú í þokkabót. Þau tóku sömuleiðis til hendinni og hjálpuðust að við tiltekt og fleira. Kamilla gerði sér vonir um að allt yrði í himnalagi á aðfangadagskvöld í fyrsta skipti síðan mamma hennar dó. Þegar best lét á Þorláksmessu hafði pabbi hennar klappað góðlega á bakið á henni og spurt hvað hún vildi í jólagjöf. Kamillu kom það svo á óvart að hún átti ekki til orð. Ekki einu sinni til þess að segja hvað hana langaði í. Hann sem hafði alltaf haldið því fram að jólagjafir spilltu fólki. Að það væri óþarfi að vera stöðugt að gefa gjafir og eyða peningum í óþarfa. Kamilla brosti í kampinn. Kannski hafði Guffa þau áhrif á hann að hann langaði til þess gefa börnunum sínum gjafir í fyrsta skipti í fimm ár. Kannski var þetta bara sýndarmennska í honum.


  „Pabbi, nennir þú að keyra okkur Arnar í kirkju?" Kamillu langaði til að fara í messu klukkan sex á aðfangadag því Arnar óskaði sjálfur eftir því að fá að fara. Honum virtist líða ágætlega þótt hann væri mjög máttfarinn og þetta var ein af óskum hans sem Kamillu langaði til þess að uppfylla.


  ,,Ekki ætlarðu að taka Arnar með þér?" spurði pabbi hennar næstum hvassyrtur og leit spurnaraugum á Kamillu.


  „Það er hann sem vill fara."


  „Já, en hann er veikur."


  „Hann er búinn að vera veikur í sextán ár, pabbi. Og svo á hann afmæli í dag."


  ,,Hvað heldurðu að fólk segi ef hann fær kast?"


  „Pabbi það eru jól. Fólk segir auðvitað ekki neitt. Þetta er í fyrsta skipti sem hann langar til að fara í messu á jólunum. Ég gæti þess að allt verði í lagi."


  Arnar brosti sínu breiðasta brosi þegar Kamilla hjálpaði honum að klæða sig í sparifötin. Hann sagðist hlakka svo mikið til að hlusta á kirkjutónlist að hann gæti dáið. ,Af hverju langar þig núna, Arnar?" spurði Kamilla.


  „Í nótt dreymdi mig að ég væri í messu og hlustaði á Heims um ból sungið af örugglega þúsund manns. Það var svo himneskt að ég verð að fara í messu núna." Arnar greip utan um hálsinn á Kamillu og þau gengu varfærnislega út í bíl. Pabbi þeirra kom skömmu síðar en Guffa var heima og ætlaði að sjá um jólamatinn. Kamillu fannst það frábær tilbreyting að losna við umstangið í kringum matseldina sem hún hafði séð um undanfarin ár. Systkinin sátu saman aftur í bílnum og Arnar átti ekki orð til að lýsa fegurðinni sem fyrir augun bar. Jólaljós voru á flestum húsum og víða voru fagurskreytt og upplýst jólatré. ,Ég kem rétt fyrir klukkan sjö," sagði pabbi þeirra og opnaði bílhurðina fyrir þeim.


  ,,Ekki mínútu síðar." Kamilla og Arnar gengu hljóðlát inn í kirkjuna og sama fallega brosið lék um andlit Arnars.


  „Geggjað," sagði hann þegar þau voru búin að fá sér sæti aftarlega í kirkjunni. „Mergjað."


  ,,Usss. . . Það er bannað að nota svona orð í kirkjum," sagði Kamilla stríðnislega og brosti til Arnars. ,Þú átt frekar að segja himneskt." Kamilla þaggaði niður í bróður sínum á þennan máta og leit síðan í kringum sig. Kirkjan var þéttsetin þótt klukkuna vantaði ennþá fimmtán mínútur í sex. Messugjörðin var á miðja vegu komin þegar Kamilla tók eftir því að hendurnar á Arnari byrjuðu að skjálfa. Hún hafði óttast að hann fengi kast í kirkjunni en ákvað samt að verða við ósk hans. ,Er þetta að byrja?" hvíslaði hún í eyra Arnars sem kinkaði kolli og vonbrigðin leyndu sér ekki á andliti hans. ,Eigum við að koma út?" Hann kinkaði aftur kolli og greip í Kamillu.


  „En Heims um ból," sagði hann og tárvot augu hans horfðu beint í bláu augun hennar.


  „Við heyrum það bara seinna, Arnar. Kannski er það til á plötu heima." Kamilla stóð á fætur og hjálpaði Arnari að gera slíkt hið sama. Hún var fegin því að hafa sest við endann á bekknum því enginn þurfti að standa upp fyrir þeim. Þau gengu í rólegheitum út, skref fyrir skref og Kamilla brosti til þeirra sem varð starsýnt á þau. Arnar átti orðið erfitt með gang og skalf stöðugt meira. Kamilla hafði áhyggjur af því að pabbi þeirra ætlaði ekki að sækja þau fyrr en um sjöleytið og kveið því að bíða í hálftíma. Hún hafði hugsað sér að bíða í anddyri kirkjunnar en þegar hún tjáði Arnari það sagðist hann frekar vilja setjast á bekkinn fyrir utan. Kamilla hreinsaði mesta snjóinn af bekknum og settist síðan klofvega fyrir aftan Arnar til þess að þau héldu hita hvort á öðru. Arnar skalf öllu meira en í kirkjunni og það kurraði í honum eins og endranær þegar hann var í þann mund að fá kast. Aðfangadagskvöld heilsaði á himneskan hátt með heiðum, stjörnubjörtum himni og vægu frosti. Kamilla hélt þétt utan um bróður sinn og sönglaði Heims um ból við eyra hans. Hann hallaði höfðinu aftur og Kamilla fann hvernig tár hans vættu kinnar hennar. Hún fann hvernig óreglulegir kippir skóku mjósleginn og máttfarinn líkama hans sem leitaði huggunar og verndar í faðmi hennar. Kamilla reyndi að senda pabba sínum hugskeyti þannig að hann sækti þau strax en samt leið henni vel á bekknum fyrir framan kirkjuna með Arnar í faðmi sínum.


  Eins og hendi væri veifað fann Kamilla að kippirnir hættu og Arnar gat tjáð sig á næstum eðlilegan máta. „Kamilla! Það er að byrja. Ég finn það á mér. Farðu og opnaðu inn í kirkjuna." Hún lét ekki segja sér það tvisvar og stóð upp með það sama. Kamilla opnaði hurðirnar varfærnislega og vonaðist til þess að enginn fyndi fyrir því þótt vægt frost bæri að garði sem óboðinn gest um stundarsakir. Hún flýtti sér aftur til Arnars og í þann mund sem hún settist og tók utan um hann hóf kórinn upp raust sína í laginu Heims um ból. Að þessu sinni var það Arnar sem tók undir með kórnum og kyrjaði án þess þó að opna munninn. Kamilla fann hvernig sælutilfinning lék um líkama hennar og yljaði henni ekki einungis um hjartarætur heldur líka í sálinni. Hún upplifði augnablikið sem dýrlega stund eða tímamót sem hún gæti þó ekki fest hendur á eða skilgreint. Hún horfði um stund inn í birtuna fyrir innan kirkjudyrnar og fannst sem söngurinn bæri með sér birtu og von. Von sem hún hafði lengi beðið eftir að yrði á vegi hennar. Kamilla sat hugfangin og hlustaði. Ekki bara á Heims um ból eða hjartslátt bróður síns, heldur fannst henni sem hún heyrði rödd hvísla að sér. Henni fannst röddin vera augnablikið sem hún upplifði, stjörnurnar á himninum, snjórinn á jörðinni eða jafnvel krossinn á kirkjunni. Hún fann til friðar og löngunar í líf sem breiddi út faðminn á móti henni. Arnar virtist upplifa þessu hátíðlegu stund á áþekka vegu. Hann lokaði augunum þegar Heims um ból var sungið næstum að ósk hans og opnaði þau ekki fyrr en nokkru eftir að laginu lauk. ,Þetta voru jólin," sagði hann svo og hallaði sér upp að Kamillu. „Þetta voru svo sannarlega jólin."


  ,,Hvernig líður þér?" spurði Kamilla þótt hún vildi helst sitja þögul örlítið lengur án þess að hreyfa sig.


  „Allt í einu fann ég ekki fyrir neinu. Mér leið eins og ég svifi um á skýi. Þetta var svo skrýtið. Kirkjan hefur kannski þessi áhrif á mig."


  ,,Eða útiveran," bætti Kamilla við. „Við þurfum að bíða aðeins lengur því pabbi kemur ekki fyrr en klukkan sjö." Klukkan sló sjö og kirkjugestirnir tíndust litskrúðugir út í kyrrðina með jólasvip á andlitunum. Sumir stöldruðu við hjá systkinunum og buðu þeim far sem Kamilla afþakkaði kurteislega. Þegar klukkan var korter yfir sjö stóð Kamillu ekki á sama því ekkert bólaði á pabba þeirra. Frostið virtist langa í jólasteik eins og alla aðra því það smeygði sér undir klæðin hjá Kamillu og Arnari og þau skulfu fyrir bragðið. Kamilla varð áhyggjufull og leit stöðugt á kirkjuklukkuna sem virtist fara sér að engu óðslega á þessu fallega aðfangadagskvöldi. Loksins sló hún þó hálf átta og þá stóðu systkinin á fætur. „Við getum eiginlega ekki labbað heim, Arnar. Það er of langt fyrir okkur. Svo er ég ekki með krónu á mér fyrir leigubíl. Það hlýtur eitthvað að hafa komið uppá heima."


  ,,Þú þekkir pabba," sagði Arnar og það glamraði í tönnunum á honum vegna kulda.


  Kamilla trúði því ekki að pabbi þeirra myndi bregðast þeim enn ein jólin en samt renndi hana í grun um það. „Já, en það eru jól," sagði hún við sjálfa sig og leit enn einu sinni á klukkuna. Það var engu líkara en Guði væri ljóst að þau áttu í vandræðum því presturinn kom eins og himnasending þegar Kamilla var farin að verða verulega áhyggjufull. Hann spurði hvað þau væru eiginlega að gera úti á þessum tíma þegar allir aðrir væru í jólaskapi heima hjá sér. Presturinn bauðst til að keyra þau heim og þau þekktust boðið án umhugsunar.


  


  11. kafli


  Arnar var orðinn svo máttfarinn og kaldur þegar þau komu heim að hann fór beint undir sæng en Kamilla kíkti inn í eldhús. Jólakræsingarnar voru á víð og dreif í eldhúsinu og var engu líkara en að hrægammar hefðu rifið þær í sig. Kamilla trúði því varla að pabbi hennar og Guffa hefðu borðað á undan þeim en staðreyndirnar blöstu hins vegar við henni. Bræðin blossaði upp í Kamillu og hún strunsaði eins og eimreið inn í stofu og hratt upp hurðinni. Þar sátu pabbi hennar og Guffa að sumbli og voru vel við skál. Þau virtust una sér hið besta því hláturinn tók á móti Kamillu þegar hún birtist í stofunni sótrauð af reiði. „Þið erum svo miklir aumingjar að þið eigið ekki skilið að fá að vera til á jólunum." Kamilla var svo óðamála að pabbi hennar greindi ekki það sem hún sagði. Hann sá þó sóma sinn í því að hætta að hlæja þegar Kamilla kom inn til þeirra en hann kippti sér samt lítið upp við það þótt hún væri æst. ,Varstu að vonast til þess að við gistum í kirkjunni í nótt eða hvað? Við vorum næstum því frosin í hel á meðan þið hámuðuð í ykkur jólamatinn okkar. Þið saurgið jólin með þessari drykkju og ég vona að þið hunskist út áður en ég tryllist. Þið eruð að eyðileggja jólin okkar og afmælið okkar. Loksins þegar það er tilefni til þess að lifa í sátt og samlyndi þá veltið þið um eins og drykkjusvolar." Kamilla öskraði á pabba sinn en gat ekki grátið vegna reiði. Hún henti tveimur púðum í hann en það eina, sem hann gerði, var að forða því að vínflaskan dytti um koll.


  „Við nenntum ekki að bíða eftir ykkur," stundi Guffa og viljað að við hefðum farið í kirkjugarðinn og verið þar. Kamilla rauk á dyr og skellti hurðinni. Hún hljóp upp til sín og henti sér í rúmið. Henni fannst sem vonin, sem kviknaði við kirkjuna, hefði yfirgefið sig og skilið sig eftir umkomulausa. Hún grét í sængina án þess þó að vita af hverju hún grét. Pabbi hennar og Guffa komu henni í sjálfu sér ekki á óvart en kannski grét hún vegna þess að hún vildi geta hallað höfði sínu að einhverjum. Finna fyrir faðmlagi einhvers og stuðningi. Hún vildi ekki lengur vera ein í heiminum með bróður sínum. Eftir stundarkorn harkaði Kamilla af sér og tók til mat handa sér og Arnari. Hún vildi ekki ræða um Guffu og pabba þeirra við Arnar en hann áttaði sig á því. Þau sátu gegnt hvort öðru í rúminu hans og borðuðu það sem eftir var af jólamatnum.


  „Sækjum jólatréð," sagði Arnar þegar þau voru búin að borða og ræða saman dágóða stund. „Þau hafa ekkert við það að gera." Kamilla tók á sig rögg og gekk þegjandi inn í stofuna án þess að líta á fyllibytturnar. Hún kippti jólaseríunum úr sambandi og dró tréð síðan á eftir sér fram. Hún kippti sér ekki upp við það þótt Guffa maldaði í móinn en sendi þeim þó illt auga. ,Frábært," sagði Arnar þegar Kamilla var búin að koma trénu fyrir inni hjá honum og tendra ljósin að nýju. ,Þetta er miklu huggulegra."


  Sem fyrr var fátt um jólapakka undir trénu en Kamilla lumaði á einum handa Arnari. ,Þú færð þinn seinna," sagði Arnar sem fannst afar leitt að geta ekki gefið Kamillu neitt. „Ég er reyndar búinn að skrifa nokkur ljóð í bók sem þú mátt eiga," sagði hann og rétti Kamillu litla bók sem hann hafði sjálfur myndskreytt.


  ,,Fallegt," sagði Kamilla eftir að hafa flett í gegnum bókina og skoðað myndskreytinguna. ,Ég les ljóðin uppi í rúmi í kvöld áður en ég fer að sofa." Kamilla gaf Arnari öflugt vasaljós og vatnsliti því hann hafði einhverju sinni minnst á það að hann langaði í hvoru tveggja.


  „Þú færð gönguskóna seinna," sagði Kamilla þegar Arnar var búinn að opna pakkana. ,Þú getur notað vasaljósið þegar þig langar til þess að lesa en kemst ekki fram úr til þess að kveikja ljósið. Og svo er skylda að mála eina góða mynd fyrir mig."


  „Frábært að fá bæði jólagjöf og afmælisgjöf," sagði Arnar og kyssti Kamillu á kinnina. Þar sem báðir foreldrar Kamillu og Arnars voru einkabörn og afar og ömmur þeirra dáin áttu þau engin skyldmenni. Þess vegna höfðu þau aldrei fengið jólagjafir. Þau vöndust því frá æsku og þekktu því ekki þá tilfinningu að bíða spennt eftir því að fá að opna pakka. Þá var einfaldlega ekki að finna undir jólatrénu þeirra.


  Á miðju aðfangadagskvöldi var dyrabjöllunni hringt. Kamillu kom það verulega á óvart og hún gat ekki ímyndað sér hver væri að heimsækja þau á þessari stundu. Henni var litið út um gluggann en sá ekkert sem benti til þess hver væri á ferli. Hún heyrði að pabbi hennar fór til dyra og eftir dágóða stund kallaði hann á Kamillu. Skyndilega varð henni hugsað til Nikka en það gat ekki staðist að hann væri að spyrja eftir henni því hann var á Kanaríeyjum. Hár og myndarlegur maður í dökkgrænum frakka stóð í dyragættinni og brosti til Kamillu þegar hún birtist honum. ,Góða kvöldið og gleðilega hátíð," sagði maðurinn og Kamilla fann strax góða strauma frá honum. Hún tók undir kveðjuna en undrunarsvipurinn leyndi sér ekki á andliti hennar. Maðurinn var á fimmtugsaldri og var einkar viðkunnanlegur. ,Svo þú ert Kamilla, ekki satt?" sagði hann eins og hann hefði beðið eftir því með spenningi að fá að hitta hana. ,Ég heiti Frímann Hartmann og er lögfræðingur." Kamilla var engu nær en fann skyndilega fyrir feimni því maðurinn leit svo innilega í bláu augun hennar. ,Ég hef beðið lengi eftir því að fá að hitta þig og átti erfitt með að halda aftur af mér í öll þessi ár. Þú ert sannarlega eins falleg og mér var tjáð."


  Kamilla fann að hún roðnaði lítillega en á augum hennar mátti greina að hún þráði svör við heimsókn mannsins. Hann brosti til Kamillu sem láðist að bjóða honum inn og hann stóð því stöðugt í dyragættinni. „Mér var falið það ábyrgðarhlutverk að færa þér bréf sem ég er búinn að hafa í vörslu minni í mörg ár. Þú átt kannski erfitt með að trúa þessu en áttar þig fljótlega á því hver ástæðan er."


  Kamilla fylgdist með höndum mannsins sem seildust í brjóstvasann innan á frakkanum og sá að hann dró upp brúnt umslag. „Mér var tjáð að á þessari stundu værir þú tilbúin til þess að fá að heyra sannleikann og þess vegna er ég mættur til þín. Þig undrar eflaust að mig skuli bera að garði á aðfangadagskvöldi en ég fer alfarið að óskum sendanda bréfsins. Þú ert sextán ára í dag - ekki satt?" sagði hann án þess að bíða eftir svari og hélt því áfram, ,til hamingju með það. Ég læt nafnspjaldið mitt fylgja með bréfinu ef það er eitthvað sem ég get gert fyrir þig og hikaðu ekki eitt augnablik við að slá á þráðinn til mín." Að svo mæltu færði maðurinn Kamillu bréfið, bauð góða nótt og hvarf út í jólamyrkrið jafn auðveldlega og óvænt og hann birtist. Kamilla stóð dágóða stund í gættinni og horfði til skiptis á manninn, sem fjarlægðist smám saman, og á bréfið sem var stílað á Kamillu. Nafnið hennar var vélritað á umslagið, ekkert heimilisfang var skrifað á það og það var frímerkjalaust.


  ,,Hvað vildi þessi maður?" spurði pabbi Kamillu þegar hún birtist á ganginum með bréfið í höndunum. Hann lét sem hann hefði ekki hugmynd um það sem Kamillu og manninum hafði farið í milli en vitanlega hafði hann legið á hleri og heyrt hvert einasta orð.


  ,,Þetta var bara síðbúið jólakort," sagði Kamilla og setti hendurnar ósjálfrátt aftur fyrir bak. Hún fann fyrir spenningi í maganum og eitt augnablik hvarflaði það að henni að þetta væri eitt af uppátækjum Nikka og hans aðferð til þess að koma henni á óvart með jólakorti. Kamilla settist upp í rúmið sitt og skoðaði bréfið ítarlega. Þótt hún hefði fengið fjölda bréfa í gegnum tíðina fannst henni þetta bréf öðruvísi en öll önnur sem hún hafði séð. Hún sá eitthvað við það sem hún gat ekki með neinu móti útskýrt. Eitthvað sem var svo dularfullt en samt svo spennandi. Hún opnaði það varlega með skærum og fór um það silkihönskum því það var eitthvað við bréfið sem gerði það að verkum að hún vildi láta sem minnst sjá á því.


  Kamilla tók andköf þegar hún sá rithöndina og dagsetningu bréfsins. Hún trúði varla sínum eigin augum og fann að hún fékk gæsahúð. Til þess að fullvissa sig um að hún væri viss í sinni sök leit hún á undirskriftina og það stóð heima. „Mamma," sagði Kamilla upphátt og hún fann fyrir köldum svita í lófunum. ,Þetta getur ekki staðist," sagði hún með sjálfri sér og snéri bréfinu á alla kanta. Samkvæmt dagsetningunni var bréfið skrifað í ársbyrjun árið 1986, skömmu áður en mamma hennar dó. Kamilla fann hvernig hjartað barðist í brjósti hennar og hún sat sem lömuð með bréfið milli handanna. Hún vissi ekki hvar hún átti að bera niður í því hún var svo æst að vita hvert innihald bréfsins var. Að endingu byrjaði hún samkvæmt öllum venjum - á byrjuninni.


  


  Elsku hjartans Kamilla mín!


  Fyrirgefðu mér að ég skuli koma þér á óvart á þennan hátt. Að ég skuli ryðjast svona fyrirvaralaust inn í líf þitt án þess að gera boð á undan mér. Þegar ég skrifa þessar línur langar mig til þess að faðma þig og Arnar að mér og hafa ykkur í fanginu næstu hundrað árin. Það er sárt að þurfa að yfirgefa það sem maður lifir fyrir en þetta eru víst örlögin og enginn getur flúið þau. Í raun hlýtur þ ú að vera dauðskelkuð þegar þú lest þetta og lái ég þér það ekki. Maðurinn, sem færði þér bréfið, er gamall bekkjarbróðir minn og ég treysti honum fyrir því að hann komi því til þín á aðfangadag 1992 þegar þú verður sextán ára. Ég vona innilega að hann hafi staðið við loforð sitt. Já, ég veit að þú ert hissa elsku, yndislega dóttir mín en Guð gefi þér styrk til þess að njóta sanngirni í lífinu og komast að sannleikanum. Þú veist að ekkert er jafn mikilvægt og sannleikurinn en fyrir margra hluta sakir gat ég ekki sagt þér hann áður en ég fór. Þetta er sá háttur sem mér fannst skynsamlegastur úr því sem komið var og vonandi fyrirgefur þú mér.


  


  Kamilla las næstum því upphátt og gleymdi hreinlega stað og stund. Henni fannst heimurinn hringsnúast í höfðinu á sér því ekkert hafði komið henni eins mikið á óvart í lífinu og þetta bréf frá móður hennar sem dó fyrir sex árum. Hún lagðist á rúmið og þurrkaði ósjálfrátt tárin sem runnu af kinnum hennar niður í koddann. Kamilla hafði ekki minnstu hugmynd um að hún tárfelldi því ekkert komst að í huga hennar annað en bréfið.


  


  Elsku Kamilla mín. Ég veit ekki hvernig ég á að koma orðum að þessu því það er svo undarleg tilfinning að skrifa dóttur sinni bréf á banabeðinu. Þú hefur horft upp á það að mér hefur hrakað og ég finn að ég á ekki langt eftir. Það er einkennileg tilfinning að finna það innra með sér að maður sé að fara á nýjan og bjartan áfangastað. Ég er ekki kvíðin því að deyja en verst þykir mér að skilja ykkur eftir hjá Baldri. Ég k engra annarra kosta völ en að láta hann annast ykkur.


  Elsku Kamilla mín. Vonandi er Arnar betri til heilsunnar en hann var þegar hann var tíu ára og Guð gefi að hann nái sér að fullu. Það var svo sárt að sjá hvernig sjúkdómurinn dró úr honum allan mátt en ég er sannfærð um að kraftaverkin knýi, dyra hjá honum. Ég hef ákveðið að hafa þetta bréf ekki lengra en eins og þú hefur eflaust tekið eftir er lykill í umslaginu sem þú verður að gæta eins og sjáaldurs augna þinna. Hann er að bankahólfinu mínu í Iðnaðarbankanum í Lækjargötu en þar kom ég fyrir bréfi sem hefur að geyma sannleikann sem þú ert tilbúin til þess að heyra núna. Ég vildi ekki segja þér allt af létta í þessu bréfi því ég er svo hrædd um að Baldur komist yfir það. Hann má alls ekki lesa bréfið sem er í bankahólfinu. Þér nægir að sýna lykilinn í afgreiðslunni því ég kom því þannig fyrir að ég verð skráð fyrir hólfinu fram í byrjun árs 1993 ef eitthvað kæmi uppá. Farðu varlega, elsku engillinn minn, og segðu Arnari sannleikann þegar þú ert búin að ná áttum.


  Þín mamma.


  


  Kamilla lá eins og steinrunnin yfir bréfinu en betri jólagjöf hefði hún ekki getað óskað sér. Hún fann votta fyrir geðshræringu innra með sér en reyndi samt að halda ró sinni. Löngun hennar í sannleikann var svo mikil að hún var að springa af eftirvæntingu. Samt hafði hún ekki hugmynd um hvaða sannleikur biði hennar. Hún gat ekki ímyndað sér hvaða skilaboð mamma hennar hefði að færa henni mörgum árum eftir andlát sitt. Kamillu fannst þetta svo undarlegt að hún stóð upp af rúminu til þess að fullvissa sig um að hana væri ekki að dreyma. Þegar hún mundi eftir lyklinum greip hún fyrir munn sér því hún hafði ekki orðið hans vör þegar hún opnaði bréfið. Hún teygði sig í það, hvolfdi því yfir rúmið og silfurlitaður lykill féll á sængina. Kamilla smeygði honum á keðjuna, sem hún hafði um hálsinn, og þar átti hann að hanga með krossinum fram yfir hátíðarnar. Hún settist við skrifborðið sitt og minningarnar um móður hennar rifjuðust upp fyrir henni hver af annarri. Hún saknaði þess að láta klappa sér um kinn, láta strjúka sér um hárið og heyra sagt við sig hversu mikið hún væri elskuð. Kamilla grúfði andlitið í höndum sér og sat hljóð við borðið. Hún hafði ekkert annað fyrir stafni á þessu aðfangadagskvöldi en að sitja og hugsa um móður sína. Hugsa um framtíðina sem sannleikurinn myndi kannski hafa einhver áhrif á.


  Arnar bankaði í loftið með prikinu sínu og Kamilla vissi hvað það táknaði. Hún fór niður til hans og settist við rúmið. Hann var þokkalega brattur og var með útvarpstækið uppi í rúminu hjá sér. Kamilla brosti sínu blíðasta þegar hún heyrði að verið var að leika og syngja Heims um ból í útvarpinu. Hún horfði á Arnar hreyfa höfuðið hægt í takt við þetta fallega jólalag og óskaði sér um leið að hann fengi einhvern tímann fullan mátt og bata til þess að geta látið drauma sína rætast. Þau sátu saman næstu klukkutímana við spilamennsku og hlustuðu á fallega tónlist. Baldur og Guffa höfðu hægt um sig í stofunni og létu sig engu varða þótt verið væri að minnast fæðingar frelsarans.


  Skyndilega mundi Kamilla eftir því að hún hafði skilið bréfið frá mömmu sinni eftir á skrifborðinu sínu. Þegar hún áttaði sig á því rauk hún út frá Arnari án þess að mæla orð af vörum, fór í hendingskasti upp stigann og inn í herbergið sitt. Bréfið lá á borðinu og Kamilla varpaði öndinni léttar. Samt fannst henni eins og einhver hefði fært það úr stað. Hún mundi ekki svo glöggt hvernig hún hafði lagt það frá sér en hún hafði á tilfinningunni að einhver hefði handfjatlað það. Samt gat það varla verið.


  Kamilla kíkti aftur niður til Arnars og bauð honum góða nótt. Hún greip til hvítu lyginnar þegar hann spurði hvers vegna hún hefði rokið frá sér og lét það gott heita að sinni. Hún vildi ekki segja honum frá bréfinu fyrr en hún vissi hver sannleikurinn væri.


  Klukkan var langt gengin í tólf þegar Kamilla ætlaði að fara að tygja sig í háttinn. Nikki kom sem snöggvast upp í huga hennar og hún var að velta því fyrir sér hvernig hann upplifði aðfangadagskvöld á Kanaríeyjum. Kamilla var enn með hugann hjá Nikka þegar henni var litið út um gluggann. Þótt myrkur grúfði yfir öllu var snjórinn svo bjartur að hann lýsti vel upp tréð sem stóð í garðinum fyrir utan húsið. Kamillu til mikillar undrunar sá hún hvar jólasveinn hékk á einni greininni með poka í hendinni og veifaði til hennar.


  Hún trúði vart sínum eigin augum en í stað þess að reka upp vein greip hún fyrir munninn þegar hún sá hvar jólasveinninn missti jafnvægið og fé11 til jarðar. Hún stóð eitt stundarkorn í sömu sporum en fikraði sig síðan nær glugganum til þess að sjá hvaða örlög sveinki hefði hlotið í fönninni. Þegar hún áræddi að líta út var jólasveinninn að staulast á fætur og taka upp tvo pakka sem ultu úr pokanum. Kamilla rak nefið upp að rúðunni og fylgdist með honum gera aðra tilraun til þess að klifra upp í tréð. Jólasveinninn var með alskegg eins og jólasveinalögin gera ráð fyrir, klæddur skærrauðum búningi en ístruna vantaði.


  Kamillu fannst hún hafa upplifað svo margt óvænt þetta kvöld að hún var ekki viss um hvort hún væri tilbúin að taka við meiru. Á öllu öðru átti hún von en að fá bréf frá látinni móður sinni og að jólasveinn í fullum skrúða myndi reyna að vekja á sér athygli fyrir utan gluggann hjá henni rétt fyrir miðnætti. Kannski var það ætlunin að allt hið óvænta í lífi hennar gerðist á einu og sama kvöldinu. Gat það verið?


  Kamilla gat ekki gert sér í hugarlund hver þessi jólasveinn væri enda þekkti hún enga slíka. Það var ekki fyrr en hann benti henni að koma að útidyrahurðinni sem forvitnin tók af henni völdin. Áður en hún vissi af stóð hún fyrir framan hurðina og gægðist út um gluggann. Jólasveinninn faldi andlit sitt á bak við pakkana og Kamilla lagði ekki í að opna hurðina. Hún beygði sig niður og spurði í gegnum bréfalúguna hver hann væri.


  „Þetta er stelpnasleikir að færa þér pakka." Dimm rödd jólasveinsins hljómaði kunnuglega án þess þó að Kamilla kæmi því fyrir sig hverjum hún tilheyrði. ,Ég ætlaði inn um gluggann á herberginu þínu en tréð henti mér í snjóinn."


  Kamilla heyrði strax að jólasveinninn var í jólaskapi því hann sló á létta strengi. ,Hvað viltu?" spurði hún varfærnislega og leit síðan aftur út um gluggann.


  „Ég kom til þess að færa þér óvænt tíðindi, gæskan," sagði röddin í gegnum bréfalúguna. „Í dag fæddist frelsarinn og mig langar til þess að fagna því með þér. Mamma hans var ekkert að hafa fyrir því að fara á fæðingardeildina heldur dreif sig bara inn í fjárhús og núna liggur hann í jötu og hefur það huggulegt. Má ég koma inn?"


  Kamilla brosti að kjánaskapnum í jólasveininum en gat engan vegin áttað sig á því hver þetta væri. Það var ekki fyrr en röddin varð eðlileg að hún hrökk í kút og leit undrandi út. „Kamilla, hleyptu mér inn áður en eyrun detta af mér."


  „Nikki," sagði Kamilla og opnaði hurðina án þess að hafa hugmynd um hvort hana langaði til þess að bjóða honum inn eða ekki. ,Ert þú ekki á Kanaríeyjum?"


  „Hvernig dettur þér það í hug?" sagði hann og reif af sér skeggið. ,Maður sleppir ekki steikinni hjá mömmu á jólunum."


  „Já, en..." Kamilla var á báðum áttum hvort hún ætti að fagna komu hans eða vísa honum á dyr. Hún lét hjartað ráða að þessu sinni en ekki höfuðið og þess vegna valdi hún fyrri kostinn. ,Drífum okkur upp áður en pabbi sér þig hérna." Þau trítluðu upp stigann og Kamilla bauð honum inn í herbergið sitt. Nikka hafði borið svo brátt að hún var næstum því orðlaus. ,Af hverju fórstu ekki til Kanaríeyja, Nikki? Væri ekki miklu skemmtilegra að vera þar í sumarhita en að húka í snjónum hér." Kamilla ákvað að athuga hvort Nikki myndi segja henni sannleikann að þessu sinni og kom sér því beint að efninu. Nikki varð dálítið vandræðalegur og ekki bætti það úr skák að hann var hálf kjánalegur í jólasveinabúningnum.


  ,,Ég sagði þér ekki satt, Kamilla," sagði Nikki alvarlegur í bragði og leit beint í augu hennar. „Það var Lilja sem bauð mér til Kanaríeyja en ekki mamma og pabbi. Mig langaði til þess að segja þér sannleikann en þegar á reyndi vildi ég ekki særa þig. Mér fannst ég einhvern veginn þurfa að láta þig vita hvað ég ætlaði að gera en þegar til kom guggnaði ég. Ég skammaðist mín líka fyrir það að fara með Lilju því í mínum augum erum við hætt saman. Kannski sagði ég já við hana vegna þess að þú hafðir engan tíma fyrir mig og það virtist engin breyting ætla að verða á því. Hvernig á maður að neita Kanaríeyjaferð þegar manni er boðin hún?"


  Kamilla sagði ekki neitt en var ánægð yfir því að Nikki skyldi segja henni allt af létta að fyrra bragði. Hún ákvað að þykjast ekkert hafa vitað hvernig málum hefði verið háttað því henni fannst það ekki breyta neinu úr því sem komið var. Hún brosti bara til Nikka og leit á múnderinguna hans. „Þessi búningur segir allt sem segja þarf um þig," sagði hún prakkaralega og settist á rúmið sitt.


  „Það er eflaust rétt hjá þér," sagði Nikki og reyndi að hreinsa límið af hökunni á sér. Hann sagði Kamillu síðan frá því hvernig hann hefði horfið sporlaust af flugvellinum rétt áður en vélin átti að leggja af stað til Kanaríeyja. Lýsingar hans voru í æsifréttastíl og Kamilla skemmti sér konunglega. Nikki sagðist hafa viljað gefa mikið fyrir það að sjá svipinn á Lilju þegar hún áttaði sig á því að hann hefði hætt við á síðustu stundu.


  „Varstu samferða þeim út á flugvöll og allt?" spurði Kamilla.


  ,,Sem betur fer keyrði pabbi mig og ég bað hann að bíða í smá stund. Ég rétt gat bjargað töskunni minni áður en hún fór af færibandinu og síðan stakk ég bara af. Ég fann það bara á leiðinni út á flugvöll að mig langaði ekkert út. Samt fannst mér svo erfitt að segja pabba frá því af því að hann var búinn að vakna til þess að keyra mig og hafa mikið fyrir þessu. Pabbi trylltist en ákvað samt að senda mig ekki nauðugan viljugan úr landi. Hann lofaði mér því að ég fengi aldrei að fara til útlanda með þeim. Ég held samt að hann hafi skilið mig þegar ég sagði honum að við værum raunverulega hætt saman." Nikki iðaði í skinninu þegar hann sagði Kamillu allt af létta og handahreyfingar hans voru eins og myndskreyting við frásögnina."


  „Ég myndi aldrei tala við þig aftur ef þú færir svona með mig," sagði Kamilla og hristi höfuðið. ,Láta bjóða sér út og hætta svo við. Þetta er ekki nógu sniðugt, Nikki."


  „Lilja talar örugglega aldrei við mig aftur en það verður bara að hafa það. Ég kem ekki til með að sakna þess. Samband okkar var mistök frá upphafi til enda og byggt á mygluðum brauðfótum sem endurnar á tjörninni hefðu ekki einu sinni viljað snerta."


  En hvað ertu að gera hérna? Það er aðfangadagskvöld. Af hverju ertu ekki heima hjá þér?" Kamilla áttaði sig allt í einu á því að það væri óvanalegt af fólki að fara í heimsókn til annarra á aðfangadagskvöld. ,Ertu kannski vanur því að fá útrás fyrir undarlegar hvatir á þessu kvöldi?"


  ,,Já, þess vegna kom ég til þín. Fólkið mitt skríður alltaf upp í rúm rétt fyrir miðnætti og sökkvir sér niður í jólabækurnar. Ég bara nenni því ekki. Það er geggjað veður og af hverju ekki að reyna að njóta þess." Nikka fannst Kamilla afskaplega afslöppuð og málglöð miðað við það sem á undan var gengið. Í fyrsta skipti fannst honum sem hún vildi ræða við hann og njóta félagsskapar hans. ,Mig langar til þess að heilsa upp á bróður þinn, Kamilla. Er hann kannski sofnaður?"


  „Honum leið alveg ágætlega áðan en ef ég þekki hann rétt er hann að lesa einhverja ljóðabók eða mála með vatnslitunum sem ég gaf honum." Kamilla bað Nikka að hafa hægt um sig því hún hafði engan áhuga á því að mæta pabba sínum eða Guffu á leiðinni niður. Arnar var vakandi þegar þau trítluðu inn til hans og Nikki sá í gegnum undrunarsvip hans að hann var ánægður að systir hans skyldi hafa félagsskap. Kamilla kynnti þá og þeir heilsuðust með handabandi. Nikka kom það ekki á óvart hversu máttfarin höndin var en samt fannst honum Arnar líta þokkalega vel út.


  ,,Er þetta einhver miðnæturheimsókn?" spurði Arnar og leit glottandi á jólasveinabúninginn. ,Maður getur kannski átt von á pakka." Nikki var næstum því búinn að gleyma plastpokanum sem hann hélt á og kippti stórum pakka upp úr honum og rétti Arnari áður en hann hafði lokið við setninguna. ,Þú þarft ekki að fara eftir öllu sem ég segi," sagði Arnar og ljómaði í framan eins og sólskinsbarn. ,Hvað er þetta eiginlega?" Hann tók varfærnislega utan af pakkanum og fór sér að engu óðslega. Hann smeygði fingrunum undir límbandið og lét sem hann væri sérfræðingur í opnun pakka. „Gönguskór!" sagði Arnar hvellt og gleðin skók líkama hans. ,Geggjað, Kamilla. Ég fékk fjallgönguskó. Hvernig vissirðu að mig langaði í gönguskó?"


  „Þú veist að jólasveinninn les hugsanir fólks," sagði Nikki sem var reyndar kominn hálfur úr búningnum. Arnar réð sér ekki fyrir kæti og bað Kamillu að smella þeim nú þegar á fæturna á sér.


  "Þá er bara að trítla upp á Esjuna við fyrsta tækifæri," sagði Arnar hróðugur og leit ekki af skónum sínum.


  ,,Af hverju ertu svona hrifinn af Esjunni?" spurði Nikki og leit spurnaraugum á Arnar.


  ,,Ég veit það ekki. Það er eitthvað sem togar í mig. Eitthvað sem segir mér að fara þangað. Það heillar mig bara."


  Nikki var með fleira í pokahorninu því innan tíðar dró hann líka upp pakka handa Kamillu og rétti henni. ,Prinsessan má ekki vera útundan." Kamilla fór hjá sér og sagði að Nikki ætti að gera eitthvað skynsamlegra við peningana sína en að eyða þeim í gjafir handa þeim. ,Þetta var það minnsta sem ég gat gert." Rauðköflótt skyrta kom í ljós þegar Kamilla opnaði pakkann og virtist henni lítast vel á hana.


  „Takk, Nikki." Hún greip um handlegginn á honum og kyssti hann á kinnina. ,Þetta var samt alveg óþarfi."


  ,,Mér finnst þessi rauði litur fara þér vel," sagði Nikki sem fann enn fyrir heitum vörum Kamillu á kinninni á sér. Arnar þakkaði sömuleiðis fyrir sig og síðan spjölluðu þau saman dágóða stund um lífið og tilveruna.


  „Nikki, klukkan er að verða eitt," sagði Kamilla þegar minnst varði og leit á klukkuna. ,Hvernig kemstu heim?"


  „Ekkert mál. Ég sagði við mömmu að hafa engar áhyggjur af mér. Þau vita að ég er vanur að bjarga mér og láta mig því afskiptalausan. Ég tek bara leigubíl." Kamilla sá að Arnar var orðinn þreyttur og sagði honum að fara að sofa. Hún og Nikki buðu honum góða nótt og færðu sig upp í herbergið til Kamillu. Nikki sýndi ekkert fararsnið á sér heldur lét fara vel um sig í herberginu. Hún sat á rúminu en hann í gömlum hægindastól sem var orðinn gatslitinn.


  „ Þægileg tilbreyting að bregða sér í gallabuxur á aðfangadagskvöld," sagði Nikki sem var búinn að troða jólasveinabúningnum ofan í pokann. Kamilla samsinnti því og leit með undarlegum hætti á Nikka. Hún var mikið búin að velta því fyrir sér hvaða mann hann hefði að geyma en var ekki búin að komast fullkomlega til botns í honum. Hún vissi vitanlega að hann var einn af töffurum skólans sem þurfti töluverða athygli og lét mikið á sér bera en hún var samt fullviss um að hann hefði líka að geyma annan mann. Sá virtist ríkja í honum þessa stundina og virtist gera það yfirleitt þegar þau töluðu saman undir fjögur augu. Kamilla var þeirra skoðunar að sú hlið Nikka hefði betur en töffarinn að endingu en hún var hrædd um að innri barátta hans gæti tekið mörg ár til viðbótar. Kamilla taldi sig þekkja unglinginn sem var svo ráðvilltur og áhrifagjarn að það tók engu tali. Þótt Nikki væri eins og bráðið smjör þessa stundina var eins líklegt að hann sýndi á sér allt aðra hlið þegar þau hittust í skólanum eftir jólafríið. Þetta óttaðist Kamilla mest en hún reyndi að víkja þessum vangaveltum til hliðar um stund. Hana langaði til þess að njóta augnabliksins og félagsskaparins án þess þó að það hefði einhverjar skuldbindingar í för með sér.


  Nikki spurði ótal spurninga eins og endranær og lét ekki staðar numið fyrr en Kamilla var búin að segja honum frá því hvað gengið hefði á um kvöldið. Henni fannst gott að létta á sér og fann að hún gat treyst Nikka. ,Stórkostlegt," sagði Nikki og gat varla leynt undrun sinni. ,Frábært að fá bréf frá mömmu sinni eftir öll þessi ár. Ertu ekki spennt?"


  „Spennt? Ég reikna ekki með að geta sofið fyrr en bankinn opnar eftir hátíðarnar."


  „Hvaða sannleika skyldi hún ætla að segja þér?" spurði Nikki og glennti upp augun. ,Kannski ætlar hún loksins að láta þig vita að hún hafi unnið tíu milljónir í happdrætti fyrir tíu árum. Eða að lyfin sem lækna Arnar séu geymd í bankahólfinu."


  „Það væri meiriháttar," sagði Kamilla og hallaði undir flatt. Af svip hennar að dæma virtist henni ekki umhugað um neitt annað en að bróðir hennar fengi fullan bata.


  „Hvernig er að upplifa jólin svona tvö ein. Karlinn alltaf fullur og þið að borða leifarnar af jólasteikinni uppi í rúmi? Langar þig ekkert til að vera í venjulegri fjölskyldu - að eiga góða að?" Nikki áttaði sig strax á því að þessi orð áttu vart við á þessari stundu. Hann gerði sér grein fyrir því að Kamilla átti engra annarra kosta völ. Hún átti misheppnaðan pabba og engan ástvin nema bróður sinn sem var oft og iðulega fársjúkur.


  „Ég þekki ekkert annað," sagði Kamilla eftir að hafa orðið svarafátt um stund. ,Mín hamingja felst í því að Arnari líði vel. Það er mér meira virði að sjá að hann er á lífi á hverjum morgni en að eiga fullt af peningum. Þetta er mitt líf og ég sætti mig við það þar til örlögin ætla mér annað hlutverk. Ég veit ekki betur en að Jesús hafi verið í jötu á jólunum. Ekki kvartaði hann. Ég get sofið í rúmi og gert flest sem mig langar til. Mér finnst ég ekki eiga skilið að kvarta."


  „Þú veist hvað ég meina, Kamilla."


  „Já, ég veit það. En þráir maður ekki alltaf eitthvað nýtt þegar einhverjir draumar hafa ræst? Mér finnst fólk ekki nógu nægjusamt. Þú þekkir þetta best sjálfur, Nikki. Maður er aldrei fullkomlega ánægður. Mér finnst nefið á mér allt of stórt, hárið á mér vera eins og gaddavír sem er vonlaust að greiða og svona mætti lengi telja. Hvenær er maður ánægður?"


  „Ég er ágætlega ánægður með mig," sagði Nikki og reyndi að snúa alvarlegum umræðum yfir í léttara hjal.


  „Það hefur ekki farið á milli mála í skólanum," sagði Kamilla og reyndi fingrunum í gegnum hárið á sér. ,Þetta er samt satt sem ég er að segja."


  „Já, ég veit það."


  Nikki naut sín vel í stólnum hjá Kamillu og leit annað slagið löngunaraugum til hennar. Honum varð hugsað til háttalags Lilju heima hjá honum um daginn og óskaði þess að Kamilla hefði verið þar í hennar stað. Nikka fannst Kamilla óstjórnlega falleg og átti oft bágt með að halda aftur af sér. Hann var samt staðráðinn í því að reyna ekki við Kamillu á næstunni því fyrst ætlaði hann að vinna traust hennar sem hann taldi sig næstum vera búinn að gera. Hefði Kamilla getað lesið hugsanir Nikka var ekkert ólíklegt að þau hefðu setið nær hvort öðru. Henni var vel kunnugt um áhuga hans á henni en hún var smeyk við sjálfa sig. Hún þekkti þá hlið á sér ekki nógu vel sem hafði löngun til ásta. Samt þráði hún að láta faðma sig, strjúka í gegnum hárið á sér og heyra einhvern segja hversu mikils virði hún væri. Kamilla fann að hún var opnari á tilfinningar sínar en áður og vissi mæta vel að aukin samskipti hennar við aðra var ástæða þess. Samt var hún dálítið óörugg með sig í návist Nikka þótt hann hefði stöðugt meira aðdráttarafl.


  „Skrýtin þessi augu þín," sagði Nikki og hallaði sér fram til þess að grandskoða þau. ,Hreint ótrúlega falleg." Kamilla yppti öxlum en kunni ekki við annað en að horfa á Nikka. Hún varð yfirleitt vandræðaleg þegar henni voru slegnir gullhamrar en það var næsta fátítt.


  „Mér finnst gott að tala við þig, Nikki. Ég er fegin að þú komst. Þú bjargaðir eiginlega kvöldinu - ásamt mömmu." Kamilla kom sjálfri sér á óvart með því að opna sig á þennan hátt fyrir Nikka en orðin virkuðu á hana sem sælustraumur.


  ,,Sömuleiðs, takk. Ekki hefði ég farið í þennan blessaða búning og klifrað upp stórhættulegt tré nema af því að mér finnst þú áhugasöm. Mér finnst líka æðislegt að sitja bara og spjalla - um allt og ekkert."


  „Hvað meinarðu?" spurði Kamilla og setti í brýnnar. „Þetta tré er ekkert stórhættulegt. Það er vinur minn á nóttunni og skuggar þess á veggnum rugga mér oftast í svefn. Sumir eru bara lélegir klifurkettir."


  


  12. kafli


  Kamilla rankaði við sér um hádegisbilið á jóladag og var engu líkara en að hún væri að koma úr löngu og ströngu ferðalagi. Hún reyndi að opna augun yfirmáta hægt en augnlokin virtust enn vera í fastasvefni. Heilinn sendi skilaboð niður í handleggina og fingurna um að eigandinn ætti að nudda stírurnar úr augunum en ekkert gerðist. Handleggirnir lágu máttlausir niður með síðunum og Kamillu fannst hún vera lömuð. Líkaminn var svo lúinn að það var engu líkara en að hann hefði borið heiminn á herðum sér um nóttina. Samt leið Kamillu vel. Hana langaði til þess að bylta sér í rúminu og setjast upp en um hana lék sælustraumur. Hún minntist þess ekki að hafa nokkurn tímann átt svona erfitt uppdráttar að morgni til. Smám saman játuðu augnlokin sig sigruð og Kamilla fann hvernig líkaminn lifnaði við og taugarnar tóku upp fyrri störf. Loksins, þegar líkaminn gaf grænt ljós á allar hreyfingar og viðbrögð, vildi hún njóta þess að liggja aðeins lengur og upplifa unaðinn. Henni varð hugsað til ævintýrisins um Þyrnirós því sjálfri fannst henni sem heil öld væri liðin frá síðustu hreyfingum hennar.


  Kamilla lygndi aftur augunum eitt augnablik og þá rifjaðist draumurinn upp fyrir henni. Það var eins og dökkri hulu væri svipt ofan af draumahirslunni því henni fannst hún upplifa nóttina og drauminn að nýju þó vakandi að þessu sinni. Hún, Arnar og mamma þeirra voru á ferð í fagurbláum árabáti niður gulllitaða á sem tók af þeim ómakið og fleytti þeim löturhægt áfram. Mömmu þeirra leið svo vel á leiðinni að hún lagðist í bátinn og festi blund. Arnar, sem var fullkomlega heilbrigður, tíndi eina og eina rauða rós upp úr ánni þar til þær voru orðnar sextán talsins. Hann ætlaði að koma mömmu sinni á óvart og færa henni rósavöndinn þegar báturinn væri kominn á leiðarenda. Skyndilega, eins og hendi væri veifað, birtist stór krumla upp úr ánni sem sló vöndinn úr höndum Arnars þannig að rósirnar dreifðust um allt í bátnum. Skelfingu lostinn greip hann um höfuðið og æpti kröftuglega. Hann tíndi þær upp hverja af annarri með óstyrkum höndum og angistarsvipur kom á andlit hans þegar hann áttaði sig á því að rauðu rósirnar voru orðnar svartar. Honum varð svo hverft við að hann henti þeim strax í ána en þegar þær snertu gulllitaðan vatnsflötinn breyttust sumar þeirra í grimma, svarta fugla. Áður en mæðgurnar gátu fengið rönd við reist flugu fuglarnir á Arnar, læstu klónum í hann og hófu hann á loft. Samstundis skall á koldimm nótt þannig að Kamilla og mamma hennar sátu bjargarlausar í bátnum án þess að geta rétt Arnari hjálparhönd. Svörtu fuglarnir skríktu af gleði með lifandi bráðina í klónum og flugu þar til þeir og myrkrið runnu út í eitt.


  Kamilla stóð skyndilega upp í bátnum og öskraði af öllum lífs og sálarkröftum út í loftið sem varð til þess að tunglið varð forvitið og leit á ósjálfbjarga mæðgurnar í bátnum. Við það lýstist áin upp í kringum bátinn og Kamilla sá hvar rósirnar, sem eftir voru, voru í þann mund að sökkva til botns. Án þess að hugsa sig tvisvar um stökk hún út í ána, kafaði á eftir rósunum og tókst að safna þeim öllum saman í einn vönd. Mamma hennar hjálpaði henni um borð og eins og ekkert væri sjálfsagðara hófu þær sig á loft og flugu upp í myrkrið á eftir fuglunum og Arnari. Kamilla hélt dauðahaldi um rósavöndinn og flaug eins hratt og hugur hennar óskaði. Áður en langt um leið sáu þær hvar fuglarnir flugu inn í tunglskinið sem hafði slegist í för með réttlætinu og fegurðinni. Þegar Kamilla og mamma hennar voru komnar í ná- munda við fuglana og Arnar létu þær rósirnar falla niður á þá þar sem þeir voru á hröðum flótta. Um leið og rósirnar snertu svörtu fuglana breyttust þeir í bjartar, skínandi fallegar hvítar dúfur sem hægðu á ferðinni og snéru samstundis við og flugu í átt til jarðar. Með það sama tók sólin sæti tunglsins á himnum og það birti af degi. Dúfurnar sungu sigursöngva og Arnar lét fara vel um sig líkt og hann svifi um á hvítu skýi. Arnar tók undir með dúfunum og fyrr en varði breiddist söngurinn út í náttúrunni. Dúfurnar létu Arnar falla ljúflega niður í bátinn og skömmu síðar sátu Kamilla og móðir þeirra sömuleiðis í bátnum. Ferðinni lauk skömmu síðar þegar báturinn náði landi á áfangastað en þar var slík litadýrð og hamingjutónn í loftinu að Kamilla hafði aldrei upplifað annað eins.


  Kamilla naut þess að upplifa drauminn að nýju þar sem hún lá í rúminu með lokuð augun. Henni fannst hann svo ljóslifandi að hún átti bágt með að trúa því að þetta hefði verið draumur. Hún reyndi að átta sig á því hvað hann táknaði. Hvort hann væri fyrirboði einhvers - og þá hvers? Hvers vegna var þessi barátta góðs og ills í líki svartra fugla og hvítra dúfna? Af hverju sextán rauðar rósir? Var það tilviljun að þau áttu sextán ára afmæli þegar hana dreymdi drauminn? Kamilla komst ekki til botns í þessu en óskaði þess að draumurinn vissi á bjartari framtíð fyrir Arnar.


  Kamillu fannst sem heimurinn svæfi þegar hún leit út um gluggann eftir að hún var komin á stjá. Andi jólanna var í essinu sínu og dreifði stórum snjóflygsum svo langt sem augað eygði. Hún varð ekki vör við sálu á ferli en fann fyrir nálægð hátíðarinnar hvert sem hún leit. Stöku bilar skutust fram hjá eins og þeir væru að missa af jólaglaðningnum og snjótittlingarnir flögruðu til og frá í hópum í von um að einhver fleygði í þá brauðmylsnu. Kamilla var annars hugar fram eftir degi. Hún sat á rúminu með Arnari um miðjan daginn og hann las jólasögu fyrir hana. Kamilla átti fullt í fangi með að einbeita sér að sögunni því hugur hennar var við bréfið frá mömmu hennar sem hún gat varla beðið eftir að sækja. Arnar upplifði söguna með tilheyrandi stunum, andköfum og leikarahljóðum og tók ekki eftir því hversu fjarlæg Kamilla var á stundum.


  Pabbi þeirra var allt annar maður á jóladag en kvöldið áður. Hann leit inn til Arnars þegar þau voru niðursokkin í söguna og spurði hvort þau vanhagaði um eitthvað. Þeim var svo brugðið að þau komu ekki upp einu einasta orði. Sátu bara og störðu á hann eins og hann væri óboðinn gestur á þeirra umráðasvæði. Kamilla fann hvernig hún fjarlægðist pabba sinn með hverjum deginum sem leið. Þótt hann hefði í raun tvo menn að geyma misbauð sá slæmi Kamillu svo hroðalega að hinn átti sér ekki viðreisnar von. Hún var nokkuð viss um að pabbi hennar þekkti ekki sínar slæmu hliðar sjálfur því þegar hann var edrú lét hann sem allt væri í stakasta lagi og ekkert hefði komið upp á. Hann virtist ekki gera sér grein fyrir ástandi sínu þegar hann var undir áhrifum áfengis. Annaðhvort var það staðreynd eða hitt að hrokinn og tvískinnungshátturinn höfðu náð tangarhaldi á honum. Kamilla hafði ekki geð í sér til þess að ræða ástandið á heimilinu við hann og flúði því á vit þagnarinnar og lét hann afskiptalausan. Hún vildi ekkert eiga við mann saman að sælda sem hvorki bar hlýhug til barnanna sinna né hafði minnsta áhuga á að veita þeim farsælt uppeldi.


  Aldrei þessu vant fannst Kamillu strætisvagninn varla hreyfast úr sporunum. Hún, sem var vön að gleyma sér í hugrenningum sínum í vagninum á leið í skólann á morgnana, horfði óþreyjufull og óþolinmóð á húsin líða fram hjá hvert af öðru. Hún hafði ætlað að mæta í bankann strax um morguninn en Arnars vegna lagði hún ekki af stað fyrr en um hádegisbilið. Kamilla gætti þess vel og vandlega, með nokkurra mínútna millibili, að lykillinn að bankahólfinu væri á sínum stað á keðjunni.


  ,,Hvert er nafnið, segirðu?" Afgreiðslustúlkan í bankanum leit tortryggin á Kamillu um leið og hún átti við lyklaborðið á tölvunni. Hún hafði ekki áttað sig strax á lyklinum sem Kamilla rétti henni en sagði þó að það væri fyrir löngu búið að skipta um lykla að bankahólfunum.


  „Kamilla Baldursdóttir." Kamilla fann skyndilega fyrir kvíða og hræðslu. Hún fékk það á tilfinninguna að hún væri með lykil að fortíðinni sem væri í þann mund að knýja dyra í lífi hennar. Hún var smeyk um að lykillinn myndi vekja upp ókunnar tilfinningar eða ótta sem hún vildi ekki takast á við. Stúlkunni í bankanum virtist ætla að verða lítt ágengt í samskiptum sínum við tölvuna og af svip hennar að merkja átti Kamilla ekki von á góðu. ,Æi, fyrirgefðu," sagði Kamilla óörugg og lagaði á sér hárið. ,Ég var búin að gleyma því að mamma mín er skráð fyrir hólfinu. Það hefur ekki verið notað í mörg ár. Hún heitir Sigríður... hún hét Sigríður Óttarsdóttir." Kamilla tvísté á gólfinu eins og hún hefði væri að hrófla við einhverju sem henni kæmi ekkert við.


  Stúlkan fór afsíðis um stundarsakir en kom síðan aftur með fullorðinn mann sér til fulltingis. ,Þetta er undarleg tilviljun," sagði maðurinn og brosti til Kamillu. ,Enginn hefur sýnt bankahólfinu áhuga í mörg ár en svo komið þið með nokkurra klukkutíma millibili. Það er margt skrýtið í henni veröld."


  Kamilla fann hvernig hún hitnaði í framan og líkaminn fylltist máttleysi. ,Hva... það getur ekki... hver kom? Ég er búin að geyma lykilinn um hálsinn á mér síðan ég fékk 1iann. Þetta er einhver misskilningur." Kamillu fannst eins og verið væri að ræna frá sér hennar einu von í lífinu.


  ,,Hafðu ekki áhyggjur ljúfan," sagði maðurinn og brosti enn breiðar til Kamillu. ,Pabbi þinn var mættur fyrstur manna í bankann í morgun og sótti það sem eftir var í hólfinu." Kamilla glennti upp augun og starði óvægin á manninn. Augnaráðið gaf til kynna að hann hefði verið að hnýsast í hennar einkamál og jafnvel brotið framtíðardrauma hennar í spað.


  „Já, en ég er með lykilinn," hvæsti Kamilla með samanbitnar varir þannig að brosið fraus á andliti mannsins. „Hefur þú heimild til þess að hleypa öðrum í bankahólfið hennar mömmu og hnupla einkabréfi hennar til mín?" Kamilla varð öskuill og gleymdi sér í stundarbrjálæði. Í stað þess að fyllast vonleysi og falla saman breyttist hún á öskotsstundu í mannveru sem hún þekkti varla sjálf. Afgreiðslustúlkan og maðurinn hörfuðu ósjálfrátt aftur á bak og reyndu að koma fyrir sig orði en varð lítið ágengt. Hávær rödd Kamillu gerði það að verkum að allra athygli beindist að henni án þess að hún áttaði sig á því eða kippti sér upp við það. Hún gat ekki sætt sig við að bréf, sem hafði legið í bankahólfi í tæp sex ár, hefði nánast verið hrifsað úr höndunum á henni vegna gáleysis. Augnaráð Kamillu setti aumingja manninn gjörsamlega út af laginu en hann reyndi engu að síður að halda andlitinu.


  „Já, en pabbi þinn sagðist hafa týnt lyklinum. Hann sýndi mér skilríki upp á það að hann hefði verið kvæntur mömmu þinni, Sigríði Óttarsdóttur. Engin skilaboð fylgdu þessu bankahólfi önnur en þau að árgjaldið hefði verið greitt fram í byrjun næsta árs. Ég vona að þú og pabbi þinn getið deilt því sem var í hólfinu."


  Kamilla fann hvernig bræðin bráðnaði smám saman innra með henni eins og klaki í nálægð elds. Henni fannst hún skyndilega standa galtóm við afgreiðsluborðið og það, sem fyrir augu hennar bar, rann saman í eitt. Hana brast kjark til þess að þrátta og hún gekk niðurlút í burtu án þess að ná tökum á hugsunum sínum. Fæturnir báru hana áfram án þess að hún áttaði sig almennilega á því og fyrr en varði sat hún á Tjarnarbakkanum og grúfði andlitið í höndum sér. Hún grét sáran og vonsvikinn líkami hennar hristist af ekkasogum. Kamillu fannst sér allri lokið. Í fyrsta skipti langaði hana til þess að gefast upp. Hún var sannfærð um að pabbi hennar myndi aldrei sýna henni bréfið og fremur brenna það í stað þess að eiga það á hættu að hún kæmist í það. En hvað stóð í bréfinu? Þessi spurning var búin að hreiðra um sig í höfði Kamillu og sýndi ekki á sér fararsnið. Hún vildi fá að vita sannleikann. Hver sem hann var. Hún bara varð. Kamilla sat drykklanga stund við Tjörnina án þess að hreyfa legg eða lið. Hún lét sig engu varða þótt vegfarendur mændu á hana þar sem hún sat í snjónum og huldi andlit sitt. Þetta var hennar líf sem enginn hafði rétt á að ráðskast með. Ekki einu sinni pabbi hennar. Það rifjaðist upp fyrir Kamillu að skömmu eftir að hún fékk bréfið frá mömmu sinni á aðfangadagskvöld skaust hún niður til Arnars og var hjá honum um hríð. Af gáleysi gleymdi hún bréfinu á borðinu í herberginu sínu og þótt það hefði verið þar þegar hún kom frá Arnari var ekkert ólíklegt að pabbi hennar hefði komist í það. Hann hlaut að hafa eitthvað óhreint í pokahorninu.


  Kamilla gat ekki ímyndað sér af hverju pabbi hennar sýndi þessu svona mikinn áhuga. Var sá möguleiki fyrir hendi að hann hefði eitthvað á samviskunni sem honum var illa við að Kamilla kæmist að? Eða var það gamla forvitnin sem rak hann út í bíl um morguninn til þess að grennslast fyrir um það sem Sigríður hefði að segja við dóttur sína? Kamilla varð ráðþrota og næstum máttlaus af vonleysi. Hún hafði ekki geð í sér til þess að taka strætó heldur rölti af stað í rólegheitum í átt að Skerjafirði. Hún var svo upptekin af hugsunum sínum að hún hefði ekki veitt því eftirtekt þótt bleikir gíraffar hefðu verið að safna saman snjókornum í poka í námunda við hana.


  Kamilla var svo úrvinda á sál á líkama þegar hún kom heim til sín að hana skorti mátt til þess að æsa sig við pabba sinn. Hann viðurkenndi að hafa sótt bréfið þegar hún var búin að þjarma aðeins að honum en sagði að innihald þess væri ekkert merkilegt. Samt þvertók hann fyrir að láta Kamillu fá það og sagðist reyndar hafa komið því fyrir kattarnef.


  ,,Af hverju ertu að gera mér þetta, pabbi?" spurði Kamilla með grátstafinn í kverkunum og fallegu, bláu augun báru vonleysi hennar frá hjartanu upp á yfirborðið. ,Af hverju, pabbi? Hver er SANNLEIKURINN? Ég á heimtingu á að fá að vita það."


  Baldur sýndi ískalt viðmót eins og vanalega þegar hann var búinn að svolgra í sig nokkra bjóra. ,Sannleikurinn er sá að Arnar verður alltaf aumingi. Ósjálfbjarga vesalingur sem dregur okkur bæði niður í svaðið. Þetta er sannleikurinn sem mamma þín gat ekki sagt áður en hún dó því þú varst svo ung. Hann er miklu veikari en þig órar fyrir." Baldur var vart búinn að ljúka setningunni þegar Kamilla stökk á hann eins og grimmt tígrisdýr á særða bráð. Þessi ósjálfráðu viðbrögð virkuðu eins og elding á hana. Þau komu henni sjálfri jafn mikið á óvart og Baldri. Hún gat ekki liðið það að einhver talaði svona um Arnar og gremja hennar og sárindi í garð pabba hennar bættust við löngunina til hefndar. Kamilla barði frá sér og kom nokkrum höggum á Baldur sem hörfaði og bar hendur fyrir höfuð sér. Þegar hann áttaði sig á ástandinu var hann ekkert að tvínóna við hlutina heldur henti Kamillu með offorsi í gólfið og strunsaði í burtu. Í þann mund kom Arnar aðvífandi og þótt fætur hans væru óstyrkir og líkaminn veikburða studdi hann systur sína inn í stofu. Hann hafði heyrt orðaskipti feðginanna og ákvað að skerast í leikinn áður en það yrði um seinan. Kamilla jafnaði sig von bráðar og komst ekki hjá því að segja Arnari sannleikann. Hann setti hljóðan og var jafn sár og Kamilla yfir því að bréfið frá mömmu þeirra skyldi ekki komast í réttar hendur.


  ,,Ég sver það að uni leið og ég hef styrk til þess að hreyfa mig og fara að vinna flytjum við héðan. Ég og þú." Arnar var staðfastur og kjarkmikill þótt líkamsburðir hans væru ekki miklir. Hann lifði sjálfur í þeirri trú að fyrr eða síðar myndi þjáningum hans linna. ,Ég hata þennan karldjöful."


  


  ---


  


  Enn og aftur átti Nikki erfitt með að átta sig á Kamillu. Hún var þögul sem gröfin þegar hann setti sig í samband við hana en þegar hann spurðist fyrir um bréfið komst hún ekki hjá því að segja honum allt af létta. Nikki hafði á tilfinningunni að Kamilla væri að fara í sama far og í upphafi skólaársins. Hún var í þann mund að skríða inn í skelina sem enginn hafði aðgang að nema Arnar. Nikki gerði allt, sem í hans valdi stóð, til þess að telja kjark í Kamillu en stundum fannst honum eins og orð hans væru eins og tómt bergmál - tilgangslaus. ,Ég skal finna þetta bréf, Kamilla. Hvað sem það kostar." Nikki reyndi að telja henni trú um að bréfið væri til þótt honum þætti ekkert óeðlilegt að Baldur hefði brennt það eftir að hafa lesið það. Með því móti myndi Kamilla aldrei komast að sannleikanum sem mömmu hennar var svo mikið í mun að hún fengi að vita. „Kamilla. Ég skal lofa því að þetta endar ekki svona."


  


  13. kafli


  Áramótin liðu með tilheyrandi brambrölti og gleðilátum. Gamla árið var skotið á bólakaf í blíðskaparveðri og nýju heilsað á viðhlítandi máta. Nikki, Tommi og Palli voru flugeldum líkir á nýársnótt því þeir riðu húsum úti um víðan völl ásamt nokkrum félögum sínum. Taumlaus gleði greip þá um miðnæturbilið og sleppti ekki takinu fyrr en undir morgun. Palli var sem fyrr í hlutverki bílstjórans og því vitanlega settur í vínbann á meðan Nikki og Tommi þurftu á honum að halda. Hann kunni því ágætlega þótt hann langaði einstaka sinnum til að stjórna skútunni og sigla eftir eigin löngunum en ekki vina sinna. Það styttist óðum í að Nikki tæki bílpróf og hann sótti ökutíma með reglulegu millibili. Hann var þegar farinn að velta því fyrir sér hvernig bíl hann langaði í þótt hann hefði ekkert ráð á því að fjárfesta í farartæki. Hugmyndaflugið fékk þó lausan tauminn í tíma og ótíma og hann sá sjálfan sig fyrir sér í gljáfægðum sportbíl með topplúgu. Enn var þó tæpur mánuður í það að Nikki yrði sautján ára og því drjúgur tími þar til að draumur hans yrði að veruleika.


  Nikki var áhyggjufullur þegar Kamilla lét ekki sjá sig í skólanum á fyrsta kennsludegi eftir áramótin. Hún hafði sótt hvern einasta tíma fyrir jól og þess vegna kom fjarvera hennar honum verulega á óvart. Nikki sló á þráðinn til hennar í löngu frímínútunum til þess að grennslast fyrir um það hvort ekki væri allt með felldu en enginn svaraði.


  „Sveinn, viltu gjöra svo vel að gleypa tyggigúmmíið eða stinga því í vasann." Hugarflugur Nikka hurfu eins og dögg fyrir sólu þegar kennarinn var búinn að fá nóg af jórtrinu í Svenna sveitó. Nikki hafði verið þungt hugsi og var að velta því fyrir sér hvað Kamilla væri að gera þessa stundina. Hann leit sem snöggvast á Svenna þar sem hann sat með hárið í tagli og í svörtum leðurjakka og jótraði eins og kálfur. Þótt almennt færi lítið fyrir Svenna í skólanum átti hann það til að slá í gegn á margvíslegan hátt. Hann var smám saman að breytast úr luralegum sveitalúða í þokkalegan töffara þótt hann ætti enn eftir að yfirstíga nokkrar hindranir til þess að geta talist fullgildur töffari. Hann var yfirleitt ljúfur sem lamb og meðfærilegur ef því var að skipta og hlýddi ósk kennarans, um að losa sig við tyggjóið, skilyrðislaust. Hann kaus hvorugan kostinn sem kennarinn gaf honum heldur fleygði því í ruslafötuna eins og hann hefði ekki gert annað um ævina. Vafði því inn í bréfsefni, kuðlaði því saman í boltalíki og tók að minnsta kosti þriggja stiga skot yfir höfuðið á nokkrum bekkjarfélögum sínum. Kennarinn var í þann mund að ausa yfir hann skammaryrðum þegar bréfið small á veggnum og fór þaðan beinustu leið í körfuna. Allra augu beindust að Svenna eftir þetta sigurkast en hann lét sem hann tæki ekki eftir því. Af svipnum á andliti hans að dæma gæti hann endurtekið þetta hvar og hvenær sem væri. Fæstir í bekknum vissu að Svenni var feikilega efnilegur körfuboltamaður þótt hann hefði aldrei minnst á íþróttaiðkun sína að fyrra bragði. Á bak við tilgerðarlega töffaraímyndina leyndist saklaus sveitastrákur sem sótti körfuboltaæfingar næstum alla daga vikunnar.


  Elli trimmgormur var samur við sig frá degi til dags. Hann hafði reyndar minnkað það að skokka í skólann þegar frostið herti og forhert vetrarveður réði ríkjum en engu að síður var hann með allar skilgreiningar á líkamsstarfseminni á hreinu. Átrúnaðargoðum hans fjölgaði álíka ört og útgáfu nýrra vaxtarræktarblaða en samt voru framfarir á líkama hans illa merkjanlegar. Fjölbreyttum líkamsæfingum hans í frímínútunum fækkaði stöðugt - einfaldlega vegna þess að hann fékk aldrei frið þegar hann langaði til þess að æfa á milli tíma og svitna ærlega. Öðrum nemendum stóð ekki á sama um að hafa löðursveittan sport-idjót nærri sér í marga klukkutíma á dag og myndaðist einhvers konar þegjandi samkomulag bekkjarfélaga hans um að hann ætti að fá útrás fyrir líkamsræktarþörf sína utan skólans. Smám saman áttaði Elli sig á andstöðu annarra á æfingum hans og dró því verulega úr þeim. Samt hélt hann áfram að mæla ofan í sig matinn og hitaeiningarnar. Stöku sinnum, þegar lítið bar á, hnyklaði hann vöðvana á handleggjunum og þuklaði á kúlunum sem mynduðust undir klæðnaðinum


  Nikki náði tali af Kamillu um kvöldið og fékk staðfest að hún hefði verið það illa upplögð að hún treysti sér ekki til þess að mæta í skólann. Hún reyndi að sannfæra Nikka um að það hefði ekkert með það að gera að hún hefði ekki fengið bréfið frá mömmu sinni. Hann efaðist um að Kamilla segði satt því tónninn í röddinni var síður en svo sannfærandi. ,Ég skal hjálpa þér að leita að bréfinu heima hjá þér þegar pabbi þinn er í vinnunni," sagði Nikki sem vildi ekki sleppa henni strax úr símanum.


  ,,Ég er búin að snúa öllu við hérna," sagði Kamilla niðurlút og dauf í dálkinn þótt hún reyndi að láta lítið á því bera. ,,Ég er búin að grandskoða hvert einasta skúmaskot á heimilinu og snúa öllu gjörsamlega við. Hann hlýtur að hafa brennt bréfið eins og hann talaði um."


  „Kannski. En samt finnst mér það ótrúlegt."


  „Af hverju?" spurði Kamilla sem áttaði sig ekki á því af hverju Nikki var svo sannfærður um að Baldur hefði ekki fargað bréfinu.


  ,,Ég veit það ekki. Mér bara finnst það."


  Vikurnar í janúar liðu hver af annarri eins og þær væru í spretthlaupi. Þær kepptust við að líða sem hraðast og Nikki hafði áhyggjur af því að ná ekki almennilegu sambandi við Kamillu. Honum fannst hún fjarlægjast í viðmóti frá degi til dags og gefa lítil færi á sér. Henni sóttist námið illa og hún var stöðugt meira fjarverandi úr skólanum. Nikki gerði ítrekaðar tilraunir til þess að hvetja hana til dáða en árangur þeirra var lítill. Hann hafði það á tilfinningunni að hún væri orðin leið á lífinu og vildi helst ekki umgangast neinn nema Arnar. Hún neitaði að fara með Nikka í bíó og á rúntinn með strákunum og brá fyrir sig margvíslegum afsökunum. Nikki þekkti hana ekki fyrir sömu manneskju og þá sem hann dvaldi hjá klukkutímum saman aðfaranótt jóladags. Hann átti bágt með að skilja það að bréfið, sem hún fékk aldrei, virtist hafa dregið úr henni mestan kjark og slökkt þann vonarneista sem einkenndi hana áður. Kamilla var að mestu leyti búin að sætta sig við lífið eins og það var en þegar hún frétti að hún ætti eftir að heyra einhvern sannleika bjó hún sér til háleitar hugmyndir um hann. Þegar sannleikurinn fjarlægðist síðan jafn snöggt og hann gerði sig líklegan til þess að opinberast henni missti hún móðinn. Missti trúna á lífið. Hvað var það sem mamma hennar vildi segja henni? Hún gat ekki ímyndað sér hvað það var en hafði þó á tilfinningunni að það boðaði betri tíð.


  Nikki hélt upp á sautján ára afmælið sitt með pomp og prakt og sótti ökuskírteinið sitt samdægurs. Hann stillti því upp á mjög áberandi stað heima hjá sér þannig að allir gætu séð með eigin augum að hann væri kominn með bílpróf. Vinir hans og ættingjar samglöddust honum í ærlegu teiti um kvöldið en Kamilla kom ekki þótt Nikki hefði sent henni skriflegt boðskort með elskulegum skilaboðum. Hann ákvað þó að láta ekki dularfulla og duttlungafulla stúlku í Skerjafirði, sem hann hafði hrifist af, eyðileggja kvöldið fyrir sér og lék á alls oddi. Vitanlega saknaði hann Kamillu að vissu leyti en hann hafði ekki minnstu hugmynd um það hvar hann stóð gagnvart henni. Hugsaði hún einhvern tímann til hans? Eða var hún búin að þurrka hann út af landakortinu sínu eins og flesta aðra?


  Dag einn, þegar Nikki var á leið heim úr skólanum - í strætó, því mamma hans gat ekki lánað honum bílinn um morguninn, fékk hann þá hugmynd að komast að því hvar Baldur, pabbi Kamillu, ynni. Hvorki honum né Kamillu hafði dottið í hug að hann hefði getað komið bréfinu fyrir á skrifstofunni sinni. Nikki gat varla beðið eftir því að komast heim til þess að slá á þráðinn til Kamillu og fá það uppgefið hvar pabbi hennar ynni.


  „Af hverju spyrðu?" spurði Kamilla þegar Nikki kom sér beint að efninu.


  ,,Getur hann ekki geymt bréfið á skrifstofunni sinni?"


  ,,Ha, jú. Auðvitað." Brúnin á Kamillu lyftist eitt augnablik en fór svo aftur í sama farið. ,Af hverju ætti hann að geyma bréfið þar?"


  „Nú, til þess að þú finnir það ekki. Skilurðu? Er hann að vinna í dag?"


  „Alveg örugglega. Hann ætti allavega að vera að vinna." „Hvar vinnur hann?"


  „Hann vinnur á fasteignasölu í miðbænum sem heitir Undir sama þaki."


  ,,Hefurðu farið þangað?"


  Kamilla kvað svo vera og þá bað Nikki hana að lýsa staðháttum á hæðinni. ,Gæti ég hugsanlega laumast inn til hans óséður?"


  ,,Ekki nema konan á skiptiborðinu bregði sér frá."


  Nikki vildi engan tíma missa og rauk strax á dyr. Klukkan var að verða þrjú þegar hann var mættur niðri í fasteignasölunni. Nikki var ekkert að tvínóna við hlutina heldur gekk rakleiðis að símadömunni og spurði eftir Baldri. ,Augnablik, hann er upptekinn í símanum. Viltu ekki fá þér sæti og hinkra eftir honum?"


  Nikki var eldsnöggur að hugsa og lét sem hann hefði gleymt einhverju. ,Fjandinn," sagði hann og stakk höndunum í vasana á úlpunni. ,Ég gleymdi lyklunum, sem hann á að fá, hjá ömmu. Ég kem að vörmu spori." Nikki beið ekki eftir viðbrögðum stúlkunnar heldur hvarf á brott. Hann skokkaði út í snjóinn, virti bygginguna fyrir sér og tók sér svo stóðu þannig að hann sá vel hverjir gengu um dyrnar. Til allrar hamingju var hið fegursta vetrarveður, himinninn heiðskír og stafalogn þótt frostið klipi létt í kinnarnar. Þolinmæði var ekki sterkasti eiginleiki Nikka en hann lét sig hafa það að standa við hornið og fylgjast grannt með aðalinnganginum. Eftir tæpan klukkutíma var hann búinn að krafsa duglega í snjóinn á gangstéttinni og næstum orðinn málkunnugur veggnum sem hann hallaði sér upp að. Hann gætti þess þó að hreyfa sig reglulega til þess að vekja ekki grunsemdir hjá þeim sem kynnu að hafa tekið eftir honum. Ekkert bólaði á Baldri þannig að Nikki var farinn að efast um að ráðabrugg hans gengi upp. Honum var farið að leiðast þófið þannig að hann ákvað að grípa til þess ráðs að slá á þráðinn í fasteignasöluna. Símaklefi var handan götunnar og Nikki stakk sér inn í hann þegar hann fann að það var farið að renna ískyggilega úr eldrauðu nefi hans.


  ,,Góðan dag. Þetta er hérna á aðalpósthúsinu við Pósthússtræti. Gætirðu skilað því til Baldurs Baldurssonar að hjá okkur liggi áríðandi ábyrgðarsending stíluð á hann. Við lokum klukkan fimm." Nikki þrýsti á barkann með fingrunum þannig að röddin varð bjöguð og hann gaf símadömunni ekki færi á að spyrja spurninga. Hann vildi síst af öllu fá beint samband við Baldur og óskaði því eftir að skilaboðin bærust til hans sem allra fyrst.


  Nikki þurfti ekki að bíða lengi eftir því að Baldur birtist í dyrunum. Þegar hann snaraði sér inni í bílinn skokkaði Nikki upp tröppurnar og brosti rjóður í kinnum til símadömunnar. ,Má ég tala við Baldur frænda núna?" spurði Nikki eins og saklaus sveitastrákur sem hafði aldrei svo mikið sem ullað framan í kinduga kú eða pissað á klósettsetu.


  „Þú rétt misstir af honum. Viltu ekki bara skilja lyklana eftir?"


  ,,Ekkert mál," sagði Nikki feginn og rétti henni húslyklana sína. ,Skelltu þeim bara á borðið hans. Hann átti von á þeim í dag eða á morgun."


  „Þú vilt kannski fara með þá sjálfur inn til hans?"


  „Nei, ég þarf að drífa mig þannig að þú sérð bara um þetta fyrir mig." Nikki fann ekki til nokkurs kvíða en þegar hann var búinn að láta lyklana af hendi áttaði hann sig á því að símadaman gæti allt eins beðið með að fara með lyklana inn á skrifstofuna þar til vinnudegi hennar lyki. ,Ætlarðu ekki að fara með lyklana strax svo þeir týnist ekki?" spurði hann blíðum rómi og var engu líkara en að hann væri að gera hosur sínar grænar fyrir henni.


  Nikki þakkaði henni fyrir og gekk í burtu. Hann flýtti sér hægt og leit við þegar hann steig niður fyrsta þrepið á tröppunum. Honum létti þegar hann sá að hún stóð upp frá borðinu og gekk inn eftir ganginum. Nikki hélt í humátt á eftir henni eins hljóðlega og hann gat en þegar fullorðin kona kom út af einni skrifstofunni og kinkaði kolli til hans lét Nikki sem hann væri öllum hnútum kunnugur í húsinu. Honum dauðbrá reyndar þegar konan opnaði hurðina en var samt ákveðinn í að láta ekkert aftra sér frá því að komast óséður inn á skrifstofu Baldurs. Til allrar hamingju hafði Kamilla sagt honum rétt frá því snyrtingin var staðsett skammt frá skrifstofunni. Þegar símastúlkan hvarf inn á skrifstofuna fór Nikki inn á snyrtinguna og lagði við hlustir. Hann reyndi að geta sér til um hversu lengi stúlkan yrði inni á skrifstofu Baldurs en ákvað að gefa sér góðan tíma. Þegar hann gerði sig líklegan til þess að gægjast fram heyrði hann að sturtað var niður í einhverjum af afmörkuðu klósettunum á snyrtingunni og áður en hann gat látið sig hverfa birtist myndarleg kona fyrir aftan hann. Undrunasvipur lék um andlit hennar og eitt augnablik hvarflaði það að henni að hún væri að villast. Nikka var svo umhugað um að komast óséður inn á snyrtinguna að hann gleymdi að athuga hvort einhver væri þar inni. Í ofanálag hafði honum sömuleiðis láðst að líta á merkinguna á hurðinni. Núna áttaði hann sig á því að hann var staddur á kvennaklósettinu og starði stjarfur á konuna sem rak sömuleiðis upp stór augu.


  „Loksins hittumst við," sagði hún brosandi um leið og hún lokaði hurðinni og gekk að vaskinum. ,Það væri kannski heppilegra að hittast undir öðrum kringumstæðum." Nikki stóð enn stjarfur við hurðina og hélt dauðahaldi í húninn. Rauðu, frostbitnu kinnarnar urðu töluvert rauðari en ella og þegar hann leit í spegilinn gegnt hurðinni áttaði hann sig á því hversu hallærislegur hann var. Hann sá sjálfan sig sem grænjaxl í speglinum. Úlpan var hneppt upp í háls og útlit hans var síður en svo glæsilegt. Hann var fljótur að átta sig á því að konan tók þessu létt og leitaði á náðir kímnigáfunnar í stað þess að hneykslast á unglingnum sem var að hnýsast inn á kvennaklósetti. Nikki brosti loks vandræðalega og leit aftur á konuna.


  „Ha... já," muldraði hann og opnaði loks hurðina. ,Ég verð samt að fara." Hann sá að enginn var á ganginum og smeygði sér inn á skrifstofuna hans Baldurs. Nikki dró djúpt andann þegar þangað kom og leit eldsnöggt í kringum sig. Skyndilega fann hann fyrir stressi og andardráttur hans varð örari. Hann vissi ekki hversu mikinn tíma hann hefði en byrjaði þó á því að stinga lyklunum sínum, sem lágu á borðinu, í vasann. Nikki vissi að hann þyrfti að hafa hraðann á. Baldur gæti komið til baka frá pósthúsinu með tvær hendur tómar og svo gæti einhver álpast fyrirvaralaust inn á skrifstofuna. Nikki var á nálum en samt var hann staðráðinn í að eyða nokkrum mínútum inni á skrifstofunni. Hann gramsaði í skúffunum með fálmkenndum fingrum en gætti þess að rusla ekki of mikið til. Í raun var hann ekki með það á hreinu að hverju hann væri að leita - hvort það væri bréf í umslagi, skjal, lítil bók eða hvað. Hann vissi bara að Kamilla átti von á skilaboðum í bankahólfinu frá mömmu sinni. Neðsta skúffan á skrifborðinu var læst og Nikki fór því annan umgang um hinar skúffurnar í leit að lykli. Hann fann hvernig hjartað barðist í brjósti hans og sjálfstraustið, sem hafði sannarlega verið til staðar fyrr um daginn, virtist hafa stungið af á þessari örlagastundu. Nikki opnaði nokkra skápa og fletti í gegnum skjöl og blaðabunka en ekkert leit út fyrir að vera bréf eða skilaboð í blaðaformi til Kamillu. Hann vissi að sér gæfist ekki tími til þess að fletta í gegnum allar bækurnar í bókahillunni en kíkti þó undir styttuna og blómavasann en enginn lykill kom í leitirnar.


  Nikki stóð við gamaldags hægindastól á gólfinu og leit rannsakandi yfir skrifstofuna í síðasta sinn og augu hans voru flöktandi. Hann vissi að tíminn var orðinn naumur og að hann yrði að koma sér út sem fyrst. Skyndilega rak hann augun í blómavasa í glugganum og þegar hann var í þann mund að taka skrefið þangað heyrði hann og sá að hurðinni var hrundið upp til hálfs. Eins og hendi væri veifað henti Nikki sér í gólfið og hringaði sig saman á bak við stólinn. Hann þorði ekki fyrir sitt litla líf að draga andann eða hreyfa sig. Hann þekkti strax rödd Baldurs. „Já, ég er að fara inn til mín," kallaði Baldur inn eftir ganginum og í þann mund hringdi síminn á borðinu hans. Nikki færði sig aðeins til á gólfinu þegar hann heyrði að Baldur nálgaðist skrifborðið til þess að vera fullkomlega hulinn á bak við stólinn. Baldur tók upp símtólið, sagði nokkrum sinnum já, fór úr frakkanum samtímis því sem hann talaði og klykkti út með setningunni: „Já, ég kíki til þín." Það næsta sem gerðist var að frakkinn lenti í stólnum og Baldur brá sér aftur út úr skrifstofunni. Nikki strauk með báðum lófum um andlitið og var engan veginn með það á hreinu hvað hann ætti til bragðs að taka. Hann tók þó á sig rögg, stóð upp og gægðist út um dyragættina því Baldur hafði rétt hallað hurðinni. Nikki sá að hann hvarf inn í aðra skrifstofu við enda gangsins og lokaði á eftir sér. Nikki var á báðum áttum hvað gera skyldi en þótt hugur hans vildi hlaupa burt sem fætur toguðu hafði hjartað betur og skipaði honum að leita betur. Hann skundaði því að blómavasanum, hvolfdi honum og viti menn - silfurlitaður lykill datt í lófann á Nikka. Skjálfhentur opnaði Nikki skúffuna og fingraði sig í gegnum margskonar hluti sem hann áttaði sig ekki á af hverju þeir væru læstir niðri í skúffu. Nokkur skjöl og skýrslur voru ofan á draslinu en ekkert sem benti til þess að þar væri sendibréf til Kamillu. Nikki fann hvernig vonleysið náði tökum á honum en samt vottaði fyrir feginleika að vera að losna frá þessu refsiverða athæfi, að stelast inn í einkalíf annarra. Hugsanir hans hrönnuðust upp og gerðu hann enn stressaðri. Hann var orðinn verulega kvíðinn að verða gómaður á staðnum og læsti því skúffunni og setti lykilinn aftur í blómavasann. Þegar Nikki ýtti stólnum aftur að skrifborðinu sá hann stútfulla ruslakörfu undir borðinu. Samanvöðluð bréf, plastmál, umslög og fleira voru í plastpokanum í körfunni og umhugsunarlaust kippti Nikki pokanum upp úr körfunni, hnýtti hnút á hann og stakk honum inn á sig.


  Nikki gekk hröðum skrefum eftir ganginum en hafði það á tilfinningunni að Baldur gengi í humátt á eftir honum í grimmum hefndarhug. Nikki reyndi að gera sem minnst úr úttroðnum plastpokanum undir úlpunni svo að hann liti ekki út eins og unglingur sem ætti von á barni á hverri stundu. Hann hægði aðeins á sér þegar hann gekk fram hjá símastúlkunni sem leit á hann með svipuðum undrunarsvip og konan á klósettinu. Nikki sá margar spurningar speglast í svipbrigðum hennar en hann tók af henni ómakið og setti upp gervibrosið sem hann æfði reglulega þegar hann var sjö ára. Hann hafði greinlega ekki gleymt því þótt hann hefði sjaldan þurft að grípa til þess upp á síðkastið.


  ,,Ég var gjörsamlega að drulla í brækurnar áðan," sagði Nikki og gretti sig ofan í brosið. Svipurinn á stúlkunni breyttist í samræmi við tóninn í rödd Nikka og munnur hennar skekktist. ,Ég fékk svo heiftarlega í magann að ég laumaði mér inn á klósettið þegar þú fórst inn með lyklana. Vonandi kemur ræstitæknirinn í kvöld svo að það verði líft hérna á morgun." Nikki hélt göngunni áfram á meðan hann romsaði þessu út úr sér og þegar hann hvarf fyrir hornið þaut hann í hendingskasti niður tröppurnar.


  Nikka fannst flest geðslegra en að róta í drasli sem var búið að liggja í ruslafötu í margar vikur. Hann sótti stóran plastpoka inn í eldhús þegar hann var kominn heim til sín, læsti að sér og byrjaði svo að tína eitt og eitt bréf upp úr pokanum. Nikka varð hugsað til hreinlætisins í fasteignasölunni því ruslakarfan hafði bersýnilega verið látin afskiptalaus síðan fyrir jól. Plastflátin voru næstum því jafn mörg og samanvöðluðu bréfin í pokanum sem voru sum hver útötuð í kaffiblettum. Nikki dró myglað bananahýði upp úr pokanum og gretti sig ógurlega en hafði ekki geð í sér til þess að skoða þau bréf sem hann útilokaði strax að væru máli Kamillu óviðkomandi. Af bréfsefninu að dæma voru nokkurra vikna birgðir af rusli í pokanum og því neðar sem Nikki gróf þeim mun meir nálgaðist hann jólaruslið. Hann var harla vonlítill um að bréfið til Kamillu væri meðal þess sem hann rótaði í en þegar örfáir samanvöðlaðir sneplar voru eftir rak hann augun í brúnleitt bréf sem skar sig töluvert úr. Nikki fann hvernig hjartað fór að slá hraðar og adrenalínið í blóðinu jókst til muna þegar hann sá nafn Kamillu efst á fyrsta brúna bréfinu sem hann slétti úr. Það fór ekki á milli mála að þetta bréf var stílað á Kamillu og Nikki fékk staðfestingu á því að það var frá móður hennar þegar hann skoðaði undirskriftina á öftustu síðu. Þar stóð skýrum stöfum Sigríður Óttarsdóttir. Nikki hrópaði upp yfir sig svo undir tók í herberginu og var næstum því búinn að reka höfuðið upp í loftið í fagnaðarlátunum. Hann réði sér ekki fyrir kæti og iðaði í skinninu. Hann hafði átt kollgátuna. Þrátt fyrir þennan merkilega fund afréð Nikki að lesa ekki bréfið þótt forvitnin flæddi fram í fingurgómana. Hann hafði einu sinni lesið um það sem var Kamillu hvað kærast og hafði ekki hug á því að særa hana að nýju. Hann sletti vel úr bréfunum sem voru brúnleit með dökkrauðum strikum. Honum fannst hann hafa fundið fjársjóð sem hann vildi fyrir alla muni koma í réttar hendur hið snarasta.


  Nikka til mikils ama svaraði enginn símanum heima hjá Kamillu en hann gat ekki ímyndað sér hvað hún og Arnar væru að aðhafast á föstudagseftirmiðdegi. Hann sló á þráðinn til hennar með reglulegu millibili í tæpan hálftíma en ákvað loks að hinkra um stundarsakir. Hann henti sér í sófann í bókaherberginu uppi á lofti og þótt atburðir dagsins stæðu honum ljóslifandi fyrir hugskotssjónum fann hann hvernig þreytan náði allt í einu yfirhöndinni. Fyrr en varði var hann steinsofnaður og rumskaði ekki þótt töluverður umgangur væri á heimilinu.


  „Nikki, Nikki! Komdu niður að borða." Pabbi hans stóð yfir honum og hnippti hressilega í hann. ,Ekki sofa úr þér allt vit." Nikki opnaði augun, starði um stund á pabba sinn eins og hann hefði aldrei séð hann fyrr en í raun var hann í þungum þönkum. Af svipnum að merkja var hann ekki með það á hreinu hvort það væri morgunn, kvöld eða hvar hann lá. Allt í einu skaust hann á fætur eins og hrætt dádýr og leit á úrið sitt.


  „Hvað er klukkan? Er hún orðin átta?" Nikki svaraði sjálfum sér í óðagotinu og leit aftur á úrið. „Hvað er ég búinn að sofa lengi? Af hverju er maður látinn sofa um miðjan dag?" Pabbi Nikka fylgdist með flumbruganginum í syni sínum og skildi ekkert í því hvað væri að því að leggja sig aðeins. Hann glotti út í annað og sagði Nikka að drífa sig í matinn. Nikki hafði sofið í tæpa þrjá klukkutíma og ekki svo mikið sem rumskað. Hann þaut niður stigann og hringdi strax til Kamillu en einu viðbrögðin á þeim bæ voru bíbhljóð í símanum með reglulegu millibili. ,Hvar er allt fólkið?" muldraði hann fyrir munni sér þegar hann lagði frá sér tólið og trítlaði inn í eldhús.


  „Það var mikið. Ég hélt að þú værir byrjaður á föstu með Þyrnirós." Mamma hans Nikka var aldrei spör á spaugyrðin en Nikki var síður en svo upplagður til þess að hlusta á slíkt eftir óvæntan lúr. Hann hakkaði í sig matinn annars hugar og íhugaði hvernig hann ætti að koma bréfinu til Kamillu. Þegar hann var í þann mund að ljúka máltíðinni sagði mamma hans honum frá því að einhver Kamilla hefði hringt fyrir tæpum klukkutíma og beðið hann um að hringja við fyrsta tækifæri.


  „Við fyrsta tækifæri?" gall í Nikka sem rauk upp frá borðinu. ,Af hverju vaktirðu mig ekki?"


  „Ég hafði ekki hugmynd um að þú værir heima."


  ,,Ég er búinn að vera hérna frá því klukkan fimm, að minnsta kosti." Nikki varð alveg æfur því það heyrði til tíðinda að Kamilla hringdi í hann. Hann hafði það á tilfinningunni að henni lægi eitthvað á hjarta. ,Ég verð að fá lánaðan bílinn, mamma. Ég þarf nauðsynlega að skjótast." Hann beið ekki eftir svari heldur kippti lyklinum af snaganum fyrir ofan ísskápinn. Áður en hann fór hringdi hann enn einu sinni en allt var við það sama. Nikki blótaði í huganum án þess þó að vita af hverju eða hverjum það var ætlað. Hann var svekktastur út í sjálfan sig fyrir að hafa sofnað og ekki síður sár yfir því að hafa ekki verið vakinn. Hann stakk bréfinu í vasann og hvataði för sinni út í bilskúr.


  


  14. kafli


  Nikki sleppti varla fingrinum af dyrabjölluhnappnum og tvísté óþolinmóður fyrir utan dyrnar. Hann átti bágt með að skilja af hverju enginn svaraði því ljós loguðu í nokkrum herbergjum. Hann skokkaði í kringum húsið til þess að reyna að greina lífsmark innandyra en húsið virtist vera eitt heima. Nikka fannst það furðulegt að láta ljósin loga að óþörfu og hann var farinn að ímynda sér að ekki væri allt með felldu. Þegar þolinmæðin var á þrotum tók hann í hurðarhúninn og undrunarsvipur færðist yfir andlit hans þegar hann áttaði sig á því að hurðin var ólæst. ,Halló!" hrópaði Nikki þegar hann var búinn að opna varfærnislega og stíga eitt skref inn í anddyrið. ,Halló! Kamilla! Er einhver heima?" Nikki yppti öxlum og reyndi að telja sjálfum sér trú um að það væri allt í lagi að grennslast fyrir um hvort einhver væri í húsinu. Hann brosti með sjálfum sér og hristi höfuðið þegar honum varð hugsað til þess að þetta væri í annað sinn á nokkrum klukkutímum sem hann gerðist boðflenna í annarra manna húsakynnum.


  Þegar Nikki var búinn að fullvissa sig um að húsið væri mannlaust fór hann inn í herbergið hans Arnars. Föt lágu víð og dreif, sængin lafði niður á gólf og Nikki fékk það tilfinninguna að farið hefði verið í flýti út úr herberginu. Því næst hljóp hann upp stigann og inn til Kamillu. Þar var snyrtilegra um að litast en samt fannst Nikka eitthvað gruggugt vera á seyði. Það var eins og hann fyndi það á andanum í húsinu og öllum ummerkjum að ekki væri allt með felldu. Hann settist við skrifborðið hennar og leit í kringum sig. Innrömmuð mynd af mömmu Kamillu hékk fyrir ofan borðið og skólabókunum var snyrtilega raðið í hillurnar. Nikki reyndi að finna einhverja vísbendingu um það hvert þau hefðu farið en engin teikn voru um það í herberginu. Hann sat ráðþrota og velti fyrir sér hvað hann ætti að taka til bragðs. Hann átti engra annarra kosta völ en að fara heim til sín og bíða þess að ná sambandi við Kamillu.


  Þegar Nikki stóð upp frá borðinu varð honum litið út um gluggann og þar mætti honum falleg sjón. Tunglið blasti við honum í allri sinni dýrð og var eins og hnöttótt ljósapera í myrkrinu. Nikki færði sig nær glugganum og starði hugfanginn á tunglið út um gluggann sem virtist vera í sjöunda himni. Hluti Esjunnar lýstist upp í tunglskininu og það var eins og tunglið hefði sest á toppinn á Esjunni til þess að hvíla sig. Nikki studdi höndunum á gluggakistuna og rak nefið í rúðuna. Stjörnubjartur himinninn gerði Nikka hugfanginn og honum fannst sem tunglið fikraði sig lengra og lengra upp yfir Esjuna. Útlínur fjallsins voru ákaflega greinilegar og skinið frá tunglinu lýsti upp snjóinn í fjallshlíðunum.


  „Esjan!" hrópaði Nikki allt í einu upp úr þögninni og húsið kipptist við af skelfingu. Það átti sér einskis ills von í veðurblíðunni og naut einverunnar út í ystu æsar þar til Nikki kveikti smá líf í kotinu. Það var eins og kristalstær angi tunglskinsins hefði sleikt Nikka í framan og vakið upp minningar sem voru greyptar í huga hans. ,Esjan," sagði hann aftur stundarhátt og augun glenntust upp. ,Getur það verið? Núna í kuldanum." Húsið svaraði engu en virtist vilja losna við þennan háværa húsdraug sem fyrst. Ótal hugsanir þutu í gegnum höfuðið á Nikka eftir að hann minntist þess að einn af draumum Arnars var að ganga á Esjuna í fullu tungli. Nikki var sannfærður um að það hefði ekki verið nein tilviljun að honum hafi orðið litið út um gluggann. Hann rauk aftur niður í herbergið hans Arnars, fann kassann utan af gönguskónum tóman undir rúminu og sannfærðist þá um að systkinin hefðu anað út í einhverja vitleysu. Þótt veðrið væri dásamlegt, séð út um glugga, stafalogn og stjörnubjart, var hitinn undir frostmarki. Nikki reyndi að gera sér grein fyrir því af hverju þau hefðu hugsanlega farið þangað undir þessum kringumstæðum sem voru síður en svo ákjósanlegar. Einhverra hluta vegna ákvað Nikki að taka sængina hans Arnars upp af gólfinu og setja hana í rúmið á leið sinni út úr herberginu en þá kom hann auga á sendibréf undir sænginni. Hann teygði sig í bréfið og las það í fljótheitum. Honum rann kalt vatn milli skinns og hörunds þegar hann túlkaði bréfið eins og það kom honum fyrir sjónir. Hann fann til máttleysis í fótunum en vildi samt ekki trúa því að þetta væri að gerast einmitt núna. Bréfið var stílað á Kamillu og það fór ekki á milli mála að Arnar skrifaði það. Innihald bréfsins var á þá leið að nú væri komið að kveðjustundinni og tími þjáninganna að líða undir lok. Hann sagðist finna hvernig kvöldkyrrðin kallaði hann til sín og myrkrið togaði í sig. Nikki vildi ekki trúa því að Arnar væri að deyja en hann las það út úr bréfinu sem var að stórum hluta í ljóðrænu formi. Þegar hann las í lok bréfsins að Arnari þætti sárt að hafa ekki getað látið draum sinn um að fara á Esjuna rætast tók Nikki til fótanna og rauk á dyr. Hann var loks fullviss um að Kamilla ætlaði að uppfylla draum Arnars áður en hann yfirgæfi hana fyrir fullt og allt. Nikki var staðráðinn í að gera allt sem í hans valdi stæði til þess að bjarga þeim. Hann gat sér til um að Kamilla hefði komið að Arnari þegar hann var að skrifa bréfið, séð hvað var í aðsigi og ákveðið að uppfylla heitustu ósk hans í lífinu. Nikki reyndi að reka allar ljótar hugsanir úr huga sér og neitaði að viðurkenna að Kamilla ætlaði að kveðja þennan heim með bróður sínum. Það hvarflaði líka að honum að Kamilla hefði farið til læknis með Arnar en miðað við lítið álit hennar á þeim fannst honum það harla ótrúlegt. En hvernig skyldu þau hafa komist að fjallinu, hafi þau farið þangað á annað borð? Nikki reyndi ekki að geta sér til um það heldur ákvað að drífa sig af stað.


  Nikki var svo annars hugar og upptekinn af hugsunum sínum að hann kom ekki til sjálfs sín fyrr en hann hljóp í fangið á Baldri sem var á leið upp tröppurnar að húsinu. Hann átti sér einskis ills von en rak upp lágt vein þegar Nikki hljóp hann niður án þess svo mikið sem biðja hann afsökunar eða athuga hvort hann hefði meiðst. Nikka varð svo hverft við að hann þorði ekki fyrir sitt litla líf að stoppa til þess að kanna hvort Baldur hefði meitt sig. Hann hljóp eins hratt og fæturnir leyfðu og leiddi blótsyrði Baldurs hjá sér. Hann vissi heldur ekki nema Baldur hefði komist að því að hann hefði verið að sniglast inni á skrifstofunni hans fyrr um daginn og hafði þess vegna ekki minnsta áhuga á því að ræða við hann. Nikki skaust inn í bílinn og sá um leið hvar leigubíll keyrði í burtu frá húsinu. Gat það verið að Kamilla hefði tekið bíl pabba síns þótt hún væri próflaus? Honum þótt það líklegt af því að Baldur kom heim með leigubíl.


  Nikki ók eins hratt heim til sín og aðstæður leyfðu. Hann útskýrði fyrir foreldrum sínum hvað um væri að vera en þær skýringar voru samhengislausar og skildi hann foreldra sína eftir í enn meiri spurn en áður. Nikki greip kuldaúlpuna með sér, tvenna vettlinga og þykka húfu. ,Ef ég verð ekki kominn fyrir miðnætti er ég á Esjunni." Að svo búnu rauk hann á dyr en foreldrum hans stóð ekki á sama. Þau voru ófús að láta hann fara einan en gátu ekki aftrað för hans.


  Nikki sat áhyggjufullur undir stýri og starði til skiptist á tunglið og veginn. Honum fannst tunglið hafa svo mikið aðdráttarafl að hann átti erfitt með að einbeita sér að akstrinum. Kamilla og Arnar stóðu honum ljóslifandi fyrir hugskotssjónum og hann vildi ekki trúa því að þau væru ef til vill í þann mund að frjósa í hel á Esjunni. Á leiðinni sá Nikki eftir því að hafa ekki beðið pabba sinn eða Tomma og Palla um að koma með sér því skyndilega rann upp fyrir honum að ef tvíburarnir væru i vanda á Esjunni væri það ekki þeirra einkamál. Og því síður ef Arnar væri orðinn fársjúkur og jafnvel dauðvona eins og Nikki las út úr bréfinu.


  Tunglið virtist stækka eftir því sem Nikki nálgaðist Esjuna og hann fann hvernig það dró hann til sín. Hann var nokkurn veginn með það á hreinu hvar ekið væri út af þjóðveginum að fjallinu og hvar gönguleiðin upp hlíðina væri. Sambland af spenningi og kvíða kitlaði hverja taug Nikka en samt fannst honum sem einhver ólýsanlegur viljastyrkur réði ferðinni þessa stundina. Nikki fann fyrir sting í hjartanu þegar hann kom auga á bíl við fjallsræturnar og þegar nær dró sá hann að þetta var bíll Baldurs. Allt útlit virtist vera fyrir að Kamilla hefði farið á bílnum þótt hún væri rétt nýorðin sextán ára. Nikki stökk út úr bílnum, klæddi sig í kuldaúlpuna yfir hina úlpuna í snarheitum og stakk aukavettlingunum í vasana. Hann skildi bílinn eftir í gangi með ljósin kveikt og setti miðstöðina á hæstu stillingu. Það fyrsta, sem Nikki rak augun í á bílnum hans Baldurs, var að hann var dálítið klesstur vinstra megin að aftan. Nikki lagði lófann á húddið á bílnum til þess að vita hvort það væri heitt eða kalt og þegar hann fann að það var enn volgt kallaði hann nafn Kamillu eins hátt og hann gat. Þau gátu ekki verið komin langt á leið úr því húddið var ekki orðið kalt. Í þann mund, sem Nikki var að leggja af stað, mundi hann eftir því að lítið vasaljós var iðulega geymt í skottinu á bíl mömmu hans ásamt nokkrum verkfærum. Hann greip það með sér og skokkaði svo af stað. Hann lýsti strax niður í snjóinn til þess á átta sig á sporunum og það fór ekki á milli mála að tveir einstaklingar hefðu farið þessa leið. Hann þekkti meira að segja munstrið á gönguskónum hans Arnars því Nikki átti sjálfur áþekka skó. Af fótsporunum að dæma virtist Kamilla stundum þurfa að draga Arnar áfram og Nikka fannst sem hann drægi fæturna annað slagið á eftir sér.


  Nikki kallaði nafn Kamillu með reglulegu millibili og gætti þess að missa ekki sjónar af fótsporunum. Hann fjarlægðist bílana jafnt og þétt og þegar honum var litið til baka og síðan í átt til Reykjavíkur áttaði hann sig á því hvers konar firra þetta var; að stika einsamall upp Esjuna í snjónum í hörku frosti um miðjan vetur í leit að stúlkunni sem hann þráði. Og bróður hennar. Og það að kvöldi til án þess að biðja vini sína um að koma með sér. Nikki dvaldi ekki lengi við þessar hugsanir heldur hélt för sinni áfram. Þegar hann var kominn nokkur hundruð metra upp fjallshlíðina sá hann á sporunum að eitthvað hafði komið fyrir - eins og Arnar hefði dottið. Af ummerkjunum að dæma hélt Kamilla á Arnari eftir að hafa hjálpað honum upp því aðeins ein djúp og reikul spor voru í snjónum. Nikki hljóp við fót því hann vissi að hver mínúta gat skipt sköpum. Allt veraldlegt glingur, sem hann hafði látið glepjast af, fannst honum skyndilega einskis vert í samanburði við það að hitta Kamillu og Arnar heil á húfi. Háleitir draumar hans um virðingu, veraldlegan auð og sýndarmennsku viku úr huga hans eins og dögg fyrir sólu og væntumþykja í garð Kamillu var það eina sem komst að. Þar, sem hann nánast hljóp upp snævi þakta hlíð Esjunnar, áttaði hann sig á því hvað var mikilvægast í lífinu.


  „Kamilla," hrópaði Nikki af öllum lífs og sálar kröftum en það var eins og snjórinn gleypti hrópin áður en þau bærust víðar. Einu viðbrögðin, sem hann fékk, var glott frá tunglinu sem gerði honum þó þann greiða að lýsa upp snjóinn og hlíðina. Nikki gat ekki ímyndað sér að Kamilla gæti haldið á bróður sínum mikið lengra en það sem komið var og bjóst því við að rekast á þau hvað úr hverju. Hann vildi ekki trúa því að þau reyndu að forða sér frá honum og enda ævina úti í frostinu. Hvað rak þau áfram? Hvers vegna lét Arnar sér það ekki nægja að komast í snertingu við fjallið? Þurfti hann endilega að komast upp á topp? Var hann virkilega að deyja?


  Nikki var farinn að finna til þreytu og frostið beit í kinnarnar. Hann gat ekki ímyndað sér hvernig systkinunum leið en vonaði svo sannarlega að þau væru vel klædd. Hann ákvað að kasta mæðinni þegar hann kæmi upp á næsta hól sem skagaði út úr hlíðinni en þegar hann var í þann mund að klöngrast upp á hann heyrði hann einhvern hósta. Aldrei fyrr hafði hann glaðst yfir því að heyra hóstakast en núna fylltust fætur hans fítonskrafti og hann tók síðustu skrefin í stökki. „Kamilla, ert þetta þú?" hrópaði Nikki þegar hann sá dökka þúst skammt frá sem virtist falla illa inn í umhverfið. Hann fékk ekkert svar en hljóp að Kamillu þar sem hún sat í snjónum með Arnar í fanginu. Þau höfðu komið sér eins þægilega fyrir og frekast var kostur. Tunglskiltið og endurkastið frá snjónum vörpuðu daufri birtu á andlit Kamillu og Nikki sá tár streyma niður kinnar hennar þegar hann lýsti með vasaljósinu á hana. Arnar var með lokuð augun og lá hreyfingarlaus með andlitið upp að hálsi systur sinnar. Nikka varð svo um að sjá systkinin sitja í snjónum að hann reif sig úr úlpunni og vafði henni utan um Kamillu. Þá tók hann af sér húfuna og setti hana yfir húfuna sem Arnar var með á höfðinu og gerði slíkt hið sama með vettlingana. Hann lagðist á hnén og tók utan um Kamilla. ,Er allt í lagi, Kamilla?" Hún svaraði engu heldur starði stjörf út í kvöldmyrkrið. Nikki róaðist örlítið þegar hann sá að þau voru vel klædd - eins og þau hefðu vitað með vissu hvað þau voru að fara út í.


  ,,Kamilla, við verðum að koma okkur niður strax. Það er skítakuldi og við frjósum í hel ef við förum ekki strax."


  ,,Hann er að fara," sagði Kamilla lágt og saug upp í nefið. Hún strauk vettlingnum yfir kinnina til þess að þurrka tárin en sýndi engin svipbrigði. „Arnar er að deyja. Þetta er búið."


  Nikki kippti af sér öðrum vettlingnum og þreifaði á ísköldum kinnum Arnars. Hann fann samt að hann andaði og gaf því ekki upp alla von. „Kamilla, ég er með bréfið frá mömmu þinni. Ég fann það á skrifstofunni. Ég er með það í vasanum." Kamilla leit snöggt á Nikka og það var eins og birti skyndilega yfir henni. Síðan leit hún á Arnar og varð aftur döpur í framan.


  „Það er breytir engu úr þessu. Ég kom að Arnari heima þar sem hann var að skrifa mér bréf. Hann sagðist finna að hann væri að deyja. Ég varð að koma með hann hingað. Ég bara varð. Hann ætlaði ekki að láta mig vita heldur deyja bara einn í herberginu sínu. Ég varð að láta ósk hans rætast. Skilurðu mig ekki?"


  ,,Er þér ekki kalt?" Nikki strauk fast niður handleggina á Kamillu og reyndi að hressa hana við. „Kamilla, við verðum að fara með Arnar til læknis ef hann er svona slæmur. Þú verður örugglega dæmd ef hann deyr hérna og löggan kemst að því. Komum okkur af stað. Við verðum að gera eitthvað."


  „Mig langar ekki niður, Nikki. Það er ekkert líf þarna niðri. Finnurðu ekki kyrrðina hér? Finnurðu ekki hvað maður er stór hérna og mikilvægur; einn og með sjálfum sér án þess að nokkur sé að skipta sér af manni? Finnurðu ekki hvað það er gott að þurfa ekki að hitta neinn? Hvað stendur í bréfinu frá mömmu?"


  ,,Ég vildi ekki lesa það. Ég get svarið það, Kamilla. Ég vildi ekki særa þig aftur. Er þér ekki kalt? Ég er að krókna í framan."


  „Okkur er heitt. Okkur líður vel." Nikki horfði á andlitið á Arnari þar sem það kúrði í hálsakotinu á Kamillu. Það var eins og hann væri sofandi og væri að dreyma eitthvað fallegt. Hann virtist síður en svo vera veikur þótt hann væri með lokuð augun og lægi hreyfingarlaus. ,Leyfðu mér að lesa bréfið."


  Nikki var ekki fús til þess að dvelja lengur á fjallinu en þar sem Kamilla sýndi ekki á sér fararsnið ákvað hann að verða að ósk hennar. Hann gat ímyndað sér að um tuttugu mínútur væru liðnar síðan hann yfirgaf bílinn og að það tæki mun styttri tíma að fara niður. ,Viltu svo lofa að koma niður? Þótt Nikki væri spenntur fyrir því að vita hvað mamma þeirra hefði að segja Kamillu var honum meira í mun að koma þeim inn í hlýjan bílinn. Ekki var hægt að tjónka við hana og hann rétti henni því bréfið og vasaljósið. Nikki kraup fyrir aftan Kamillu til þess að geta veitt henni og Arnari yl.


  Kamilla tók hikandi við bréfinu eins og hún væri á varðbergi. Hún virtist ekki vera viss hvort hún vildi nokkuð með það hafa lengur. Vonin, sem hún hafði næstum því höndlað á milli jóla og nýárs, var hugsanlega falin í þessu brúnleita bréfi sem var loksins komið í réttar hendur. Hún tók af sér vettlingana, slétti úr bréfinu og lagði það á úlpuna hans Arnars. Hann lá enn hreyfingarlaus í fanginu á henni en Nikki kraup sem fastast upp við þau. Kamilla var kvíðin þegar hún lýsti með vasaljósinu á efri hluta bréfsins. Hún vissi ekki á hverju hún átti von eða hvort bréfið væri sá vonarneisti sem hún hafði beðið eftir til þessa.


  


  Elsku Kamilla mín!


  Þá er stundin loksins runninn upp. Það er svo undarleg tilfinning að vera að hripa eitthvað niður á blað sem verður væntanlega ekki lesið fyrr en eftir mörg ár. Ef allt hefur gengið samkvæmt óskum áttuð þið Arnar afmæli fyrir nokkrum dögum. Ég vildi óska að við værum öll saman núna til þess að halda upp á þennan merkisdag. Nú ert þú orðin sextán ára og átt rétt á því að heyra sannleikann. Kannski er Baldur búinn að gefa það í skyn sem ég ætla að segja þér en ég hef það á tilfinningunni að hann viti sannleikann þótt við höfum aldrei rætt þessi mál. Þegar hann hefur fengið sér í glas hefur hann gefið ýmislegt í skyn án þess þó að koma beinum orðum að því. Kannski vill hann ekki heyra sannleikann af vörum mínum þótt honum sé fullkunnugt um hann innst inni. Einhverra hluta vegna vildi ég ekki segja honum frá þessu en mér finnst þið eiga rétt á því að vita allt. "


  


  Kamilla las eins hratt og hún gat en aðstæður til lesturs í snjónum og kuldanum voru ekki mjög ákjósanlegar. Hún þráði að vita hvað mamma hennar ætlaði að segja henni og staldraði því ekki mjög lengi við hverja setningu. Nikki rýndi í bréfið þótt hann gæti ekki lesið allt.


  


  Vorið 1976 fór ég í langþráða ferð til Spánar ásamt nokkrum vinkonum mínum. Ég man þetta eins og það hefði gerst í gær því ferðin var ævintýri frá upphafi til enda. Það var kalt á Íslandi í mars og við vorum því himinlifandi yfir því að komast loks í sólina og hlýjuna á Spáni. Við réðum okkur ekki fyrir kæti og strax fyrsta kvöldið fórum við út að borða á glæsilegum veitingastað. Við iðuðum í skinninu yfir tilhreytingunni og áttum yndislega kvöldstund á veitingastaðnum. Ég var ólofuð á þessum tíma og þótt margir myndarlegir menn hefðu gengið með grasið í skónum á eftir mér vildi ég ekki binda mig strax. En, elsku Kamilla. Þegar við vorum hvað háværastar yfir máltíðinni hirtist glæsilegur karlmaður í dyragættinni og var honum vísað til sætis við næsta borð við okkur. Augun, Kamilla. Hann var með augu sem dáleiddu mig á staðnum og ég starði á manninn það sem eftir var kvöldsins án þess að láta á miklu bera. Augun voru tindrandi blá og þau fallegustu sem ég hafði nokkurn tímann augum litið. Og þau toguðu í mig. Ég notaði hvert einasta tækifæri sem gafst til þess að horfa á þessa fallegu mannveru. Hann var líklega tíu til fimmtán árum eldri en ég og einstaklega tignarlegur. Stelpurnar fóru ekki leynt með það hversu vel þeim leist á hann og við kepptumst um að horfa á hann. Hann brosti til okkar annað slagið og það var eins og hann skildi okkur. Kollgátur okkar um þjóðerni hans voru óteljandi en engin okkar hafði kjark til þess að spyrja hann.


  Ég hafði ekki haft mikla trú á ævintýrum fram til þessa en skyndilega var ég orðin þátttakandi í einu slíku og upplifði það á ólýsanlegan hátt. Maðurinn, sem talaði reiprennandi spænsku við þjónana, stóð upp þegar hann var búinn að greiða fyrir máltíðina, gekk að borðinu okkar og spurði MIG hvort hann mætti aka mér á hótelið. Hann ávarpaði mig á ensku og bræddi mig gjörsamlega með augunum. Áður en ég vissi af stóð ég upp, gleymdi því að ég var með vinkonum mínum og fór með manninum. Ég trúði ekki því sem var að gerast og dofnaði öll upp. Veistu, Kamilla - ég man þetta eins og það hefði gerst í gær. Stelpurnar misstu andlitið og öfunduðu mig svo mikið að þær sögðu ekki eitt aukatekið orð þegar maðurinn leiddi mig út. Þar beið glæsilegur farkostur og einkabílstjóri. Mér leið eins og prinsessu.


  Til þess að gera langa sögu stutta Kamilla, þá upplifði ég ólýsanlegt ástarævintýri í samfellt tíu daga og naut hverrar einustu sekúndu. Maðurinn var ekki einungis myndarlegur, glæsilegur og kurteis heldur lifði hann eins og kóngur í ríki sínu. Ég lét vinkonur mínar vita að ég myndi ekki gista á hótelinu næstu daga og þær héldu að ég væri vönkuð. Mér fannst sem ég væri í himnaríki og það var stjanað við mig frá morgni til kvölds.


  Það, sem kom mér mest á óvart, var að maðurinn var Íslendingur að hálfu. Hann bjó á Íslandi fyrstu tíu ár ævinnar en flutti svo með móður sinni og spænskum föður til Spánar. Hann talaði reiprennandi íslensku en í útliti og háttum líktist hann Spánverja. Maðurinn heitir Tómas Michel og gegndi meðal annars ræðismannsstarfi Íslands á Spáni þegar ég kynntist honum. Hugsanlega starfar hann enn sem slíkur þegar þú lest þetta en þó getur margt hafa breyst. Strax fyrsta kvöldið tjáði hann mér að hann væri kvæntur spænskri hefðarfrú. Samband þeirra hékk reyndar á bláþræði á þessum tíma og fannst mér eins og hann leitaði huggunar hjá mér. Af hverju ég varð fyrir valinu fékk ég aldrei að vita en kannski var ég bara auðveld bráð frá Íslandi. Ég spurði hann aldrei nánar út í það.


  Eftir tíu sæludaga í fangi hans þurfti hann að fara af landi brott og skömmu síðar fórum við vinkonurnar til Íslands. Mér fannst sárt að kveðja hann og grunaði að ástarævintýrinu myndi ljúka jafn snögglega og það hófst. Sú varð raunin. Nokkrum vikum síðar kom í ljós að ég var ófrísk - af ykkur Arnari. Reyndar hafði ég ekki hugmynd um að ég gengi með tvíbura. Kamilla! Baldur er ekki pabbi ykkar heldur Tómas Michel. Það er ólýsanleg tilfinning, Kamilla mín, að létta á hjarta sínu eftir fjöldamörg ár í einmanalegri þögn en sannleikurinn verður að koma í ljós. Núna líður mér eins og útsprunginni rós sem hefur heillað milljónir manna. Kamilla, ég græt þegar ég skrifa þetta en elsku barn - þetta er sannleikurinn. Guð gefi að þú fáir þetta bréf í hendur. "


  


  Kamilla lagði vasaljósið frá sér og grúfði andlitið í höndum sér. Hún grét sáran, losaði um allar þær tilfinningar sem höfðu verið reyrðar niður í mörg ár eins og sveltandi fangar og tárin streymdu niður kinnar hennar. Nikki greip fast utan um hana en varir hans bærðust ekki af tillitsemi við hana. Hann náði innihaldi bréfsins að mestu leyti og vissi því hvernig allt var í pottinn búið. Hann fann til með Kamillu en gladdist þó í hjarta sínu yfir því að Kamilla átti nú loksins föður sem var að öllum líkindum frábrugðinn Baldri. Kamilla gat ekki hamið sig og hún grét með ekka. Hún fann hvernig gráturinn yljaði henni um hjartaræturnar því innst inni fann hún fyrir örlitlum vonarneista. Arnar grúfði andlit sitt enn í hálsi Kamillu og sýndi engin svipbrigði. Eftir nokkra mínútur greip Kamilla aftur til vasaljóssins og snéri bréfinu við.


  


  Ég man hversu mikið ég gladdist þegar ég fékk það staðfest að ég væri ófrísk því innst inni vonaðist ég til að við Tómas næðum aftur saman. Ég hafði ekki heyrt í honum síðan leiðir okkar skildu en ég safnaði í mig kjarki og hringdi í hann með það í huga að segja honum fréttirnar. Eftir ítrekaðar tilraunir náði ég sambandi við hann en áttaði mig fljótt á því að hljóðið í honum hafði breyst. Hann sagði mér að hann og konan hans væru tekin saman að nýju og að henni hefði verið falið ábyrgðarmikið starf á vegum spænsku ríkisstjórnarinnar. Rödd hans var jafn blíð og hún var þegar við vorum saman en ég saknaði þess að sjá ekki augun hans. Ég sá þau ekki aftur fyrr en þú komst í heiminn, Kamilla. Hann tjáði mér hversu mikið væri um að vera hjá þeim á næstunni og hvað konan hans væri breytt. Ég reyndi stöðugt að telja í mig kjark til þess að segja honum að hann ætti von á barni en mig brast kjark. Allt virtist leika í lyndi hjá honum að nýju þannig að ég fékk mig ekki til þess að segja honum sannleikann þótt hann ætti vitanlega rétt á því og í kjölfar þess að taka afleiðingum gjörða sinna. En, elsku Kamilla. Ég bara gat það ekki. Gat ekki fengið mig til þess að raska lífi hans. Hleypa hugsanlega illu blóði í hjónbandið og raska framtíðaráætlunum þeirra. Við kvöddumst því til frambúðar og síðan hef ég ekki heyrt frá honum. Annað slagið birtast myndir af honum í blöðunum og ég græt í hvert sinn sem ég sé þær.


  Skömmu eftir að ég vissi að ég væri ófrísk kynntist ég Baldri, sem var elskulegur maður. Einhverra hluta vegna lét ég hann ekki vita hvernig ástand mitt var. Ég gerði það hins vegar þegar við vorum búin að vera saman í nokkrar vikur. Hann varð svo himinlifandi að ég gat ekki tekið ánægjuna frá honum. Hann hélt auðvitað að hann væri faðirinn. Í upphafi var ég ekki ástfangin af Baldri, og var það kannski aldrei, en hann var góður við mig og ég þurfti á einhverjum að halda. Samband okkar þróaðist síðan í þá átt sem þú þekkir - ef þú manst eftir því. Þegar þið komuð óvænt í heiminn sagði ég honum að þið hefðuð verið fyrirburar svo hann grunaði ekki neitt. Samt fannst mér eins og hann grunaði mig um græsku. Eins og ég sagði þér áðan ræddum við þetta aldrei en stundum lá við að sannleikurinn kæmi í ljós.


  Elsku Kamilla. Fyrirgefðu mér að bíða með að segja þér þetta en ég vildi að þú næðir ákveðnum aldri og þroska áður en þú heyrðir sannleikann. Kannski var það rangt af mér að bíða með þetta en ég fel Guði einum að dæma það. Núna er það á þínu valdi hvort þú leitar Tómasar, föður ykkar, uppi en ég hvet þig eindregið til þess að gera það. Hugsanlega er hann fluttur og þar af leiðandi kominn með nýtt símanúmer - en ég læt númerið hans, sem ég fékk í spænska sendiráðinu forðum daga, fylgja með. Elsku Kamilla. Guð gefi að þú verðir sátt við þá ákvörðun sem þú tekur hvað þetta varðar en hugsanlega vill Tómas hitta ykkur núna.


  Áður en ég kveð þig og Arnar langar mig að segja þér frá draumi sem mig dreymdi í nótt. Hann var óhugnanlegur og fagur í senn og mér finnst eins og hann tákni eitthvað. Samt veit ég ekki hvað það getur verið. Þannig var að við þrjú, ég, þú og Arnar, sigldum niður gulllitaða á í fagurbláum árabáti og straumurinn bar okkur löturhægt áfram...


  


  Kamilla hélt áfram og trúði því varla sem móðir hennar hafði skrifað. Draumur hennar var nákvæmlega sá sami og hana sjálfa hafði dreymt aðfaranótt jóladags - skömmu eftir að hún varð sextán ára. Lýsingarnar, litirnir, rósirnar, svörtu fuglarnir og dúfurnar - allt stóð þetta eins og stafur í bók fyrir framan hana. Hvernig gat það verið? Hvað táknaði draumurinn og hvernig gat tvær manneskjur dreymt sama drauminn með sex ára millibili?


  Kamilla var í svo miklu uppnámi og svo hrærð að hún gat sig hvergi hreyft. Nikka var ekki farið að standa á sama og hafði áhyggjur af afdrifum þeirra á fjallinu - sérstaklega Arnars sem hreyfði hvorki legg né lið þótt andardráttur hans væri hægur en jafn. Þegar Nikki var í þann mund að fara að spyrja Kamillu hvort þau ættu ekki að fara að koma sér af stað gerðist nokkuð sem hann gat með engu móti útskýrt nákvæmlega - hvorki fyrr né síðar. Hvað þá að hann gæti upplifað það aftur. Einhverra hluta vegna varð Nikka litið í áttina til tunglsins og í þann mund heyrðist vængjasláttur í myrkrinu. Kamilla leit sömuleiðis upp til himins því vængjaslátturinn heyrðist greinilega í köldu myrkrinu sem grúfði yfir öllu. Eins og hendi væri veifað birtust fjölmargar hvítar dúfur fyrir ofan þau og var engu líkara en að þær hefðu dottið af himnum ofan - eða af tunglinu. Kamilla hallaði sér ósjálfrátt upp að Nikka sem varð svo hverft við að hann faðmaði hana án þess að átta sig á því. Dúfurnar komu á leifturhraða, flugu skrykkjótt yfir höfðum þremenninganna sem sátu í snjónum - og það söng í vængjunum. Síðan hurfu þær út í náttmyrkrið jafn óvænt og þær birtust og Kamilla og Nikki sátu eftir í hljóðri spurn. Nokkrum sekúndum síðar kipptist Arnar til eins og einhver hefði hnippt hressilega í hann og augu hans störðu beint í augu Kamillu. Undrunarsvipur hennar færðist yfir á Nikka sem gat ekki ímyndað sér á hverju hann ætti næst von.


  Frostbitin andlitin störðu til skiptis hvert á annað þar til Arnar sagði allt í einu upp úr eins manns hljóði með veikri röddu: ,Hvað eruð þið að gera hér?" Nikki sá hvernig andlit Kamillu ljómaði þannig að hann notaði tækifærið og stóð upp. Hann rétti tvíburunum síðan hjálparhönd án þess að mæla orð frá munni en þau vissu öll hvert ferð þeirra var heitið núna. Nikki sá hvernig Kamilla brosti í gegnum tárin en hann þagði eins og tunglið sem virtist halda verndarhendi yfir þeim. Arnar var svo máttfarinn að Nikki tók hann á bakið en Kamilla gekk á undan og vísaði þeim leiðina niður snæviþakta fjallshlíðina. Engin orð voru sögð, engin tjáskipti áttu sér stað en þögul sporin settu svip sinn á ískaldan snjóinn.


  


  15. kafli


  Kamilla lá lengi í ylvolgu baðvatninu eftir að hafa komið Arnari í rúmið. Hann var úrvinda af þreytu en sagði þrátt fyrir það að sér hefði sjaldan liðið betur. Kinnar hans voru eldrauðar eftir útiveruna og hann fann fyrir vellíðan í líkamanum. Kamilla pakkaði honum inn í sængina eftir að hafa hjálpað honum úr fötunum og hann sofnaði áður en hún var búin að loka hurðinni á herberginu.


  Kamilla hallaði höfðinu að baðkarsbrúninni og lokaði augunum. Vatnið gældi við lúinn líkama hennar og henni fannst sem hún svifi inn í annan heim. Droparnir drupu úr krananum með reglulegu millibili niður í baðkarið eftir að hún hafði gefist upp á því að reyna að stöðva lekann með stórutánni. Hljóðið, sem heyrðist, þegar droparnir skullu á vatninu minntu hana á tikk takk í gamalli stofuklukku. Það var eins og þeir væru að telja hversu lengi hún lá í baðinu. Hún fann fyrir fullkomnum friði í vatninu og upplifði atburði kvöldsins á hundraðföldum hraða. Samt átti hún erfitt með að henda reiður á því hvað hefði virkilega gerst. Droparnir stungu sér stöðugt í baðið - í takt en tíminn var afstæður hjá Kamillu þessa stundina. Smám saman heyrði hún hvernig hljóðið í dropunum myndaði laglínu og henni fannst svæfandi að hlusta á þá falla eins af öðrum.


  Það var ekki laust við að Kamilla fyndi dálítið til með Baldri. Henni fannst hann skyndilega vera svo einn á báti og umkomulaus. Guffa var búin að vera fyrir vestan um tíma og hann var eins og vængstífður fugl á meðan. Það var engu líkara en að hann vissi hvað væri í aðsigi því þegar Kamilla og Arnar komi heim eftir ævintýrið á Esjunni beið hann eftir þeim í stofunni. Kamilla sá hvernig svipur hans bar vott um niðurlægingu og uppgjöf. Hann skammaðist sín ekki hót þótt Kamilla hefðið stolið bílnum og klesst hann lítillega. "Ég veit að þið vitið þetta," sagði hann og leit sviplaus á Kamillu, Arnar og Nikka sem stóðu vel klædd en veðurbarin í dyragættinni. ,Mér fannst ég hvort sem er aldrei eiga neitt í ykkur. Þetta breytir engu fyrir mig. Mamma ykkar sveik mig og þið hafið gert það líka." Baldur var undir áhrifum áfengis og fékk útrás fyrir vonbrigði sín með þessu móti. Nikki sagði honum að bíllinn hans væri við rætur Esjunnar og rétti honum lyklana. Kamillu langaði til þess að segja Baldri að sér fyndist þetta leiðinlegt en lét það vera. Hann sat í myrkvaðri stofunni og eini ljósi punkturinn í tilveru hans þessa stundina var birtan frá borðlampanum. Hann var þögull sem gröfin með ásökunarsvip á andlitinu og vissulega brjóstumkennanlegur.


  Kamilla sá fyrir sér nýjan heim, nýja drauma þar sem hún lét fara vel um sig í vatninu. Hún reyndi að ímynda sér hvernig nýi pabbi hennar liti út, hvort hún væri lík honum. Hvort augu þeirra væru eins. Hún var staðráðin í að hringja í hann við fyrsta tækifæri en var samt dauðsmeyk um að hann vildi ekkert með þau hafa. Hún ól þá von í brjósti sér að pabbi þeirra gæti kostað skurðaðgerð á Arnari til þess að lækna hann af taugasjúkdómnum. Kamilla var þess fullviss að væri hann eins ríkur og góður maður og mamma hennar hafði sagt myndi hann án efa reyna að koma Arnari undir læknishendur hið fyrsta. Kamilla var bjartsýn og vongóð og hefði helst vilja sofna í baðkarinu.


  


  ---


  


  Nikka var svo umhugað að Kamilla hringdi til Spánar að hann bað hana að gera það strax um helgina. Hún tók á sig rögg, fór afsíðis á laugardeginum og valdi númerið sem mamma hennar gaf upp. Kamillu fannst sem hjartað ætlaði að springa af spenningi og kvíða, svo hratt barðist það. Það hringdi út án þess að nokkur svaraði og þótt henni væri að vissu leyti létt olli það henni vonbrigðum að ná ekki sambandi við föður sinn strax. Hún hringdi aftur á sunnudeginum með sama árangri en strax eftir helgina fór hún í utanríkisráðuneytið og spurðist fyrir um ræðismann Íslands á Spáni.


  Kamilla fékk enn meiri hnút í magann þegar hún hringdi í númerið sem hún fékk uppgefið og fann að hún roðnaði þegar spænsk kvenmannsrödd svaraði. Kamilla beitti fyrir sig ensku og spurði um Tómas Michel.


  ,,One moment please," svaraði röddin og við tók óbærileg bið. Kamilla hafði lokað sig af inni í sjónvarpsherberginu og hringað sig niður í stól þar sem hún beið eftir að heyra í örlagavaldinum - föður sínum. Framtíð hennar og Arnars valt á viðbrögðum mannsins sem var í þann mund að eignast sextán ára gamla tvíbura án nokkurrar fyrirhafnar. Kamilla var hrædd um að þeim yrði hafnað á þeim forsendum að engar sannanir lægju fyrir um faðernið. Hún var staðráðin í því, að ef faðir hennar vildi ekkert kannast við það ævintýri sem mamma hennar lýsti svo ítarlega í bréfinu, myndi hún ekki hringja í hann framar. Kamilla kreisti símtólið í lófanum og hélt því þétt upp að eyranu. Þegar dimm karlmannsrödd var skyndilega komin á línuna strauk Kamilla á sér augabrúnirnar.


  ,,Hello." Kamilla fann að raddböndin voru jafn stressuð og hún og létu þar af leiðandi illa að stjórn.


  ,,Hello," sagði röddin aftur en Kamilla sá Tómas skyndilega fyrir sér sem grimman, gamlan og illgjarnan karl. Hún vissi að til þess að missa hann ekki úr símanum yrði hún að koma sér beint að efninu.


  ,,Hæ. My name is Kamilla. Talarðu ekki íslensku?" Þessi spurning virtist koma Tómasi á óvart því nú þagði hann um stund. ,Ertu ekki hálfur Íslendingur?"


  ,,Jú," svaraði Tómas hissa og spurði hverjum röddin tilheyrði. Málrómur hans var ljúfur og Kamilla róaðist þegar hún heyrði hvernig hann ávarpaði hana. Hún var samt ekki viss um hvernig best væri að koma orðum að því sem henni bjó í brjósti því hún vildi koma eins vel fyrir og frekast var kostur.


  ,,Ég hringi frá Íslandi og á við þig sérstakt erindi. Það eina, sem ég bið þig um, er að þú hlustir vel og vandlega á það sem ég hef að segja. Ef þú ert standandi skaltu fá þér sæti." Kamilla fann hvernig kjarkurinn jókst með hverri setningu og hún fylltist sjálfstrausti. Skyndilega hlakkaði hún til þess að upplýsa föður sinn um að hann ætti dóttur og son en hún vildi hafa réttan aðdraganda að því. Kamilla hóf frásögnina á yfirvegaðan hátt og hún mundi næstum orðrétt það sem mamma hennar hafði skrifað. Hún lýsti því hvaða áhrif Spánarferðin hefði haft á mömmu sína, sagði hvað hefði gerst þegar þau fæddust, hvernig veikindin hefðu dregið mömmu hennar smám saman til dauða, lýsti sjúkdómi Arnars, heimilisaðstæðum þeirra og sagði frá bréfinu sem henni hafði borist í hendur á aðfangadag. Hún gætti þess að vera ekki með neitt volæði heldur sagði sannleikann eins og hún hafði upplifað hann í sextán ár.


  Þegar Kamilla hafði lokið máli sínu tók við löng þögn. Hún beið spennt eftir því að heyra hvað djúpa og ljúfa röddin segði eftir þessa magnþrungnu frásögn en eitt stundarkorn efaðist Kamilla um að hann væri ennþá á línunni.


  „Já. Þetta var heilmikil saga," sagði Tómas loksins og dró seiminn. ,Þú segir nokkuð. Þetta eru engar smá fréttir." Aftur tók þögnin við og Kamilla beið óþolinmóð eftir því að heyra hvernig hann tæki á málinu.


  ,,Hvað viltu að ég geri, barn?" sagði hann loksins og tónninn í röddin bar vott um umhyggjusemi. ,Mér þætti vænt um að fá senda mynd af ykkur til þess að reyna að átta mig á því hvort við eigum eitthvað sameiginlegt. Hvort við erum til dæmis lík í útliti."


  Það kom Kamillu á óvart hversu vel hann tók þessu. Hún átti satt að segja alveg eins von á því að hann mundi skella á og neita að tala við hana aftur. Af viðbrögðum hans að dæma fannst Kamillu hann sýna þessu áhuga. ,Ég er ekki að fara fram á neitt sérstakt," sagði Kamilla yfirveguð. ,,Einungis það að bróðir minn komist til læknis sem gæti hugsanlega fært honum bata. Svo langar mig auðvitað til þess að sjá þig. Kemurðu aldrei til Íslands?"


  ,,Ég hef ekki gert það síðustu fimm árin," sagði Tómas en hann talaði mjög varfærnislega. ,Ég veit ekki hvað ég get gert. Þú færir væntanlega ekki að skálda svona lagað? Nei, ég hef ekki trú á því." Hann gaf Kamillu ekki færi á því að svara en eftir stutta umhugsun sagðist hann mundu hringja í hana eftir nokkra daga eða vikur. ,Ég þarf aðeins að átta mig á þessu því það er ekki á hverjum degi sem maður eignast fullorðin börn. Svo þarf ég að ræða þetta við konuna mína. Ég þarf minn tíma. Gefðu mér númerið þitt og ég hringi seinna."


  Þau kvöddust og Kamillu fannst mikill sigur hafa unnist. Hún hafði það á tilfinningunni að Tómas væri góður og heiðarlegur maður sem myndi sýna þessu undarlega máli skilning. Hún lokaði augunum eftir að samtalinu lauk og ímyndaði sér hvernig hann liti út miðað við lýsingu mömmu hennar og röddina sem Kamilla heillaðist strax af. Hún sat stundarkorn í sömu stellingum og fann fyrir fögnuði yfir þessu skrefi sem hún hafði vonandi stigið í átt að betra og réttlátara lífi.


  


  ---


  


  Það varð mikil breyting á háttum Kamillu í skólanum eftir þessa stormasömu helgi. Nikki var ekki sá eini sem veitti því eftirtekt hversu glaðlynd Kamilla var orðin og opin fyrir samræðum heldur var það altalað í bekknum. Sagan um atburðina barst um skólann eftir að Nikki hafði sagt vinum sínum alla sólarsöguna og skyndilega var Kamilla miðpunkturinn í flestum samræðum. Hún lét sig það þó litlu skipta því hún var ekki enn búin að fá svar frá föður sínum um aðstoð til handa Arnari. Hin óvænta fjallganga virtist ekki hafa haft slæm áhrif á hann nema síður væri því Kamilla þóttist greina batamerki á honum með hverjum deginum sem leið. Baldur lét systkinin jafn afskiptalaus sem fyrr þótt hann ætti það til að forvitnast um það hjá Kamillu hvort hún hefði náð sambandi við hinn raunverulega föður þeirra. Hún sagði honum frá símtalinu og bætti því við að hann myndi líklega hringja til baka á næstu dögum. Baldur dró það í efa og sagði að hann myndi aldrei nenna að skipta sér af tveimur unglingum uppi á Íslandi sem honum kæmu ekkert við.


  Þegar liðnar voru fimm vikur frá samtali Kamillu og Tómasar var hún orðin verulega áhyggjufull. Ætluðu vonbrigðin að ráða ferðinni í lífi hennar eina ferðina enn? Kamilla sendi mynd af sér og Arnari til Spánar eins fljótt og hún gat og valdi mynd þar sem bláu augun hennar nutu sín vel. Hún hafði ekki úr mörgum myndum að velja en þessa tilteknu mynd tók mamma þeirra þegar þau voru fimm ára.


  Kamilla hrökk við í hvert sinn sem síminn hringdi og hún gætti þess að vera í seilingarfjarlægð frá honum þegar hún var heimavið. Hún vildi síður að Baldur færi að ergja Tómas með ótímabærum athugasemdum og fúkyrðum og reyndi því að vera eins mikið heimavið og hún mögulega gat. Kvöld eitt, þegar Kamilla var orðin úrkula vonar um að heyra í föður sínum, hringdi síminn. Hún fann að hún fékk gæsahúð þegar kunnugleg rödd bauð henni gott kvöld.


  „Hvernig líður bróður þínum?" var það fyrsta sem Tómas spurði Kamillu eftir að þau höfðu skipst á kveðjum. Henni fannst það bera vott um væntumþykju og vonaðist því eftir að samtalið yrði áfram á þeim nótum.


  ,,Honum líður bara vel, takk," sagði Kamilla kát en kvíðin. „Hann hefur ekki fengið neitt kast eftir að ég talaði við þig síðast."


  „Ég vil fá ykkur í heimsókn í viku, Kamilla. Að minnsta kosti í viku," sagði Tómas svo skyndilega og ákveðinn að hún áttaði sig ekki almennilega á því sem hann sagði. Hún fékk staðfestingu á því strax í kjölfarið. ,Ég er búinn að ræða þetta við konuna mína og hún sýnir þessu fullan skilning. Það fer heldur ekki á milli mála af myndunum að dæma að þú ert dóttir mín, Kamilla. Og mér þykir vænt um það." Kamillu langaði til þess að hoppa hæð sína í loft upp og hrópa af hamingju en hún sýndi stillingu og hélt aftur af sér. „Það væri best ef þið gætuð komið strax svo að við tökum enga áhættu með Arnar. Vinur minn er einn af færustu skurðlæknum Spánar og er sérhæfður í taugasjúkdómum. Ég hef þegar rætt við hann og hann vill fá ykkur út hið fyrsta. Eru þið í skóla?"


  ,,Ég er í skóla en get örugglega fengið frí í viku," sagði Kamilla annars hugar en hún var hálf utangátta eftir þessi óvæntu gleðitíðindi. Hún vissi ekki hvað hún átti að segja eða gera en kreisti símtólið óafvitandi.


  „Ég hringi samstundis í vin minn á Íslandi sem setur sig í samband við ykkur eftir að hafa keypt farmiðana. Ég veit að það er flogið beint til Madrid eftir tvo daga og ef það er laust far vil ég fá ykkur með því flugi. Hann kemur því væntanlega með flugmiðana til ykkar á morgun ef allt gengur að óskum og einhvern gjaldeyri. Ég sæki ykkur síðan út á völl.


  Kamilla átti ekki til orð yfir framtakssemina og driftina í föður sínum. Hann var ekkert að tvínóna við hlutina heldur vildi drífa í því að hitta óvæntu börnin sem hann var nýbúinn að eignast. Kamilla vissi ekki hverju hún átti að svara en hún gat ekki maldað í móinn því núna var það að gerast sem hana hafði alla tíð dreymt um; óvæntir atburðir sem myndu hugsanlega breyta framtíð hennar í þá veru sem hana hafði alltaf dreymt um. Hún jánkaði öllu sem hann sagði og kinkaði kolli í gríð og erg. Þegar Tómas var búinn að skipuleggja næstu daga vaknaði Kamilla til lífsins að nýju og spurði hvers vegna hann tæki þessu svona vel. Af hverju hann efaðist ekki um trúverðugheit hennar og hvort það væri ekki undarlegt að frétta fyrirvaralaust um tilvist tvíbura sem hann ætti í öðru landi."


  ,,Sannleikurinn er sá Kamilla að við Isabella erum barnlaus. Þegar ég og mamma þín vorum elskendur í þessa örfáu daga var samband okkar Isabellu í molum. Hún átti erfitt með að sætta sig við þá staðreynd að við gætum ekki átt börn saman, ásakaði mig og fór frá mér. Eftir ítarlegar rannsóknir kom í ljós að hún var ófrjó og smám saman sætti hún sig við það. Við tókum saman að nýju og ákváðum að lifa lífinu án barna þótt það væri síður en svo okkar vilji. Samt fannst okkur ekki koma til greina að ættleiða börn og þess vegna höfum við verið sjálfum okkur nóg í rúm tuttugu ár. Þegar ég sagði henni frá samtali okkar tók hún því eins og ég bjóst við. Hún krafðist þess að fá að hitta ykkur og er ekki síður spennt að sjá ykkur en ég. Þannig er nú í pottinn búið. Það má með sanni segja að þið séuð nokkurs konar himnasending - bar til annað kemur í ljós."


  Kamilla klökknaði þegar faðir hennar lýsti áhuga þeirra á að fá þau til Spánar og hún var þegar komin hálfa leið í huganum. Þau kvöddust jafn blíðlega og þau heilsuðust og Kamilla sat agndofa í sófanum eftir að hafa lagt á. Hana langaði til þess að láta allan heiminn vita hversu hamingjusöm hún var en lét sér nægja að hlaupa til Arnars og segja honum tíðindin. Nikki réð sér ekki fyrir kæti þegar Kamilla hringdi í hann og sagði honum hvað væri í vændum. Hann spurði hvort hún hefði ekki örugglega óskað eftir flugmiða fyrir hann líka - sem túlk, fararstjóra og þjón en hún sagðist því miður hafa gleymt því.


  ,,Ekki á morgun heldur hinn," sagði Nikki með tilheyrandi handapati. ,Eruð þið að fara strax? Hlutirnir eru ekki lengi að breytast. Hvað með mig? Hvað með okkur?"


  „Þú mátt heimsækja mig þegar ég er orðin prinsessa á Spáni," sagði Kamilla sem var ekki enn búin að átta sig á því sem var að gerast í lífi hennar. ,Þetta er alveg ótrúlegt.


  Hreint ólýsanlegt. Ég get ekki beðið." Nikki var svo ánægður að heyra hvernig lífið lék við Kamillu að hann langaði til þess að faðma hana að sér og upplifa gleðina með henni.


  Allt, sem Tómas sagði við Kamillu, stóð eins og stafur á bók. Ókunnugur maður birtist með flugfarseðla og peninga strax daginn eftir og þá var tæpur sólarhringur í brottför. ,,Ég sæki ykkur klukkan hálf sex í fyrramálið," sagði maðurinn ákveðinn. ,Pabbi ykkar vill ekki að þið missið af vélinni." Kamillu fannst furðulegt að heyra annan mann en Baldur vera kallaður pabbi þeirra en samt kunni hún strax vel við það. Fannst það hljóma svo vel - pabbi Tómas.


  Nikki lét sig ekki vanta heima hjá Kamillu þegar hún var önnum kafin við að setja niður í töskur. Hún tók fáar flíkur með en vandaði valið þess betur. Arnar var þegar kominn með ferðafiðring í tærnar þótt hann vissi ekki hvaða afleiðingar ferðalagið og rannsóknin ytra myndu hafa á hann. Hann var tilbúinn til þess að leggja ýmislegt á sig til þess að fá fullan bata en þessa stundina var hann mun áhugasamari um að hitta nýja pabba sinn.


  ,,Af hverju ertu svona vel klæddur, Nikki?" spurði Kamilla þegar hún áttaði sig á því að hann var í hlýjum gönguskóm, með vettlinga og í stórri þykkri úlpu sem gat varla verið hans eigin.


  ,,Drífðu þig í þinn hlýjasta fatnað. Við erum að fara í gönguferð." Nikki glotti til Kamillu þegar hann sagði þetta og af svipbrigðum hans að dæma stóð eitthvað til.


  ,,Ekki aftur," kváði Kamilla og hélt áfram að dunda við ferðatöskurnar. ,Allavega ekki nálægt Esjunni," bætti hún brosandi við.


  Nikki greip undir handlegginn á henni og gaf til kynna að honum væri alvara. ,Það er nákvæmlega eins veður núna og á föstudagskvöldið á fjallinu. Engin Esja í kvöld. Bara stutt fjöruganga. Enginn snjór, bara sandur - og smá sundsprettur." Nikki var í sjöunda himni vegna liðinna atburða og langaði til þess að vera einn með Kamillu í kveðjuskyni. Hann fann hvernig tilfinningarnar streymdu frá henni og andlitið ljómaði af eftirvæntingu.


  „Við verðum þá að vera snögg því ég hef nóg fyrir stafni."


  ,,Ekkert mál. Ekkert mál. Ég geri allt eins og prinsessan segir."


  Tunglið var ekki jafn fullt og föstudagskvöldið á Esjunni en það brosti sínu breiðasta á svörtum himninum með stjörnurnar allt í kring. Vindurinn var greinilega genginn til náða þótt kvöldið væri ungt og kvöldkyrrðin kyrjaði ástar-söngva við undirleik öldunnar. Nikki og Kamilla þurftu ekki að ganga lengi til þess að komast í snertingu við náttúr-una. Spölkorn frá heimili hennar var sendin fjara hulin stór-grýti og marglitum kofaræflum. Þau voru ein í heiminum - fjarri fjölbreyttu mannfólki, fjarri Spáni, sem var samt svo nærri, fjarri sjálfum sér eins og þau voru í upphafi vetrar. Þau nutu þagnarinnar, gengu hönd í hönd rétt ofan við gjálfrið í öldunum sem sleiktu sandinn mjúklega af gömlum vana. Ógnarlaus. Það var samt nóg til þess að má út sporin í sandinum skömmu eftir að þau voru skilin ein eftir eins og fortíðin sem fjaraði út. Kamilla fannst sem hún fyndi ilminn af nýju lífi. Fannst hann fylla vit sín og kveikja í henni löng-un til þess að takast á við framtíðina með útbreiddan faðm-inn. Hún var glöð í hjarta sínu, sátt við samferðamanninn sem reyndist örlagavaldur hennar á elleftu stundu og tilbúin til að láta ljós sitt skína. Hún staðnæmdist í myrkrinu sem var samt svo bjart og hlýtt. Leit í augu Nikka og bláu augun sögðu allt sem segja þurfti. Kamilla renndi niður rennilásnum á úlpunni sinni, gerði slíkt hið sama við úlpuna hans Nikka, faðmaði hann að sér og fann fyrir hjartslætti hans við brjóst sér. Hún hallaði höfðinu að öx1 hans, reyndi að komast eins nálægt honum og hún gat og þau stigu dans. Takturinn var hægur og öruggur, faðmlagið þétt og innilegt - hjartsláttur þeirra samstíga.


  


  ###


  Um höfundinn

  Vissir þú að á 5 mínútna fresti, allt árið um kring, fer bók eftir Þorgrím Þráinsson í útleigu á bókasöfnum. Vissir þú að Þorgrímur spilaði fjölda landsleikja í knattspyrnu og var fyrirliði Vals í mörg ár? Vissir þú að París er hans eftirlætisborg og hann segist hafa búið þar fyrir 200 árum? Þorgrímur er þriggja barna faðir, ólst upp í Reykjavík og Ólafsvík og er stúdent frá Menntaskólanum í Reykjavík árið 1980. Nokkrum árum eftir stúdentsprófið varð hann þreyttur á Íslandi og skellti sér í frönskunám í Sorbonne háskóla í París. Að því loknu starfaði hann sem blaðamaður og ritstjóri Íþróttablaðsins og síðan var hann framkvæmdastjóri tóbaksvarnanefndar um átta ára skeið. Síðustu ár hefur hann unnið við að halda fyrirlestra í grunnskólum landsins undir yfirskriftinni; Eltu drauminn þinn!


  Bækur Þorgríms eru orðnar 36 talsins. Hann hefur í tvígang hlotið Íslensku barnabókaverðlaunin, fyrst árið 1997 fyrir bókina Margt býr í myrkrinu og aftur árið 2010 fyrir Ertu Guð, afi? Spennusöguna Núll núll 9 völdu íslensk börn bestu bók ársins 2009 og hlaut hún því Bókaverðlaun barnanna. Ári síðar hlaut Ertu Guð afi? sömu verðlaun.Hann var borgarlistamaður Reykjavíkur árið 2013.


  Fyrsta skáldsaga hans fyrir fullorðna, Allt hold er hey, kom út 2004.


  


  


  Bækur eftir Þorgrím Þráinsson


  1989 - Með fiðring í tánum*


  1990 - Tár, bros og takkaskór


  1991 - Mitt er þitt


  1992 - Bak við bláu augun*


  1992 - Lalli ljósastaur*


  1993 - Spor í myrkri*


  1994 - Kvöldsögur


  1994 - Amo Amas


  1995 - Sex augnablik*


  1996 - Meistari Jón, predikari af Guðs náð


  1997 - Margt býr í myrkrinu


  1998 - Nóttin lifnar við


  1998 - Hjálp, Keikó, hjálp


  2000 - Hlæjandi refur


  2000 - Kýrin sem hvarf


  2003 - Litla skrímslið


  2003 - Svalasta 7an*


  2004 - Undir 4 augu*


  2004 - Allt hold er hey*


  2007 - Tár, bros og takkaskór, kilja


  2007 - Hvernig gerirðu konuna þína hamingjusama


  2008 - Litla rauða músin*


  2008 - Þriðji ísbjörninn


  2008 - Núll núll 9


  2009 - Þokan*


  2010 - Ertu Guð, afi?


  2011 - Steina-Petra


  2011 - Áfram, hærra!

2012 - Krakkinn sem hvarf*

2014 - Núi & Nía

2014 - Hjálp*

2015 - Nía fýkur burt (Núi & Nía)


  2015 - Ég elska máva*

2016 - Henry og hetjurnar*

2017 - Henry hittir í mark*

2018 -Íslenska kraftaverkið : á bak við tjöldin

2018 - Henry rænt í Rússlandi*





  * Fáanleg sem rafbók

